
        
            
                
            
        

    
	ЛИОН ФОЙХТВАНГЕР

	 

	МУНХГИЙН МЭРГЭН САНАА - 3
(гуравдугаар дэвтэр)

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1989 онд эрхлэн хэвлүүлсэн “МУНХГИЙН МЭРГЭН САНАА буюу Жан Жак Руссо нас эцэслэж тодорсон нь” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ДЭВТЭР : ЖАН ЖАК БА ӨВЛӨГЧИД

	 

	Юм бүхэн үндэснээсээ эхлэн улс төртэй уялдаатай.

	ЖАН ЖАК РУССО

	 

	 

	 

	«Хувь заяа» гэж юу юм бэ? гэцгээх юм. Улс төр чинь хувь заяа юм шүү.

	НАПОЛЕОН 

НЭГДҮГЭЭР БҮЛЭГ : БУЛШ РУУ МӨРГӨЛЧИД ЦУВАВ

	Өгүүлэх нь, Жирарден эрхэм Фернандын буруулан оргосонд гашуудан дургүйцсэн сэтгэлээ тайтгаруулахыг эрмэлзэхдээ наснаас нөгчсөн Жан Жакийг тахин шүтэхэд хамаг хүчээ зориулав.

	Түр босгосон хөшөөний оронд босгох бунхныг Парист хийлгэхээр захиалав. Барималч Лесюэр, уран зураач Гюбер Роберын загвараар бүтээх аж. Эрменонвилийгээ энэ бунхны хүрээ бөгөөд ар дэвсгэр хэлбэртэй болгохоор Жирарден эрхэм өөрчлөн байгуулж эхлэв. Босгосон өндрүүдийг дахиад л буулган жижиг гүвээ гаргаж, мод унагаж, тарьж газар шороог засан тэгшилж байв. Вольтерын үгнээс эш татан чулуун дээр сийлснийг баллан, оронд нь Жан Жакийн үгийг сийлэв. Их багшийн дуртай байдаг газрыг нүдэн дээр тусах биш боловч, эндүүрэлгүй танигдахаар болох бөгөөд энэ бүхэн нь Том улиангарын арал дээр орших Жан Жакийн гэгээн шарилын бунханд хүрэх ёстой байлаа.

	Харин Жирарден цэцэрлэгийг засахаасаа Жан Жакийн зохиолыг хэвлүүлэх асуудалд нэн илүү санаа тавилаа.

	Ер нь Жан Жакийн үлдээсэн өвийг энэ хүн л нарийн нягт судалсан бөгөөд түүний сургаалын аливаа битүүлэг, гаднаа зөрчилтэй мэт талыг тайлбарлах багшийн жинхэнэ өөрийн нь тайлбарыг хадгалж байгаа цорын ганц хүн билээ. Тэр бээр өөрийгөө энэ талаар хатуу үг хэлэх ёстой хүн гэж бодно. Харин Женевт буй хэвлэлийн ноёд бол түүний бодлыг тэр бүр зөвшөөрөх ч үгүй, ялангуяа хар лам Мульту дуугүйхэн байх билээ. Гагцхүү хувийн журмаар уулзвал энэ явдал арай хялбар болж болох юм. Тийнхүү хар лам ойрмогхон Эрменонвильд ирнэ гэж амлажээ.

	Түүнээс Жирарден хэдийгээр ажил үйл ихтэй байвч, ганцаардан байгаадаа зүдэх сэтгэлээс тэр бүр хөндийрч эс чадах бөгөөд үг үл дагагч Фернандыгаа тэр ихэд үгүйлэн гуньхарч байлаа. Ядахдаа энэ тэрийг марган хэлэлцэх Робинэ гуай ч ер ирсэнгүй. Робинэ зээгээ аван удаан хугацаагаар гадаадад явжээ. Бодвол залуу хатагтайд Латурт, Фернандаас хагацах амар биш байсан буй за.

	Бэйс дотроо Фернандтай олонтоо уурлан маргалдаж, сүүлчийн шийдвэрлэх ярианд гарсан үг нэг бүрийг цээжиндээ давтан хэлж байв. Өөрийн нь мянган зөв. Тэр зэргийн сахалгүй хүүхдэд бууж өгөх гэж үү? Харин түүнтэй зөвхөн дотроо, цээжиндээ ярилцах нь гомдмоор, харамсалтай юм. Тийнхүү бэйс Гадаад явдлын Яамны сайд Верженид өргөдөл бичин, түүнээс Филадельфид суугаа элчиндээ Фернандыг хараандаа авч байхыг мэдэгдэхийг хүслээ.

	Бэйсийн сэтгэлийн түгшүүрээ хуваалцан ярилцах хүн ганц л байсан нь Гербер эрхэм билээ. Гербер өөрөө гайхсан Жирарденд санал болгон, Эрменонвильд байж Жан Жакийн бүтээлийг засан найруулахад тусалъя гэжээ. Ийм авьяаслаг залуу эрд сонин сайхан албан тушаал олж авах амархан байсан боловч тэр өвгөрч яваа Жирарденд зэлүүд хөдөө ганцаардахад нь хань болъё гэж сэтгэжээ. Тэр бээр үлдэж байгаа насаа Жан Жакийг бишрэх, түүний бүтээлийг судлахад зориулахыг хүсэх учир ийм зохимжтой нэр төртэй газар өөр хаа олдох билээ гэжээ. Ертөнц ямар байх ёстойг түүнд нэгэнт үзүүлсэн тул үнэн байдлыг олж мэдэх гэж хүч чадал зарцуулах хэрэг юун. Жирарден Герберийн энд байх хүслийг дуртай хүлээн авав.

	Түүнээс тэд хамт хооллон, Фернандын тухай ярьж, бэйс цэцэрлэгээ яаж шинэчлэх тухай Герберийн саналыг сонсон, Жан Жакийн бүрэн зохиолыг засан найруулах тухай хэлэлцдэг байв. Гербер эрхэм дуугүй даруу боловч зоригтой санаа гаргадаг билээ. Тэр бээр Жан Жакийн тухайд өөрийн бодолтой бөгөөд тэр зохиолд гардаг битүүлэг талын тухайд бол Жан Жакийн өөрийн нь амнаас бишгүй сонсдог байжээ. Чингээд бэйсийн autos ephа - тай өөрийн хувийн autos epha - олонтоо тулгаж үздэг байв. Тийм үед Жирарден царай барайлган гомдолтой хэгжүүн хариулдаг байв.

	Түүнээс нэгэн удаа Жирарден, хоолыг нь идэж байж эзэнтэй нь Гербер эрхмийн харилцах маяг арай дэндүү байгаа юм биш үү? гэсэнд Гербер эрхэм хариуд нь дараах хоол, мөн түүний дараахад огт хүрсэнгүй. Гурав дахь өдөр нь бэйс өөрөө тэднийд очоод Герберийг олох гэж зовсонгүй. Тэр удын ёроолд хийл тоглож суув. Би зохиолыг ойлгосноо хамгаалахдаа арай хэт ширүүн байсан байж магадгүй, бас Гербер эрхэм ч Жан Жакийн шавьд байшгүй даруу бус авиртай байна шүү гээд Жирарден:

	— За алив эвлэрцгээе гэж санал гарган, таягаа зүүн гартаа аван баруун гараа Герберт өгөхөд, нөгөө нь хийлээ зүлгэн дээр аяархан тавин Жирардений гарыг атгав.

	Түүнээс хар лам Мульту амласан ёсоор Женев хотоос ирлээ. Поль Клод Мульту насаар бэйстэй ойролцоо, дөлгөөн, алгуур оновчтой яриатай хүн бөлгөө. Тэр бээр «Наманчлал»-ын гар бичмэл, мөн зохиолын ямар нэгэн хэсгийг тайлбарлахад хэрэг болуужин гэж Жан Жакийн бичсэн захидлуудыг авчирчээ. Хоёр гар бичмэл хоорондоо зөрвөл, бэйс уншигчдын нүдэн дээр Жан Жакийн нэр хүндийг аль илүү өргөхүйц тийм засвар найруулга хийлгэхийг урьдал болгодог байлаа. Чанга зантай хар лам Мульту бол Жан Жакийн "амиа үнэнд зориул" гэдэг уриа бол дэмий хоосон үг огт биш, тиймд талийгаачийн найз нөхөд нь түүнийг худал хэлэв гэж үл зохилдоно гэх билээ. Ер нь бол Гербер эрхэм Мультугийн талыг баримтлах гэдэг билээ. Жирарден бол Францын хил хязгаарын Швейцарт, Эльзас нутгийн энэ хоёр хүнд хоёуланд нь дургүй, гэвч Мульту нь ялангуяа Жан Жакийн урт бөгөөд тун найрсаг захидлаас эш татаж чадах учир арга буюу дуртай ч дургүй ч дагах болжээ.

	Өгүүлэх нь, Мультуг Эрменонвильд байх тэр үед бас нэгэн явдал болсон нь Жирардений эртний нэгэн хүсэл байсан бунхан бэлэн болсон байв. Тэр нь арал, цэцэрлэг хоёрын байдалд тохирсон бөгөөд Жан Жакийн бүтээл, ялангуяа «Эмиля»-гийн сэдэв бүхий зүмбэрээр чимэглэсэн даруу энгийн атлаа эртний хүндэт нэгэн шүтээн болсон байв. Мөн тэнд нь Жан Жакийн дарлал, мухар сүсгийн жигтэй бодлоос хагацаасан талархалт баясгалангийн царайтай эмэгтэйчүүд хүүхэд, гартаа танин мэдэхүйн бамбар барьсан Үнэн бодитын нүцгэн дүрс, хүүхдээ хөхүүлж байгаа эхийн дүрээр гаргасан байгаль харагдаж байв. Шүтээний нэгэн талд «Ici repose L’homme de la nature et de la verite. «Энд байгаль ба үнэнийг дуулаач оршиж буй» гэсэн үсэг, нөгөө талд нь Жан Жакийн дуудлага: «V itam impendere verо — амь насаа үнэн зөвд зориулъя» гэж сийлсэн байв. Жирарден дотроо Фернандыг булшны хөшөөг нээхэд буцаж ирнэ байх гэж дэмий горьдож, Филадельфи дахь Францын элчнээр дамжуулан, бунхан босгох ажлын явцын тухай Фернандад тойруу замаар байнга мэдэгдэж байснаар зогсохгүй, ихэд хүлээсэн бунхан нээх цагийг хүртэл хойшлуулсан ажээ. Харин Фернанд ганц ч үгээр эс хариулав.

	Түүнээс бунхан нээхэд хоёр зохиолч, уран зураач Гюбер Робер, барималч Лесюэр нар ба мөн барималч Гудон иржээ. Дараа нь Лебег, Дюси хоёр ирэв. Түүний гадна Гербер, мөн шилтгээнд айлчилсан хар лам Мульту байв. Бэйс нөгөө хоёр эмэгтэйг урихгүй орхиж эс түвдэв.

	Түүнээс өндөр нарийн улиангарын дунд жижигхэн нэгэн хөшөө байгаль орчинд эевэргүү эрхэмсэг зохицон харагдаж байв. Насан өөд бологчийн дуртай мөнх ногоон царгана булшийг бүрхжээ. Терезе тэр цэцгийг хараад мэгшин уйлав.

	Жирарден, Дюси хоёр үг хэллээ. Тэд товч даруу ярихыг оролджээ. Мөн алдарт номногч Мульту ч хэдхэн үгээр хязгаарлав. Түүнээс хэд хоногийн дараа Мульту Женев рүү буцах болов. Түүний явахад бэйс тэсэж чадалгүй:

	— Манай талийгч болсон найзын нас барсан тухай солиу гажуу юм ярилцахыг та сонс оо л биз дээ? гэхэд Мульту:

	— Тийм ээ, гэж хариулав. 

	Жирарден:

	— Тэр бүхэн цөм шал дэмий үг гэж нотлов. Мульту дуугүй байлаа. Бэйс үргэлжлүүлэн,

	— Хэдий тийм боловч, би тэр агтчиныг зайлуулж, цуурхал дэгдээж буй эх үндсийг арилгасан гэхэд ч Мульту юу ч эс хэлэв.

	Тэндээс ван хааны зэс хөөмлийн дархны захирал алдарт Жан Мишель Моро бурхны сийлбэрийг хуулбарлан авахад бусад урчууд түүнийг дуурайн үйлдэв. Ийнхүү Жан Жакийн бунхан орших Өндөр улиангарын арал дэлхий дахинд алдаршин, тэр үеэс эхлэн улиангарыг Эрх чөлөөний мод хэмээн нэрлэх болжээ.

	Түүнээс Франц хэлээр ярьдаг улсуудын агуу их зохиолчийн булш нь Швейцар буюу Францын бус, ямар нэг найз, нас нөгчигчийг халамжлагчийн оролдлогоор бүтсэн зүйл болсон нь цаг үеийн ичгүүр сонжуур гэж үзэх хүн олон болжээ. Саяхан дур зоргын эмгэнэлт жүжгээрээ алдар нь цуурайтсан герман яруу найрагч Фридрих Шиллер гэгч энэхүү бунхныг билиг танхай шүлгээр магтан дуулжээ. Гербер эрхэм уг шүлгийг бэйст авчирч өгчээ. Тэр бээр Фернандыг бодон, энэ шүлэг сайшаахуйц болсон боловч арай хэтэрхий юм гэж өгүүлжээ.

	Тийн байтал булшинд эргэл мөргөлөөр ирэгчид үй түм болов. Үүнд Парисын нэгэн сонинд «Шашин бүр тайлгын оронтой. Энэ удаа Жан Жакийн булш гүн ухааны шүтээн боллоо. Франц улсын хагас нь Эрменонвильд мөргөл хийж, олон олон хүн Галлийн Меккад жил тутам дахин ирж байна гэж амлажээ» гэж бичжээ.

	Тэрчлэн ван хааны хунтайж нар, де Линь гүнтэн, Шведийн ван хаан гуравдугаар Густав болон Нэгдсэн улсын элчин сайд, L’ambassadeur electrique (цахилгаан элчин) хэмээгдэх Бенжамин Франклин ач хүүгийн хамт ирцгээж байв.

	Тоо томшгүй эргэл мөргөлчдийн хөл үймээнд цэцэглэг хүртэл нэрвэгджээ. Арлаас дурсгалын зүйл биедээ авахгүй одох хүн алга, бунхны хөшөөг тойрсон цэцгийг зулгаан, улиангарын доод талын мөчрийг хуга татан, бунхны гантигаас хүртэл хэлтлэн авсан байв. Бэйс цэцэрлэгчдэдээ, ирэгчдийг даган явж байх хийгээд зөвшөөрсөн бичиггүй хүнийг арал дээр очуулж үл болох тухай тушаасан билээ. Зөвшөөрөл эс олдсон нэгэн англи хүн арлын нандин хөрсөнд гараа ч атугай хүргэхийн тул, хувцастай хэвээр нуурын усыг сэлэн гарчээ.

	Францын хошин жүжгийн театрт гарамгай хөгжүүнээрээ олныг баясгагч маш залуу гоц үзэсгэлэнт жүжигчин эмэгтэй Эжени Мейер энэ булшинд ирээд ухаан сэхээ алджээ. Тунгалаг царай нь барайн мэгшин уйлж, жүжигчин хүнд чухаг болох золбоо зоригийг дандаа энэ гэгээнээс олж хүртэж байхыг та над зөвшөөрөөрэй, учир юу гэвэл, хөгжүүн баясгаланг өрнүүлэхэд биеийг туйлын хүчлэн зовж, чадал нэн их гаргадаг юм гэж Жирарденээс гуйжээ. Тэр бээр бас өөрийнхөө эдлэн Рош Сент Квентиндээ ийм нэгэн бунхан барих зөвшөөрөл олгохыг Жирарден эрхмээс гуйв.

	Мөн санваартан Габриел Бризар, дю Вальде Грасын барон Жан Батист де Клооте эдгээр хоёр залуу эр цэцэглэгийн дотуур өдөр турш тэнэн, Жан Жакийн зохиолыг уншин, түүнээсээ эш татан чангаар уншиж байлаа. Жан Жакийг ийнхүү ухаангүй хүндэтгэн бишрэхэд нь сэтгэл хөдөлсөн Жирарден тэр хоёрыг арал руу завиар өөрийн биеэр сэлэн хүргэх болов. Бэйсийн анхаарсанд зоригжсон хоёр залуу булшинд өшрөх хайрлахын өргөл өргөх зөвшөөрөл гуйж, жигшүүрт урвагч Дидрогийн нас нөгчсөн найздаа илгээсэн «Сенскийн тухай найраглал»-ыг Жан Жакийн булш дээр шатаана гэж тайлбарлав. Бэйс үүнийг зөвшөөрөв.

	Түүнээс, маргааш өглөө нь эрт хоёр залуу мөргөлч, бэйс ноён, Гербер эрхэм дөрвүүл арал руу одлоо. Санваартан, барон хоёр шүтээнд хэдэнтээ мөргөн, аман дотроо уншлага уншин, булшин дээр цэцэг тавин өвдөг сөхрөн мөргөв. Чингээд нэг нь цахиур цахин гал гаргахад, нөгөө нь Дидрогийн ном дотроос Жан Жакийн нэр гарсан хуудаснуудыг урж авлаа. Цаас шажигнан хурц дөл дүрэлзэхэд, санваартан номоос үлдсэн бүх зүйлийг гал руу шидэв. Хар утаа хөшөө даган өөдөө суунаглахад залуу мөргөлчид:

	— «Бүх гүжир гүтгэлгийн санаа үүгээр хийсэн арилтугай!» гэж занал хорсол буцлан дуудлаа.

	Төдий удалгүй Эрменонвильд хэргэм тушаалаараа одоо хүртэл ирсэн бүх эргэлчдээс өндөр зэргийн нэгэн этгээд иржээ. Тэр бээр өөрийгөө Фалькенштейн гүн хэмээн даруу нэрлэв. Үнэндээ тэр гүн нь хатан хааны ах, Ромын эзэн хаан хоёрдугаар Иосиф болох нь хэн бүхэнд ил байв.

	Жирарден Иосифыг Марк Аврели хааны үеэс хойш ертөнцөд суусан хаадын хамгийн дэвшилт хүн гэж үзэн, чин зүрхнээс гайхан биширч, сэтгэл гүнээ хөдлөн хүлээн авчээ.

	Хааны байдал төлөв, түүний олонд дуурьссан алдар нэртэй дүйх аж. Хаан бээр Жирардентэй эн чацуу мэт хөөрөлдөн, Жирарденийг Жан Жакаас эш татан ярихад сонирхон чагнаж, «Нийгмийн гэрээний» талаар санал бодол солилцон, хэдийгээр хаант засгийн талын хүн боловч Жирарденээс өөрөөс нь ч илүү дэвшилт хүн болох нь илт аж.

	Үдийн зоогийн дараа хаан салхинд гарах гэж зочлох гэрийн эзнээс адбиш ганцаар явъя гэж үнэнхүү сэтгэлээс гуйлаа. Тэр бээр Жан Жакийн ганцаараа байхын жаргалыг эдэлж үзэх сэн гэжээ. Жирарден аадрын хар үүл гарч буйг анхааруулсанд Фалькенштейн гүн өөрийн нутагт Альпын нуруунд асахдаа юм бүрийг үзэж дассан хэмээн Жирардений үгийг эс авав. Төдий нэг цаг хэртэй болоход үер цутгав. Жирарден сэтгэл чилэн тээнэгэлзэв. Хүн явуулж зочин дээдэст туслуулдаг юм бил үү гэж тушааснаа, зарсан хүнээ эргүүлж дуудав. Дахин нэг цаг болоход Фалькенштейн гүн, шалба норчихсон ирж, үер нэн ширүүсэхэд нэгэн агуйд орж хоргодсоноо ярилаа. Гүн, бэйсийн өгсөн хуурай хувцсыг сольж өмсөн, тийн тэр хоёр бие биедээ туйлын дотно сэтгэлтэй салж одлоо.

	Бэйс өнөөх бяцхан агуйг «Иосифын агуй» гэж нэрлэн, дээр нь 

	 

	«Жуулчин аа, үүнийг хараад зогс!

	Жижиг энэ агуй, гэгээн тэр буянтанд

	Замдаа орогнох гэр нь болж байсан юм»

	 

	гэсэн бичиг хаджээ.

	
ХОЁРДУГААР БҮЛЭГ : ЭРМЕНОНВИЛЬ ТОСГОН БА «НИЙГМИЙН ГЭРЭЭ»

	Өгүүлэх нь, Жирарден эрхмийн Иосифын зочилсонд баярласан баяр дээр нь нэгэн зүйл гашуун дусал дусжээ. Иосиф хаан шилтгээнд хонохгүй гэж, дандаа биедээ авч явдаг хээрийн ороо Морис өвгөний буудалд тавихыг тушаажээ.

	Жирийн нэгэн байшинд байх нь хааны таалалд нийцжээ. Дээврийн нэг хэсгийг сүрлээр хучсан нь Филимон, Бавкид нарын овоохойг санагдуулав. Харин Морис өвгөний дотор солиу зөрүү санаа төрлөө. Түүнд хязгааргүй их заяа тохиолдож, ромын эзэн хаантан өөрөө тэр өвгөний дээвэр дор нэгэн шөнө өнгөрүүлэхийг таалжээ! Хэдий тийм боловч, Жан Жакийн гүн ухаан түүний иргэний омог бахдалыг шатаах учир, энэ зочинд ч ердийн зэргийн нэгнээс гойд хөл алдахгүй гэж боджээ. Жич хаантан түүний жаалхан охины хацрыг илэн, нэрийг нь өхөөрдөн асуухад, Морис тэсэж эс чадан: 

	— Ямар их аз вэ, ямар их заяа вэ! гэж тэр дуу алдан: — Ийм элэгсэг тааламж, өөд бологч Жан Жакийг минь хэчнээн их баярлуулах байсан бол! гэв.

	Оройн зоог барьсны дараа Иосиф, Морисоос Жан Жактай биеэр уулзаж учирч байсан тухай нь асуугаад, их багшийн бүх зохиолыг долоо дахин уншсан гэхэд нь «Нийгмийн гэрээ» түүнд ямар санагддагийг асуун, хариу өгүүлэхийг анхааралтай сонсон, хааяа хааяа:

	— Дуулж байна уу.., тэр хараач... гэх юм уу, эсвэл, — Ер олиггүй биш байна! гэж дуугарч байв.

	Бэйс өөрийнхөө агуй дээр бардам бичиг хадсан байхад, Морис өвгөн дор нь орохгүй гэж сэтгэв. Тийнхүү тэр бээр Санлийн яруу найрагч Лише гэгчтэй уулзан, тохирсон нэг шүлэг зохиож өгөхийг хүсэв. Лише эрхэм түүний хүслийг хангаж, гуанзны хэрэмд Иосифын ирж байсныг магтсан шүлэг бичсэн самбар хаджээ. Тэр шүлгийн эх нь «Гүн ухаантан ноёнтон жирийн овоохойг ордноос дээрд үзэв» гээд төгсгөлд нь «ачтай германчуудын эзэн бөгөөд эцэг» гэж дуусжээ. Түдэлгүй Эрменонвилийн оршин суугчид энэ шүлгийг цээжилсэн байв.

	Нүдэнд ил туссан энэ самбар бэйсийн дургүйг хүргэв. Морис бэйсийн дургүйг дандаа нь хүргэдэг аж. Энэ буурчийн газар хэзээнээс нааш «Туулайн бөөр» гэдэг нэртэй байсан шүү дээ, одоо бол эрээн мяраан Жан Жак салхинд зугаалж яваа харагдах тэр хаяг дээр «Жан Жакийн оромж» гэж бичсэн байв. Суурины оршин суугчид Морисын үгэнд орон, хүн бүхэнд «Оромжийн» цэцэрлэгт Жан Жак олонтоо очиж дуртайяа суудаг байсан юм гэж ярин, мөргөлчид ч тэнд ирэн дурсгалт газраас үздэг байв. Буурчийн газрын сэхүүн эзний тавьсан сэтгэгдлийн дэвтэрт ч удалгүй Франц улсын алдарт хүмүүсийн нэр ярайжээ.

	Өгүүлэх нь, Морис зочдынхоо дэргэд очиж суун хүүрнэлдэн хэлэлцэх зантай билээ. Жан Жакийн ярианаас эш татах мэтээр сэтгэл хөдлөм, инээдэмтэй, жижигхэн шог яриа хүүрнэн, өөрийн их найзын хэрхэн нас нөгчсөн тухай харийн хүмүүст элдэв муу ёрын үг гаргаж ирэх билээ. Зочид гийчид элэг эмтрэн чагнаж, айн эмээн, Жан Жакийн хооллодог байсан нугас, загасанд идэх юм өгч байв. Де Линь гүн өвгөнд мөнгө өгч, тэдгээр амьтныг зочдын хоолонд үл төхөөрөн, ердийн үхлээр нь үхүүлээч гэж гуйж байлаа.

	Зөвхөн бэйсээр ч үл барам, Левассер ахай ч нэгэн адил өнөөх Морисын муу ёрын үгийг хэрэггүй юм гэж үзэв. Тийнхүү зоригт тэр авгай эл муу явдлыг зогсоох гэж шийдлээ.

	Тэгээд хар хувцастай тэр авгай цэцэрлэгийн туулайн бөөр модны ёроолд эрээлжилсэн гэрэл сүүдрийн дунд ихэмсэг суун, шарсан өндөг идэж шар дарс балган, загасанд хоол өгч байв. Морис өвгөн санд мэнд нааш цааш алхаж байлаа. Левассер ахай:

	— Эрхэм ээ, нааш яваад ирээч, гэж тушаангуй дуугаран: — Та миний дэргэд суугтун. Миний хүргэн хүүгийн нас нөгчсөний ачаар та худалдаа сайн хийж байх шив дээ гэв. 

	Өвгөн хариуд нь:

	— Би өчүүхэн хэрээрээ түүний найз нь байсан юм даа. Хүн түүнийг мэдэж байгаа юм, сайшааж ч байгаа юм, тэгээд ч хүн манайд ирдэг юм гэв. 

	Чингээд Левассер ахайг дуугүй байхад өдөх маягтай, 

	— Миний найз Жан Жакийн тийм гэв гэнэт үгүй болчихсонд л би зүрх шимширдэг юм, яг урьдхан нь шүү дээ, бие нь зүв зүгээр, манайд ирээд надтай хөөрөлдөж байсан хэрэг гэв.

	— Гэв гэнэт үгүй болов гэнэ ээ, та? гэж Левассер ахай асуун загасанд тэжээл өгсөөр байвч амьсгаа нь хүчтэй болон дээд уруул дээрх үс нь үл мэдэг өрвөсхийн, — Тийм л гэв гэнэт үгүй болж дээ. Зарим нь тэр ч байтугай "сэжигтэй, гэв гэнэт" гэж ч ярьдаг юм. Өдөр урт болоход Эрменонвилийнхэн юм юм л ярих юм байна! Таныг ч энэхүү гэв гэнэт үгүй болсонд нь орооцолдсон гэж хүн шивнэлдэхийг та ч сонсож магадгүй шүү, учир нь танд ашигтай болсон нь ил байна гэв. 

	Өвгөн, Левассер ахайг нүд бүлтийн ширтэв.

	— Энэ чинь хүн бүхэнд ил байна шүү дээ! гэж түүний уурсахад,

	— Гэтэл бас хүн бүхэн гэж Левассер ахай өвгөний үгийг таслан, «энэ явдал охин бид хоёрын сэтгэл зүрх болон аж амьдралд маань хэцүү юм болсныг мэдэж байна. Хэдий чингэвч ядарсан хоёр бэлэвсэн бидэн рүү занал зүхэл болох хүн бас байх юм гэв.

	Морис хөлс нь чийхран дув дуугүй суухад, Левассер ахай хүнд бүдүүн биеэрээ бараг наалдах шахам суун, тун эелдгээр:

	— Эрхэм та, бид хоёрт туслах ёстой, та тэгье гэвэл чадна. Танай энэ сайхан туулайн бөөр модны дор суун яриа дэлгэгчид цөөнгүй гуанзны олигтой эзэн гэдэг чинь цагдан сэргийлэхээс илүү их юм мэднэ. Ийм болохоор ийм дэмий яриаг хэн гаргаж байгааг олж мэдээд над руу нэг нүд ирмэчхээч. Тэр чалчааг чинь би эзний шүүгчдийн атгад оруулаад орхиё. Морис гуай, та бидэнд ингэж дэмжлэг үзүүлээч. Та бол миний мартагдашгүй хүргэний найз нь байсан шүү дээ. Манай Терезе талийгаачийн эдэлж байсан юмнаас танд дурсгал болгож өгнө гэж бэлдээд л байдаг юм... гэхдээ хөгшний жижигхэн ширүүн нүд нь төв, уйтай, газардангуй байлаа.

	— Хатагтай, та нэн сайхан сэтгэлтэй хүн юм гэж Морис өгүүлээд; — Харин илэн далангүй ярихад гэснээ тэр зориг орон, — Би танд нуулгүй хэлье л дээ. Саяын өөд бологчийн нас барсан явдал нь гэвэл яг католик мөргөлт ёсоор ч болсонгүй шүү дээ, ингэж та өөрөө ч хэлэх байх, хатагтай гэв. 

	Левассер ахай цагаан сэтгэлээс:

	— Тийм ч байж болно, үгүй ч байж болно. Миний эрхэм хүндэт хүргэн бол гүн ухаантан дайснууд бий гэж үргэлж гомдол гаргадаг сан, та ч мэднэ дээ, тийм ч учраас гэнэт санамсаргүй явчихад нь би юм юм л бодсон доо. Тэгээд хүн ч дэргэд нь байсангүй, шүүгч ноёд ч ерийн жамаар үхсэн байна гэж тогтоогоо биз, тархинд нь цус харваж гэсэн юм, мөн их дээдэс, хатан хаантан соёрхон охин бид хоёр дээр залран ирж эмгэнэсэн нь тэрхүү тогтоол шийдвэрийг биечлэн баталж байгаа мэт байлаа. Иймд шүүх болоод хатан хаан нэгэнт ингэж айлдсан болохоор Морис гэж нэг өвгөн, Левассер гэж нэг авгай хоёр амаа хамхиж байсан нь дээр байна гээд яриагаа дуусган, — За би гэртээ харилгүй болохгүй. Би хэдийг төлөх вэ, эрхэм ээ? гэхэд,

	— Хэрэггүй хэрэггүй, зүгээр хатагтай минь! гэж Морис өвгөн хариулан, — Саатан морилсон тань над эрхэм! Харин тэр нэг дурсгалын жаахан юмны тухай та үнэнээсээ ярьж байгаа бол, би танай хүндэт охин, та хоёр дээр очиж сэтгэл баясахыг хүсэж байна. Хөөрхий талийгаачийн минь сэтгэл нь хөөрдөг байсан тэр Швейцар байшинг нэг харах сан гэж би эртнээс мөрөөдсөн юм гэв.

	Түүнээс хоёр хонож байтал Морис швейцар байшинд хүрч очжээ.

	Жан Жакийн тухай элэг эмтрэм, сэтгэл хөдлөм, ерийн санааны угаас хүүрнэлдэв. 

	Морис өвгөн:

	— Энэ байшинг тэр үзэж чадалгүй өнгөрөх гэж байх уу! гэж байн байн харамсан дурсаж байв.

	Тэндээс өвгөн явахдаа талийгаачийн нэг унтлагын цамц, нэг хөөрөг, түүний таяг, элэгдсэн илгэн дотортой сүрэл гутлыг авч харьжээ.

	Тэр үеэс хойш Морис тэргүүн зочид ирэхэд найз бөгөөд багшийнхаа эдэлж байсан эд өлгийг гайхуулан үзүүлдэг болжээ. Зочид нь нандин эдгээр юманд зүрх догдлон, гар чичгэнэн хүрч, мөрөөдөх нь ч цөөнгүй байв. Харин Морис өвгөн тэдний өндөр үнэ өртөгт ч санаа эс татагдах ажээ. Тэр ямар хэзээнээс нааш Франц гүрэнд цохилж байсан хамгийн уужим сэтгэлт, нас барсан Вольтерын зүрхийг бумбын хамт өлөг цуглуулагч нэгэн англид гурван зуун луидороор худалдаж байсан Вольтерын өргөмөл охины эр Вилет биш!

	Тэгээд мөргөлчдийн урам хугарч байхыг Морис өвгөн ажиглахдаа, бишрэн гайхагчдыг ингэж гомдоож байгаагаа талийгаач Жан Жакийн өмнө яаж хариуцахаа өөрөө өөрөөсөө асуув. Тийм яг адилхан хөөрөг, гутал хийлгэн худалдаж, жинхэнэ бодит эд өлөг нь өөрийн бат гарт бий гэж санаа тайван суув.

	Буурчийн газрын эзэн нөгөө эмэгтэйчүүдийг амар жимэр үлдээсэн бол бэйс ноёныг нэн хортойгоор мөшгөхөд Эрменонвилийнхэн цөм түүний гаргасан цуурхлыг даган цуурхлаа.

	Учир нь Жирарден бэйсийн тариачид нь эзэн ноёндоо дуртай биш ажээ. Соёл боловсролт эзэн нь тэднийгээ олон тооны алба гувчуураас чөлөөлсөн боловч, жижиг зүйл дээр тэр шударга бус, дураараа, тэр ч байтугай эзэрхий, нэн ялангуяа Жан Жакийг байхгүй болсноос хойш бол дахиад л таягаар татдаг өвгөн болох гээд л байлаа. Тариачид нь эсэргүүцэн гэдийх болов. Тэр бээр хамжлага албат нараа хэдийгээр сайн байлгах авч тэдэнд эрх чөлөө олгодоггүйд нь хамжлага нараар үл барам, газар түрээслэгчид болон сул тариачид ч албатын нэг адил дургүйцжээ.

	Бэйс сувдаг шунахайдаа бус, өвгөд дээдсийн чин журам баримтлан эрх дархаа хадгалж байдаг билээ. Эцэг ёсны чанга удирдлага байхгүй бол энэ тэнэг амьтад, хагас малууд, өөрийнхөө эсрэг ч юм үйлдчихэж байж магадгүй гэж тэр боддог билээ. Энэ зөрүүдүүдэд өөрийн нь нөр тусыг бодон хайрлах, хүндэтгэх санаа огт төрдөггүй, түүгээр ч үл барам харин Жан Жакийн нас барсны хариуцлагыг хүлээх ёстой мэт балай хорлогчин цуурхал тасрахгүй шинжтэй гэж тэр уурсав.

	Тийн байтал нэгэн хамжлагын албат Труэль гэдэг ядуу зарц ирж, охин Полинагаа нэгэн сул тариачинтай суулгах зөвшөөрөл гуйлаа, тэгэхдээ тэр хархүү нь бэйсийн эдлэнд биш, очиж очиж бэйсийн өшөөтэй хөрш Кондэ хунтайжийн эдлэнд суудаг аж. Жирарден удаан цаг тээнэгэлзэж байгаад эцэст нь өөрийгөө давлаа. Ер нь тариачидтай нэн өршөөнгүй хандаад үзье, зөвхөн Труэлийн Полинаг хүнтэй суухыг зөвшөөрөхөөр ч зогсохгүй, бүх тариачдаа бүрмөсөн сул чөлөөтэй болгочихъё гэж бодлоо.

	Тэгээд Жирарден нэн өршөөнгүй шийдвэрээ тунхаглах учир тариачдыг шилтгээнд төлөөлөгчид ирүүл гэж тушаалаа.

	Түүнээс төлөөлөгчид шилтгээний их танхимд ирэн зогсоцгооход юуны өмнө, хэдийгээр сэтгэлд хялбар биш боловч, Полина Труэлийг Жозеф Картертэй суухыг зөвшөөрөхөө мэдэгдэв. Дараа нь өөрийн бэлтгэсэн том яриагаа эхлэх гэж байлаа. Гэтэл гэнэт толь адил гялалзсан сайхан зүймэл шал дээгүүр модон шаахайгаа чирсээр Мишель Депорт олны дундаас гарч ирээд ам нээлээ. Тэр тариачин өгүүлэхдээ, эзэн ноён ядуу доордсыг сайхан сэтгэлээр харж үзэж, тэр ч байтугай хүн бүхний найз нөхөр Жан Жак гуайг хүртэл орогнуулж байв. Гэтэл бүхний манлай Христос мөргөлт ван хаантнаас эхлэн хамжлагаар боолууддаа чөлөөт эрх олгон, тэднийг бусад хүнтэй нэгэн адил тэгш эрхтэй болгон, өөрийн эрх ямбанаас татгалзаж байна. Тэдний эрхэм дээд язгуурт ноён тэрхүү эрх, ямбанаас яагаад татгалзахгүй байна? Үүнд л тэдний сэтгэл дунд байх юм. Ер нь тэгээд цаашид яах юм бэ? Ноёнтон ч ухаандаа тунгаан: «За больё гэх» болсон юм биш үү? гэжээ.

	Жирарден нэг алхам хойш ухрав. Дургүй нь хүрчээ. Сайн санааны үүднээс өөрөө эхлэх гэж байсан зүйлийг харин албадах гэсэн янзтай. Тэр бээр хариу эс өгөв.

	Тийн байтал «Өвөг эцэг Антуан» гэгддэг тариач Антуан Монье ярилаа. Настай хүний чичгэнэх дуугаар тэр ярихдаа эрхэм Жан Жакийг энд ирснээс хойш тэд хааяа хааяа цугларан сууж, бичиг мэдэх хар лам багш буюу Морис өвгөн зэргийн хэн нэг нь Жан Жакийн номоос уншин тайлбарладаг байв. Чингэхэд хэрэв Жан Жакийн номд эс байсан бол, эзэн ноён танд доордос тэд хэрхэн ингэж айлтгах билээ гээд тэр мөргөлийн библи судраас эш татан уншиж байх мэт: «Захирагч захирагдагч хоёр этгээдийн эрхийн хооронд шударга зааг тогтоох ба түүнчлэн захирагдагчдын залгуулах албан үүрэг ба мөн хүн төрөлхтний хувьд эдэлбэл зохих ердийн жам ёсны эрхийн хооронд зааг тогтоох нь гол зүйл юм» гэжээ.

	Чингэхэд Жирардений царай бүрмөсөн барайв. Түрүүнд нь хүү нь Жан Жакийн сургаалыг тэрсүүдээр тайлбарлаж байсан, гэтэл одоо өөрийн нь тариачид хэгжүүрхэн Жан Жак юу гэж номлосон, ер нь яах ёстой болохыг Жирарденд өөрт нь зааж өгөх санаатай байна.

	Тариачдаа дураар нь тавьснаас л энэ бүхэн болж байна. Гэвч тэр одоо «Vos ego» «Би та нарыг даа!» гэдгээ үзүүлээд өгнө гайгүй гэж дотроо занаж байв.

	Тэр өөрийн тариачдын гүн ухааныг огт тоохгүй орхих юм бол, Робинэ эрхэм, үеэл Водрей нар шоолох болно, тэгэхээр биеэ барих ёстой. Тийнхүү төлөөлөгчдийн зүг ярвайсхийн инээмсэглэн, 

	— Найз нөхөд минь ээ, манай Жан Жак арай ч Морис өвгөний тайлбарласан шиг хэлээгүй. Нийгмийн гэрээ гэдэг номд бол ингэж байгаа юм шүү дээ. Улсын хэсэг нэг бүр нь, хүний биеийн эрхтэн адил бие биеэ харилцан нөхөж байдаг байна. Үүнд манай Жан Жак бол Ромын түүхийг авч үзсэн юм. Ром гэдэг бол эрт дээр цагт агуу их бөгөөд буянтай улс байсан юм. Тийн байтал нэгэн удаа гуравдугаар давхарга бослого гаргахад, нэгдүгээр давхаргын нэгэн зүтгэлтэн Менений Агриппа гэгч босогчдод эрхтэн тус бүрийн үүргийг таниулжээ. Тэр хэлэхдээ, нэг давхарга нь уураг тархи болж, нөгөө нэг давхарга нь гэдэс болох ёстой юм гэжээ. Та нарыг би уураг тархи нь болно биз гэж зүтгэхгүй байх гэж найдаж байна гэж сургамжлав.

	Жирарден хар бор юмнуудтай маргаж доош орохгүй гэж бодсон боловч, харин дуунд нь басамжлан тохуурхах байдал сонстохыг дарж эс чадлугаа.

	Үүнд хариу өгсөн хүн нь мөн л Мишель Депорт байлаа. Тэр бээр тоомсоргүй бөгөөд энгийн байдалтай: 

	— Үгүй! гээд, цайлган, шуудханаар, — Бид гэдэс нь ч мөн нь мөн л дөө, мэдэж байна. Харин тэр гэдэс нь дүүрэн л байдаг сан бол гэхэд тариачид инээлдэв.

	Бэйс ноён инээсэнгүй. Тэдний инээдмийн цаана юу байгаа нь аятай биш ээ, хортой, аюултай сонстжээ. Тариачдын нь царай үнэндээ ийм байдгийг тэр сая олж харлаа. Харахад тэд хэдийгээр мулгуу боловч, тэр мулгуугийн ихээхэн хэсэг нь хуурмаг бөгөөд түүний нь цаана дайсагнасан, тариачны мэх, аюул нуугдаж байв.

	Түүнээс Антуан өвөг эцэг дахин тосон авч эвлэрэх дуугаар:

	— Эзэнтэн биднийг битгий буруушаагаарай. Бид жаахан хэгжүүн байж ч болно, тэгээд ч бидэнд гүн ухаан гэж байхгүй, бид өөрийнхөөрөө л ярина. Гэвч... гээд тэр өвгөрсөн хоолойгоо чичгэнүүлэн, — Бид амаа угаадаггүй боловч үг хэлнэ шүү, «айлаас эрэхээр, авдартаа эр гэдэг юм» гэв.

	Жирарден бэйс түүний сайн дураар өгөх гэж байсан юмыг хэгжүүрхэн булаан авахыг үл зөвшөөрнө гэж дотроо хатуу шийдвэрлэв. Чингээд эвгүйрхэн салцгаажээ. 

	Түүнээс Жирарден хэдэн өдрийн турш дотроо бухимдав. Тариачид нь харин Жан Жакийг өөрийнд нь биш тэднийхэнд айлчилсан шиг аашилж байна. Ер нь «Нийгмийн гэрээ» гэдгийг чинь бүх олны сайн сайхныг хариуцсан тэдэнд зориулан бичсэн болохоос биш мангуу, муусайн тариачдад зориулсан юм биш.

	Бэйсийн бодлоор бол Жан Жакийн сургаалыг онцгой хортойгоор тайлбарлаж буй хүн бол Мартин Катру шиг байв. Хэгжүүн царайтай, гүйлгэнэсэн хурдан нүдтэй муу санаатай тэр хархүү Жирардений сэтгэлд хэзээний олигтой биш байсан юм, тэгээд бас Фернанд түүнийг шилж найзалсанд дургүй хүрдэг билээ.

	Фернандын явдалд Мартин юу бодлоо. Лав талийгаач Жан Жакийн нөлөөгөөр Фернанд эцэст нь санаа шуудран далайн чанад дахь эрх чөлөө эрэгчид рүү явж өгсөн шиг байв. Нямбай зантай Мартин, Жан Жакийн зохиолуудыг улам лавшруулан уншиж, будилаантай, учир нь үл олдох юмны хажуугаар нэн шинэ, гайхмаар хувьсгалч үзэл санаа олж харж байв. Язгууртнууд ийм хүнийг дотроо тэвчин байлгаснаар үл барам хүндэтгэж байсан нь гайхалтай. Жан Жакийн бүтээл нь Мартины өөрийн нь ямбатан дээдсийг үл итгэн өшрөх санааг улам чангатгаж байв. Тэр Жирарден шигүүд бол сайн сэтгэл гаргах боловч, олигтой юм болохгүй, учир юү гэвэл тэд дэндүү сул юм. Хамаг сайн нь дороос, гурав дахь давхаргаас, ард түмнээс гарч иржээ. Ийм л юм, ингэж Жан Жак сургасан юм. Харин тэр том толгойтнуудыг бол сайн юм руу албадан оруулах ёстой.

	Түүнээс Мартинд Эрменонвильд байх өдөр өнгөрөх тутам төвөгтэй болов. Тийнхүү тэр бээр сургуулийн багш Карлод очиж ятгасанд эцэст нь тэр авьяаслаг энэ залууг нэг хотод буюу чадвал Парист бичээчийн албанд оруулж өгөөч гэж гуйжээ.

	Мартиныг бэйс харах бүрдээ Фернанд санаанд нь орж эвгүйрхэх тул түүний үгүй болох яамай ажээ. Харин гүн ухаан нь доордсын толгойг ямар амархан эргүүлж болохыг бэйс саяын тариачны төлөөлөгчдийн явдлаас олж мэдсэн бус уу? Тэгтэл Катру гэдэг тэр залуу чинь яс махнаасаа тэрсүүд шүү дээ. Энэ ч учраас Жирарден за ч, үгүй ч гээгүй юм.

	Тэгтэл нэг бяцхан хэрэг бэйсийн эргэлзэхийг болиулав. Түүний эзэмшилд хүчинтэй байгаа загас агнах тухай хуучны нэг дүрмийг тэр онцгой нарийн мөрдөх билээ. Тэр бээр тариачдад нуур усандаа загас барихыг зөвшөөрөх боловч тэд нь барьсан загасныхаа нэг хэсгийг юуны өмнө эзний гал тогоонд худалдаж байх ёстой ажээ. Бэлэвсэн эхнэр Катру шилтгээний албан хаагчид урьдчилан үзүүлээгүй загас мухлагтаа худалдаж байсан нь илэрчээ. Хэрэг тулгарч ирэхэд мухлагийн эзэгтэй мултрахыг оролдон элдвээр цагаатгах гэхэд зэвүүцсэн бэйс уур нь хүрч, Катругийн бүх түрээс хугацаа дууссаныг далимдуулан мухлагийг өөр хүнд өгчихжээ. Энэ явдал хөгшин, хүү хоёрын уулын хүнд байдлыг улам хэцүү болгосонд тосгоныхон шагшин дургүйцжээ.

	Өгүүлэх нь, Жирардений сэтгэл дунд байв. Тэр бээр хамжлага захирах эрхээсээ татгалзах гэж байв. Гэтэл бүдүүлэг тариачид нь эл байдлыг хэвээр байлгахад хүргэв. Гэтэл бас энэ нэг бүтэлгүй мухлагийг буцааж авахад хүргэлээ. Тэр өөрөө бол газрын эздийн хамгийн сайн сэтгэлт нь билээ. Гэтэл цөм л түүний эсрэг шиг, тариачид нь үг хэл болж байв. Энэ бүхний гол шалтгаан нь бол тэд Жан Жакийг зөнд нь уншиж орхиод, хамгийн тунгалаг хамгийн мэргэн тэр хүний санаа бодлыг ямагт буруу солио ойлгосноос болжээ.

	Нэгэнт гаргасан шийдвэрээ буцах няцах зарчим бэйсэд байхгүй. Гэвч бэлэвсэн эм Катруг ийм хатуу шийтгэсэндээ тэр сэтгэл чилэв. Төдий тэр дорхноо шийдээд, Парисын өмгөөлөгч Бувье эрхэмд хэлсэнд, тэр нь Мартиныг товчоондоо авч ажиллуулна гэж илэрхийлэв.

	Ийнхүү Катру эхийнхээ хамт Парис руу нүүжээ.

	
ГУРАВДУГААР БҮЛЭГ : ЛЕВАССЕР АХАЙ ҮГҮЙ БОЛОВ

	Өгүүлэх нь, Терезе үхсэн нөхрийнхөө булшин дээр олонтоо очдог байв. Тэр бээр талийгаачийг өөрийг нь хороосон Николастай байгалийн нүдний өмнө суув гэж уурсах вий гэж эмээх билээ. Жан Жакаас тэр уучлалыг гуйж, муу юм хийгээгүй гэх буюу түүний эсрэг юм болоогүй гэдгээ ойлгуулахыг оролдож байв.

	Тэгээд Терезег нөхрийнхөө нас барсан нэг жилийн ойн өдөр улиангар модны ёроолд булш руу харан гиюүрэн сууж байтал Жирарден ирж явснаа өөрийг нь хармагц буцан одохыг ажиглажээ.

	Бэйс түүнд ийм муу байх нь хэтэрхий юм биш үү! Ядахдаа Жан Жакийн нас нөгчсөн нэг жилийн ой нь болж байхад түүний бэлэвсэн гэргийд нь арай зөөлөн байж болох сон биз ээ. Тэр бээр эхдээ гомдоллон:

	— Хатан хаан хүртэл сэжиглэхгүй таалж байхад тэр нүүрээ буруулаад байхдаа яадаг юм бэ. Ер нь эндээс явцгаая, энэ хар уйтгартай нүхэнд нь өөрийг нь ганцаарыг нь хаяад зайлаад өгье гэв.

	Левассер ахай Терезегийнхээ өнөөх л дэмий балайрахыг сонсоод санаа алдав. Эх нь цөхрөнгөө баран,

	— Бэйс чамайг илэрхий үзэж чадахгүй байлаа ч гэсэн Руссогийн бэлэвсэн гэргий нь Эрменонвильд, оршуулсан булшны нь дэргэд л байх ёстой доо. Чи бэлэвсэрч чаддаггүй эм юм бол адгийн муу новш юм. Тийм бол чамд Английн хаанаас ч тэр, лорд маршалаас ч тэр ганц су ч олдохгүй, сохор зоос ч олдохгүй. Үхэр минь, Жан Жакийн булш л чиний хоолны ганц тэвш гэж ойлго гэж цуцалтгүй хэлдэг үгээ хэлэв.

	Терезе өнөөдрийн бэйсийн гомдоосноос болсон шиг ийм муухай ааштай байх нь ховор билээ. Ер нь энэ зэлүүд байшинд амьдарч байгаадаа огт дажгүй, дуу чимээгүй, номхон байх шиг байдаг байлаа. Левассер ахай, Терезе нэг юм олоод нөхөцчихөөгүй байна гэж сэтгэл амар байв.

	Гэтэл Терезе нь эр олоод авахад хялбархан байжээ. Бэлэвсэн эхнэр Руссо бол аятайхан бүсгүй учир эргүүлэх хүн мундахгүй бөгөөд өөрөө ч гэсэн заримдаа хүнтэй явалдчихмаар санагддаг боловч биеэ барьж байв. Юу гэвэл, тэр Николасыгаа ирнэ гэж хүлээж байлаа.

	Энэ зуур тэр хоёр ч удаа сэм мэдээ ирүүлжээ. Заавал эргэж ирнэ гэсэн байв. Өөрийгөө хүлээж бай, ер тэнэглэж болохгүй гэж захирангуй тушаажээ. Хүүхэн ч үгийг нь дагав. Талийгаач Жан Жакийн хувьд ч гэсэн биеэ зөв аятай авч яваа гэж овоо найдвартай байлаа. Үнэндээ түүний цаг бусаар нас барсан явдалд Терезе огт холбогдолгүй, гагцхүү Николас гуай л хүүхний төлөө үйлдсэн хэрэг, тэр учраас ч Жан Жак гомдол өвөрлөж болох юм. Терезе, Жан Жакийн гомдлыг тайлах гэвэл гэм болохгүй л дээ. Тийнхүү талийгаачийн булшин дээр шамдан очихоор үл барам, өчүүхэн бялзуухайнуудыг нь сайн тордохыг хичээн, савны нь усыг олон удаа сольж, нэн дуртай иддэг шар цэцгийг нь өдөр бүр түүж өгдөг байв.

	Түүнээс сар жил өнгөрөх тутам Левассер ахай бие доройтож байгаагаа ажин мэдлээ.

	Тийнхүү сүүлчийн заавраа өгөхөөр тэнхээгээ гарган Санли хот дахь Жибер түшмэлийнд очив. Өмгөөлөгч түшмэл сувдгийн нэг, гэвч ажилдаа адтай учир ахай өөрийн хүсэл мөрөөдлөө түүнд илэн далангүй тоочлоо. Хойд насандаа ч гэсэн авгай, хүү охин хоёроо тэтгэхийг бодно, хоёулынх нь нас явчихсан авч тэдэнд энэ нь хэрэгтэй ажээ. Өмгөөлөгчөөс Левассер ахай Франсуад жил тутам хориос илүүгүй луидор олгож байхаар тийм гэрээ бичиг гаргаж өгөхийг шаардав. Гэвч юуны өмнө Жибер түшмэл Терезег дахин хүнтэй суулгахгүй байхын тулд шүүхийн болон хувийн талаас бүхий л арга чарга хийж, ухуулан ятгахыг Левассер авгай хүсэмжлэв. Терезе бол бэлэвсэн эхнэр Руссо байх ёстой, бэлэвсэн эхнэрийн тэтгэврээр амьдарч амь зуух ёстой. Левассер ахай өмгөөлөгч түшмэлийг энэ талаар санаа аль болох тавихыг дахин дахин гуйж, тэнгэр сахигуулсан ба өмгөөлөгчдийг ивээгч Ивон гэгээндээ энэ хүслийг биелүүлэхээ тангараглаач гэв. Авгай бол харин үлэмжхэн хөлс төлөхөд бэлэн гэлээ.

	Уухилсан сөөнгө бүдүүн хөгшний хэлэх хэцүү үгийн хүч болон хатуу зориг Жибер түшмэлийн дотор их юм санагдуулав. Авгайн санааг тэр эхийн мэргэн ухаан гэж үзэв. Мөн нөгөөтээгүүр Жан Жакийн бүтээлийг тэр үлэмж сайшаадаг авай. Бэлэвсэн эхнэрийг түшиж байх тийм зүйл хуульд бараг байхгүй биз ээ. Хэдий чингэвч жил бүр таван луидор төлөх юм бол аль болох бүхнийг нь хийж тусалъя гэж шийдлээ.

	Түүнээс Левассер ахай Эрменонвильд буцаж ирмэгц үхэхээ хүлээн хэвтэж өглөө.

	Тэр үед Франсуа түрүүч ирэн, эхийгээ үзмэгц бархиран уйлав. 

	Эх нь тайтгаруулан:

	— Би чиний төлөө бодсон, миний зоригтой хонгор хүү минь. Чамд жил бүр тэтгэвэр олгож байх болно. Тэгээд би ариутгалын орноос мултармагц бүх гэгээнүүдэд очиж, чамайг даатган, чиний сайхан үйлсээ бүтээхэд чинь тус болно гэхээс нааш салахгүй дээ гэв.

	Тэгээд хөгшин үг хэлэхэд бэрхтэй болоход Терезетэй эцсийн удаа ярилцлаа. Франсуа хэчнээн сайхан төсөв төлөвлөгөө олж хийсэн ч Парис руу нүүж сууж хэрхэвч болохгүйг Левассер ахай охиндоо ойлгуулах гэж эрмэлзэв. Мөн хэзээ ч эрд гарч болохгүйг захилаа, хүүхний найз өнөө муу нохой ч ирсэн бүү суу гэв.

	Эцсийн удаа давтан:

	— Чи бэлэвсэн эхнэр Руссо л гэж байх юм бол мөнгө чамд олдохдоо л олдоно. Өнөөх золиг чамайг мөнгөгүй болж гэж мэдвэл л чамд хэцүү болно шүү, үр минь. Гэвч тэр удахгүй байх аа. Талийгаачийн булшны дэргэд л бай гэж заан, — Бэлэвсэн эхнэр Руссо л байж үз чи минь гэж хэлээд амьсгалаа хураалаа.

	Түүнээс түрүүч Франсуа өөрийн биеэр бэйс ноёнд очиж эхийн нас нөгчсөнийг мэдэгдэв. Мөн Жан Жакийн төлөө зүтгэж байсан энэ хөгшнийг түүний дэргэд зэрэгцүүлэн оршуулах нь зүйтэй гэж тэр хэлээд авчээ.

	— Яаж тэгж болдог юм бэ! гэж бэйс улсхийв.

	Үүнд язгууртны их зан гаргахад түрүүч дургүй хүрсэндээ эхийгээ тэргүүн зэргээр оршуулахын тул хөрөнгө хайрласангүй захиаллаа. Дамартений сахилтан нар цөм оршуулгад оролцжээ. Морис өвөө бас л хоцорсонгүй, Жан Жакийн хадам эхийн булшин дээр үг хэлэв. Тэр бээр талийгаачийн эмгэнэлт хувь заяаг өрөвдөн дурдаж, Жан Жакийн дайснууд хүргэнээ халамжлахад бие эс хайрласан энэ хөгшнийг гүжирдэн, тэр хоёрыг хооронд нь муудуулахыг оролдож байсныг хэлэхэд Эрменонвиль сууриныхны сэтгэл хөдлөв. Оршуулгад оролцсон бэйс ноён царай гөлрөн чагнав.

	Дараа нь эгч дүү хоёр швейцар байшиндаа суун хамаг явдлаа ярилцлаа.

	Франсу Терезег Парист өөр дээрээ аваачих гэж байгаагаа хэлэв. Эгч нь үүнд Жан Жакийн булшны ойролцоо байгаарай гэж эхийнхээ захисныг хэлэв. Франсуа саналаа илэрхийлэхдээ тэр өөрөө гэрийн эзэн мөн учир, эгчийн хаа суухыг шийдвэрлэх хууль ёсны эрхтэй гэв. Терезе хариуд нь, юу ч болсон эндээс холдохгүй, хууль бус ч гэсэн яадаг юм бэ гэж нэг л хэмийн нам зөрүүд дуугаар хэлэв. Тэгэх дээрээ хүрэх юм бол гэж Франсуа сүрдүүлэх дуугаар өгүүлэн, Терезед ногдох хувийг ихээхэн саахад хүрнэ. Юу гэвэл эхийн хөрөнгийг энэ хоёр хоёулаа өвлөн авах бөгөөд харин гэрийн эзний хувьд тэр хэрхэхийг заах эрхтэй байх ёстой гэв. Терезе огт ажиггүйгээр, энэ явдлыг Жибер түшмэл тэдэнд илүү тодорхой зааж өгнө гэв. 

	Франсуа эгчийгээ гартаа атгаж чадахгүй нь гэж ойлгов.

	— Гайгүй ээ, чи үзнэ ээ! гэж тэр царай хувирган гоморхож, — Чи нэг өдөр хэрдээ баригдаад ноорчихсон Парист над руу ирж туслахыг гуйна аа. Чингэхэд чинь би чамайг гэртээ хорогдуулж аяга шөл өгөхгүй яах вэ, яагаад гэвэл би цэргийн хүн учир өршөөнгүй байна. Харин чиний энэ үл итгэх байдлыг би хэзээ ч уучлахгүй шүү дээ. Аль вэ, чи одоо над буцах замын мөнгө хоёр экю өгөөд орхи гэв. 

	Ингээд тэр гарч одлоо.

	Өгүүлэх нь, Терезе Эрменонвильд үлдлээ. Ийм байх ёстой. Энэ бол үүрэг. Жич Николас эргэж ирээд энд түүнийг эрнэ.

	Гэвч Швейцар байшинд тохитой байж эс чадав. Жан Жакийн сүнс, Левассер ахайн сүнс шулам болон үзэгдэх болжээ. Тэр хоёр аль аль нь өөрийг нь Николастай суулгах дургүй, ялангуяа эх нь загнан сүрдүүлэх билээ. Терезе, Николасын зүүж өгсөн бэлзгийг эхдээ үзүүлэв. Энэ бэлзгээр түүнтэй богтолсон биш үү? Гэвч эх нь тайтгарсангүй. Тийн байтал өнөөх үл таних хүн бас ирж, Николасаас мэдээ авчирчээ. Николас эрхэм удахгүй ирэх гэнэ. Терезег ч гэсэн хүлээж бай гэжээ. Харин дэмий балай хэрэг бүү өдүүл гэж хатуу захижээ.

	Түүнээс Терезе баяр баясгалантай байлаа. Заримдаа зөндөө гоёх билээ. Олиггүй янзтай байхад нь хайрт хархүү нь үзчихвэл дэмий. Тэгээд гоё хувцсаа өмсөөд хэдэн цагийн турш өнөөх бэлзгийг ширтэн гиюүрэн инээмсэглэж суух билээ.

	
ДӨРӨВДҮГЭЭР БҮЛЭГ : ЖИЛЬБЕРТА ВЕРСАЛЬ ХОТНОО

	Өгүүлэх нь, Жан Жакийн Женевийн найз нөхөд нь «Наманчлал»-ыг хэвлэн нийтлэхийг урьдал болгожээ. Жан Жак руу дахин дайрч давшилна гэж эмээсэн Жирарден ч дагалдахад хүрчээ. «Наманчлал» гараад ирсэн байв. Жирардений санаснаас өөр сэтгэгдэл төрүүлжээ. Жан Жакийг өөрийнхөө амьдрал сэтгэлийг тийм хайр найргүй илчилсэн нь уншигчдын сэтгэлийг долгилуулав. Тэд түүний үнэн зөвийн төлөө улайран зүтгэдгийг машид гайхав. Тэдэнд «Наманчлал» тэдний өөрсдийн нь мэдрэхүйн чухаг эх булгийг нээн, тэр хүртэл тайлбарлагдаагүй байсан олон олон бодлыг тайлж байх шиг санагдуулжээ. «Наманчлал»-д тэдний өмнө гарч буй тэр этгээдийн дотор нэн нандин сэтгэхүй ч галзуурах хүртэл сэдэрч болох мэдрэхүй ба сэрэхүйтэй хосолжээ. Өгүүлсэн нь нэгд, хүндэтгэл, хоёрт, өрөвдөх сэтгэл бий болгожээ. Эндээс эхлэн эдүгээ хүртэл хэн ч тийм хэмээн хүлээж үл чадах байсан тийм бодлыг ил тодорхойлж, бат нот өгүүлж болох болов гэж тэд бодлоо. «Наманчлал» Жан Жакийн алдрыг тэнгэрт мандуулав.

	Өгүүлэх нь, Жильберта де Латур энэ номыг гарахад Парист байжээ. Робинэ ноён түүнд «Наманчлал»-ыг авчирч өгчээ. Тэр үдэш Жильберта, де Сен Шамон бэйсийнд болох бүжиг найрт уригдсан байв. Гэвч найрт очсонгүй. Үдийн зоогийг дуусмагц өрөөндөө очиж номыг уншив. Тэр бээр унтлагын гоёмсог өрөөндөө орон дээр хэвтэн уншиж гарав. Алдар цуутай Жан Жакийн амьдралыг чин сэтгэлээс илтгэсэн тэр номын мөр дээр лааны чичгэнэх гэрэл тусаж байв.

	Хүүхэн номыг улайран хурдан уншлаа. Харин хааяа хааяа номыг тавин, нүдээ аньж байв. Чингэхэд нь, энэ ном дотор гардаг хүн ба үйл явдлын тухай Фернандын хүүрнэхийг чагнаж байх мэт санагдаж байв. Фернандын дуу тасалгаа дотор тодхон сонстож, түүний үг нь энэ номын үгтэй нийлэн уусаж байлаа.

	Түүнээс «Наманчлал»-ыг цааш унших тутам ой гутлаа. Эрменонвилийн шилтгээний үүдний өрөөнд Жан Жакийг анх харахад төрсөн сэтгэгдэл хуурмаг бус байжээ. Энэ номдоо тэр бээр өөрийгөө өөдгүй инээдэмтэй, ариун бус, дорой, бие өвчтэй, жигшмээр хүн гэдгээ хэн сонсох дуртай хүнд чанга дуугаар зарлажээ.

	Гэтэл хүн бүхэн түүний өмнө сөгдөх юм! Сохор юм уу, тэд чинь! Түүнийг тэд «Үнэний архад» гэж хүндэтгэж байна. Үг бүхэн нь худал болохыг тэд мэдэхгүй байна гэж үү? Зарим нэгэн хуудас нь уншихад ер нь ч үнэмшмээр зөв байх юм, гэтэл дөнгөж дараах хуудас нь түрүүчийнхийгээ үгүйсгэх юм. Тэр Жан Жак чинь ерөөсөө л үнэнийг хэлж чаддаггүй хүн юм. Ямарваа нэгэн үйл явдал тэр л болж байх үедээ үнэн байдлаа алдах юм. Тэр бээр өөрийнхөө сэтгэлийн хөдөлгөөнд автагдахдаа нэг хязгаараас нөгөө рүү нь довтлон, юм бүхэн түүний хувьд тогтворгүй, байж тогтож буй юм гэж байхгүй, ийм гуйвж ганхсан, тогтворгүй юмыг гүн ухаан гэж үзэж болох уу? Ийм гүн ухаан ч яршиг биз ээ. Энэ бол шал дэмий бааш юм.

	Түүнээс Жильберта номоо хаан, лаагаа үлээгээд, унтах гэв. Дотор нь «Надад хайртай байсан, намайг баясгаж байсан тэр минь өөр газар, өөр оронд явлаа» гэх нэгэн дуу санагдав.

	Гэтэл өнөөх Фернанд дахиад л санагдав, чингэж санагдахдаа бас Жан Жакийн нэгэн муухай аялгууны хамт шүү. Тэр бээр Фернандын тухай юу ч бодохгүй гэж олонтоо тангарагласан билээ. Өнгөрсөн юм нэгэнт дууссан хэрэг байлаа. Тийм хуурамч мэргэнд тэр бие сэтгэлээ худалдаж орхин, түүний төлөө амьдралаа бусниулав. Тийм байж бас үүний амьдралыг бусниулах гэж яаж байх юм бэ. Өнгөрсөн хэрэг ээ.

	Гэвч өнгөрсөн хэрэг огт биш байхад, биеэ хуурах гээд яах вэ. Өвгөн аавын хамт тэр Швейцар ба Италиар аялан, уулын оргил, нуур, хот болгоныг сонирхон харж байхдаа эдгээрийг Фернанд үзсэн бол юу гэх байсан бол гэж өөрийн эрхгүй боддог байв. Гэтэл ямар учраас шинэ ертөнцийг тэр өөрөө гэнэт ингэж сонирхдог болов оо? Ямар учраас Америкийн тухай зөндөө ном унших болов? Фернанд ямар ч хэл чимээгүй байх нь даанч зэвүү хүрмээр. Эцэгтээ ядахдаа дэлгэрэнгүйхэн захиа бичиж баймаар юм. Өвгөн аав нь Жирардентай уулзах болгондоо ёсыг бодож Фернандыг асуудаг билээ. Гэвч бэйс өөрөө ч бараг мэдэхгүй. Хүү нь захиа бичих нь тун ховор билээ. Жич Рошамбо генералыг дагасан Францын тусламжийн цэрэг Америк тивд буухад, Фернандыг цэрэгт орно гэж хүн бүр найдаж байжээ. Гэвч зөрүүд зантай хүү нь Вашингтон генералын цэрэгт үлдчихээд, жич бэйсийг үүнийг захианд зэмлэхэд Фернанд бүр чимээгүй болжээ. 

	Хүүхэн Сен Шамон бэйстний бүжиг цэнгэлд очсонгүй нь дэмий болов. Ийм үдэшлэгт очихдоо тэр овоо сайн зугаацдаг билээ. Энэ нь эсвэл үл зохилдох юм болов уу? Зөвхөн туйлын хөнгөн хийсвэр амьтан л засаж гоёсон, гавшгай хөдөлсөн, гангачуудтай нийлж байхдаа баясдаг юм гэж Фернандын хэлдэг нь зөв байж уу?

	Мэдээж Матье бүжгийн цэнгэл дээр хүлээнэ, лав маш их үгүйлнэ. Түүнд арай эелдэг байх юм сан, ингэж зовоохын хэрэггүй л дээ. Эцэг нь нас бараад нэг жил гаруй болж байна. Матьед тэр хамаг өндөр зэрэг хэргэмээ, бас хоёр илжирхий шилтгээн, баахан өр ширээ өв болгон орхижээ. Эрхэм дээд гэрэлт эзэн Курселийн Матье Мари гүнтэн цэрэг буюу дипломатын албанд онгорхой байгаа хоёр дээд тушаалын аль нэгнийг таалах бол энэ тэр алив төвөг чирэгдлээс дорхноо салах билээ. Харин ийнхүү томилогдохоос зайлсхийж байгаа нь бол гагцхүү Жильбертагийн хар гай юм. Тэр бээр ямар нэгэн зэлүүд хотод генералаар буюу харийн нэгэн хааны ордонд элчнээр суухыг эс дурлан хүүхний ойролцоо Версальд л байхыг хүснэ. Жич, Матье ам ангайдаггүй, санаагаа ч хэлдэггүй, жигтэй бардам билээ. Гэхдээ тэр нэгэн дохиог л хүлээж байгааг Жильберта мэдэж байв, тэгэхтэй зэрэг л тэр ярьж гарна. Хүүхэн түүнийг хэчнээн удаан хүлээлгэх вэ? Түүний энэ хүүхнийг олж авах гээд байгаа нь шим нь барагдсан эдлэнгээ хүүхний мөнгөөр бордох гэсэн нь ер биш ээ. Баян өв бүхий өөр нэг хүүхнээс тэр татгалзсан шүү дээ, үүнийг Жильберта Робинэгээс сонссон билээ.

	Хэдий чингэвч нэг хэсэг хүлээх ёстой болов. Англитай түр найрамдал тогтсон тул Америкт хийх юм одоо Фернандад байхгүй. Тэр буцаж ирлээ гээд юм өөр болохгүй нь мэдээж, гэвч сүүлчийн сэтгэлийн үгээ ярилцахыг тэр шаардаж болох юм.

	Түүнээс Жирарден ноён Латур шилтгээнд сүүлд ирэхдээ, хүүгээ Францын цэрэгтэй хамт ирнэ байх гэж санасан нь ирэхгүй нь, харин ч Өрнөд Энэтхэгийн Сан Домингод суурьшихаар одох гэж байна гэжээ. Уг нь бэйс энэ тухай юу ч дурсахгүй гэсэн байх, гэвч сэтгэл дотроо эс тэвчин, ам нь дийлсэнгүй. Үүнд Жильберта дув дуугүй уруул жимийн суув.

	Түүнээс энэ шөнө хүүхэн бээр Матьетай суувал ямар байх бол гэж бараг арав дахин эргэцүүлжээ. Тэрээр албан тушаалдаа ахих гэж улайж ч магадгүй юм. Хүүхэн бол бөглүү муж буюу гадаадад амьдрахыг огт хүсэхгүй ажээ. Мэдээжийн хэрэг жилд Парис ба Версальд хэдэн сар өнгөрөөж болох юм, тэгж байх үед бол Матьегийн ч бас дуртай ордны нарийн горимыг дагаж мөрдөхөд ч бэлэн байна. Харин жилийн ихэнх хэсгийг Сен Вигор буюу Латурын аль нэгэнд, эсвэл түүний илжирхий шилтгээнүүдийн нэгэнд өнгөрөөнө. Энэ тухайгаа түүнтэй яг таг тохирох хэрэгтэй.

	Тэгээд Жильберта хөмсөг зангидан Фернандтай бол ийм явдлын тухай ингэж урьдчилан ярьж тогтохгүй сэн билээ гэж бодлоо.

	Түүнээс Жильберта маргааш өдөр нь Робинэ эрхэмтэй ярилцав. Матье де Керсель өөрийг нь хэдэн жилийн турш харсаар байгааг хэллээ. Энэ хэр үеийн хүүхнүүд бараг бүгд эрд гарчээ. Өөрөө бол де Курсельд хайр сэтгэлтэй байх шиг, иймд өвгөн аавын бодол юу болохыг мэдэх гэжээ.

	Үүнд Робинэ дөрвөлжин улаан царайгаа хувьсхийлгэхгүй тайван байлгахыг мэрийв. Энэ нь түүнийг Фернандын Америк орохоор төлөвлөж буйг Жильбертын ярьсантай адил тийм байдалд хүргэлээ. Робинэ эрхэмд Жильбертаг Матьетай суухад дургүйцэх зүйл огт алга, харин охин үгүйгээр тэр яаж амьдрахаа үл мэдэх билээ.

	Тийнхүү ердийн заншлаараа жаахан доогтойхон:

	— Охин минь, чамд чингэ гэж заахад над хялбар биш байна, чамайгаа алдахдаа би дургүй байна. Би чинь бас ч чамайг харна шүү дээ гэхэд Жильберта эрс татгалзан:

	— Өвгөн аав аа, би танаас тусдаа сууна гэж ер ярихгүй шүү, мэдээж хэрэг, бид танайд эсвэл та манайд байх болно гэхэд Робинэ инээд алдав. 

	Тэрхүү өндөр язгууртантай хэдийгээр харилцан хүндэтгэлтэй байдаг боловч эл харьцааг чин сэтгэлийн гэж үл болох ажээ.

	— Эрх дархтай гүн ноён Курселийг надтай хамт нэг гэрт сууна гэдэгт би тун эргэлзэж байна гэж хариулав. 

	Жильберта дотроо: «Тэгвэл Матьед би бас нэг зүйлийг тодорхой болгох хэрэгтэй байна» гэж сэтгэв.

	Тэр бээр:

	— Өвгөн аав, та үнэхээр дургүйцэхгүй бол, таны ач гуч чинь де Курсель ноёноор овоглоно доо гэв. 

	Харин охины царайд Жан Жакийг оршуулах тэр үед Робинэ гуайд ажиглагдсан нэгэн хүйтэвтэр бяцхан инээмсэглэл үзэгдлээ. Робинэ гуай агшин зуур тээнэгэлзэж байснаа,

	— Охин минь, чиний хүү чинь тэгвэл бас де Сен Вигор ноён гэж нэрлэгдэх болно шүү. Сен Вигор урьд нэг үед де Курселийнхэнд захирагдаж байсан учир энэ эдлэн нь тэдний угсааны нэгний мэдэлд дахин шилжих юм бол зэрэг хэргэм нь мөн адил шилжинэ дээ гэв.

	Үүнд Жильберта сэтгэл хангалуун бөгөөд бяцхан ичингүйрэн царай нь улайв. Сен Вигор бол хэд хэдэн тосгоноос бүрдсэн эдлэн мөн тул Робинэ гуайн өгч буй хуримын бэлэг лут бэлэг болох юм.

	— Баярлалаа, өвгөн аав аа! гэж Жильберта өгүүлэв. Тэндээс Матьетай дараа нь уулзахдаа Жильберта:

	— Та ер нь миний өвгөн аавд ямар байдаг вэ? гэхэд тэр бяцхан түгдэрсхийн:

	— Робинэ гуайг сүрхий ухаантай, нэн ажилсаг хүн гэж Франц даяар мэднэ гэв.

	— Би өвгөн аавдаа хайртай, гэж Жильберта дотно, ер бусын халуун дотноор өгүүлэн, — Би түүнээс хэрхэвч холдохгүй, юу ч болж байсан тэр, Курсель гүнтэн та болгоож байна уу? гэв.

	Матьегийн гонзгордуу сайхан царай дээр гайхсан, бодлогоширсон гунигтай байдал тодрон;

	— Би ойлгож байна гэж хариулан гүнээ мэхийн ёслов.

	Хүүхэн цааш нь 

	— Ер нь цаашдаа, хэн ч миний эр нөхөр байлаа гэсэн хагас жилээс доошгүй хөдөө байхыг шаардана. Хэтэрхий их юм шаардаж байна уу, Курсель гүнтээн? гэхэд Курсель гүн: 

	— Хэтэрхий их шаардлага байна гэж хариулаад хүүхний царайг ажигламагц: — Үгүй, юу нь ч их байх вэ дээ гэж нэмэн хэлэв.

	— Та бол, жишээ нь, тийм нөхцөлийг зөвшөөрөх үү? гэж Жильберта асуув. 

	Матье бас л агшин зуур бодолхийлэн байгаад, дараа нь хүндэтгэлтэй бөгөөд баттай дуугаар:

	— Зөвшөөрнө өө, гэхэд Жильберта;

	— Баярлалаа гэв.

	Матье юу болж буйг хараахан ухаж ядан Жильберта өөд мунгинуухан царайгаар харав. Тийнхүү хүүхний өчүүхэн төдий ичингүйрэн байгаа зоригтой, тохитой, хөрслөг, сайхан царай өөд харлаа. 

	Чингэтэл Жильбертад ер санамсаргүй бие нь давхийн хөдөлж тэврэн авч үнсэв. Түүнийг хүүхэн дураар нь таалуулав, дураар нь орхив. 

	Үүнд хүүхэн баясав уу? 

	Тийм ээ, хүүхэн баясав. Энэ удаа тэр өөрөө сонгосон юм, өөрийн дураар сонгов, ухаан оролцож, мөн сэтгэл зүрх нь оролцсон билээ.

	Түүнээс ерөнхий түрээслэгч Робинэ ноён, Курсель гүн хоёр Жильбертын санхүүгийн журмын тухай удаан цаг ярилцлаа. Энэ яриа эвгүй бөгөөд удаан үргэлжлэв. Ирээдүйн хос гэр бүлийн амьдралд гарцаагүй хэрэгтэй гэж Робинэ гуайн үзэж буй хөрөнгийг Матье хэрхэвч авахгүй гэж зүтгэжээ.

	Робинэ зээ охиндоо сүүрс алдан өгүүлрүүн:

	— Чиний тэр Матье чинь ёстой нэг хольцоогүй сурвалжтан юм даа, тун тохитой бөгөөд ёсны дагуу хэм хэмжээтэй хүн юм гэв.

	Өгүүлэх нь, Матье бээр үе улирсан язгууртанд багтах бөгөөд үндэс угсаагаа гучин зургаа дахь үедээ залгамжилж яваа, гэтэл Жильберта зөвхөн нэгдүгээр үеийн сурвалжтанд тооцогдох угсаа, шинэ үеийн залгамжлагч болох учир гүн ноён түрээслэгчийн зээтэй гэрлэх гэвэл тэдний үр хүүхэд нь эцэг өвгийн ямба хэргэмийг эс алдахын тул ван хааны гэр бүл ба сайд нарын зөвшөөрөл авах хэрэгтэй.

	Курсель гүн, де Латур авхай хоёр Версальд очин, зохих зөвшөөрлийн бичиг олж авахын тул өдий төдий өргөдөл айлтгал айлтгах ёстой ажээ.

	Түүнээс Жильберта хэдэн долоо хоног энэ олон тооны хөөцөлдөх ажлыг харахдаа заримдаа Фернандын ийм ёс болсон журам, ялангуяа Версальд очиж гуйж, гувшиж явахыг нь шоолдог байсныг санав.

	Тэр Фернанд дээгүүр дүүлэн, шал буруутай байжээ. Ван хаан болон ордныхон Жильбертад өршөөлөө хайрлах юм бол инээдтэй явдал огт болохгүй, харин үнэнхүү баяр баясгалан болно. Версальд айлчлах нь хүүхэн ба түүний үр угсааг алба ажилд дарагдсан доордсын эгнээнээс эрх дархтай чөлөөтийн хүрээнд өргөн дэвшүүлнэ. Энэ өдрийг тэр хэний ч доог инээдмээр завхруулахгүй, дэргэдээ байгаагаар ч, далайн чанадад байгаагаар ч үгүй. Ийнхүү гурван сарын 18-ны өдөр болно гэж баярлаж байв.

	Түүнээс Матьегийн садан, Цэргийн Яамны сайд Сегюр эрхэм гэрлэх тухай гэрээг ван хаанд толилуулах болжээ. Ван хааны өглөөний гадагш залрахыг хүлээсэн олон олон айлчдын буй хүлээх танхимд барагдашгүй хоёр цаг хүлээлээ. Тийн байтал сая бүдүүн хаалгач бэрээгээрээ шал цохин: «Үсэг мутарлана!» гэж зарлана. Ингээд одоо л нэг болж дээ. Матье, Жильберта, Робинэ эрхэм гурвыг де Сегюр удирдан бүх христостны дээд эзний нойрсох тугдамд сая арайхийн бараалхах болжээ.

	Жильберта, Матье руу зэрвэсхэн хагас дутуу харвал, тэр нь сайхан бөгөөд эрхэмсэг, эл үйлдэх гэж буй ёслолыг шоолох янз огт үгүй билээ.

	Түүнээс ван хаан гоёлын ширээнийхээ өмнө залхуутайхан хааш яаш сууж, үсчин оо тавин үсийг засаж байв. Үзэсгэлэнт нойрсох өрөөнд хүн дүүрэн. Де Сегюр ноён Жильбертагийн гарын хурууны үзүүрээс барин ван хааны өмнө очиход, Матье Робинэ гуай хоёр даган явлаа. Сайд:

	— Эзэнтээн, энэ бол де Латур авхай, ирээдүйн Курсель гүний хатан, эзэнтэн гэрлэх гэрээнд нь үсэг мутарлаж хайрлах сан болов уу гэв. 

	Ван хаан нойрмог нүдээ бүлтийлгэн Жильбертаг алгуур харан:

	— Аа тийм үү, де Латур авхай гэдэг чинь та юм уу? гэж өгүүлэн, — За сайн, сайхан гэж хэлэхдээ эвшээснээ бараг эс далдлан, — Тэгээд одоо Курсель гүний хатан юм биз дээ, баяр хүргэе гэв.

	Түүнээс сайдыг гэрээг барихад, шадар сайд нь үзэг барив. 

	Жильберта гүнээ мэхийн ёслоод үсэг зурж буй тарган цагаан гарыг мэрийн ажигласнаа, «Ca y est, — За тэр дээ» гэж дотроо сэтгэн, машид баярлав.

	Баярлахаас өөр яах вэ, тэсгэлгүй баярлалаа.

	Түүнээс Людовик үсгээ зураад:

	— За сайн, за сайхан гэж давтан хэлэхдээ эвшээх гэснээ болин, — Одоо та Курсель гүний хатан боллоо шүү дээ, баяр хүргэе гэв.

	Тэндээс тэд хатан хааны тугдамд орцгоов. Мария Антуанетта шинэ бэрийн гоёлыг хашир нүдээр ажигламагц ордны өөрийн нь бойвчин Берти авхайн гарын ур гэж даруй таниад «Үлэмжхэн мөнгөө өг өө биз дээ, хонгор минь» гэж инээмсэглэн бодоод гарыг үсэг зурав.

	Түүнээс тэд олон тооны танхим, өдий төдий шат, урт урт хонгилоор харуулын хаалгач, ихэмсэг шадар бараа бологчид, төр шашны ямба хэргэмтний дэргэдүүр өнгөрөн явж ван хааны ах дүү Прованск гүн, Артуа гүн нарт бараалхав. Мөн тэндээс гурван авга эгч ахай нарт золгов. Дараа нь Ангулет жононд бараалхсанд, энэ агь ноён сэлэм зүүн, тоглоомон морь унаж байв. Дөрвөн настай билээ. Үсэг зурахдаа тэр удаан мэрийн байхад Робинэ гуай ийн хэлрүүн: 

	— Энэ чинь харин ван хаантны гэр бүл дотроос хамгийн гаргагдах үсэгтэй нь байна шүү гэв.

	Тэндээс ван хааны гэр бүлтэй уулзах ёс гүйцэтгэсэн ёслолын бяцхан хэсэг Шүүх Яамны сайд бөгөөд ван хааны тамга хадгалагч де Миромеснилд хүрч очвол тэр бээр уул бичигт ван хааны тамга дарж, өөрөө үсэг зурав.

	Ийнхүү Матье де Курсель гүнд анхдугаар үеийн угсаатан де Латур авхайтай гэрлэх эрх олгон үүрд хуулиар тогтоон, цол хэргэм зэрэг эрх ямбыг хэвээр эдлүүлжээ. 

	Харин Жильберта де Латур бол энэ гэрлэсний улмаас гуравдугаар үеийн угсаатан хэмээгдэх эрхтэй болон, эхний хүү нь эцгийн хэргэм зэрэг цол, эрх ямбыг эдлэх эрх олж авчээ.

	
ТАВДУГААР БҮЛЭГ : СҮЙТ ЭР БУЦАЖ ИРЭВ

	Түүнээс Терезе шөнийн гүнээ гэнэт үүд чанга тогшиход сэрэн, баярлан цочиж: «Тэр мөн» гэж баттай бодлоо.

	Тэр нь ч мөн байв. Терезийн өмнө тэр нь инээвхийлэн зогсож байв. 

	— Бид хоёр дахиад уулзах нь энэ дээ, амраг минь гэж тэр дөнгөж өчигдөрхөн яваад буцаж ирсэн юм шиг гуаглах мэт дуугарав. Терезегийн царай нь эевэргүү гялалзан, түүнийг шунан ширтэж байв. Тэр нь жаахан бүдүүрсэн боловч өнөөх л туранхай хэвээр, хоёр нүд нь хавтгайвтар хамрын дээгүүр хөгжөөнтэй гялтганаж байв.

	Тэр бээр дуртайяа хүзүүгээрээ тэврүүлэн, хүүхнийг бөгсөн дээр нь эелдэг зөөлөн алгадав. Терезе түүний шөрмөслөг биеийг таалан мэдэрч, эр хүний үнэрийг үнэртэв, хагацлын хэдэн жил дууссан ажээ. Тэндээс хүүхэн сэтгэл хөөрөн хөл нүцгэн ийш тийш гүйж,

	— Чамд идэх юм бэлтгэх үү? гэж асуув. 

	Хуучин сайн, тэнэг Терезе огт хэвээр байлаа.

	— Дараа болъё доо гэж Николас хариулан, — Харин жаахан уух юм байвал үгүй гэмээргүй байна гэв. 

	Тийм ээ, байлгүй яах вэ, өнөөх Морис өвөөгийн Жан Жакийн бичгийн хэрэгслийг өгөхөд оронд нь шагнасан бөөрөлзгөнийн нэрмэл сайхан охь бий л дээ.

	Николас, талийгаач Жан Жакийн суух дуртай байсан том зөөлөн сандал дээр тухлан сууж, хуучин танил байдлаа эргэн тойрон харлаа.

	— Ийшээ буцаж ирэхэд таатай байна гэж гэрийн эзний ёсоор хэлээд, улам тухалж суулаа.

	Швейцар байшинд сэм ирэхийн тул нэлээд болгоомжтой байх хэрэгтэй байжээ. Харин бусад аль ч талаар түүний буцаж ирэх нь их зүрх гаргах лут хэрэг биш байлаа. Найрамдах гэрээ байгуулсны дараа Франц, Английн засгийн газрууд өршөөл үзүүлэхээр зарласнаар тэр нь мөн Николасыг Францаас зайлуулсан хоригийг хэрэгсэхгүй болсон бололтой. Тийнхүү Николас хайрт эхнэртээ буцаж ирэх болжээ гэж шийджээ. 

	Муу хөгшин гүү үхэж далд орсон, одоо дахиад өшиглөж чадахгүй, харин түүний тачаадан харамлаж байсан бичмэл зохиол одоо Терезегийн гарт, өөрөөр хэлбэл, өөрийн нь гарт оржээ. Тиймийн учир тэр бээр сувгаар гатлан ирэхэд Кондэ хунтайж түүнийг ямар ч саадгүй ажилд авч тэрээр хөрш зэргэлдээ оршин, одоо энд ирээд байгаа нь энэ ажээ.

	Өөрийн өмнөхийн зөөлөн сандал дээр суучхаад байх нь мөн таатай байв. Тэр бүр Лондонд байхдаа «Наманчлал»-ын тухай зөндөө сонсож, түүнийг англи хэлэнд хөрвүүлснээр нь ч уншив. Гүн ухаанч эрхмийн мунхгийн мэргэн ухааныг шоолж чанга хөхрөн инээлээ! Тэр хоёрын дундын Терезегийн талаар ямар ч их юм бич ээ вэ дээ! Гэвч Николас Монтретоу хэмээх Жон Болли энд ирээд сууж байна, хэдийгээр гүн ухаанч биш ч гэсэн хөгжилтэй бөгөөд амьд сууж байхад өнөөх гүн ухаанч хүйтэн булшиндаа, алдар цуутай авч, үхчихсэн хэвтэж байна.

	Терезе түүнийг үйлчилж байхдаа ямар их баяртай байгааг Николас харж байлаа. Түүний эзгүй байсан хугацаа тэдгээрийн холбоог улам ч батжуулжээ. Тэр ууж идэхдээ, энэ ертөнцийн бүх мэргэн ухаантныг ч мэхэлж чадна даа гэж дотроо инээмсэглэн бодож байв. Тэнэг бэйс, гүн ухаанч эрхэмд байшин барьсан боловч хэн тэгээд түүний эзэн нь болж байна аа? Николас л биз! Баярласандаа тэр Жан Жакийн зөөлөн сандал дээр тухлан сууж, Терезед өөрийгөө таалахыг зөвшөөрч байв...

	— За, ажил төрөл хүлээнэ биз, эхлээд эрхлээдэхье хоёулаа гэв. Тэгээд тэд орондоо орцгоов.

	Дараа нь Терезегээр тайланг нь тавиулав. Терезе өөртөө хөрөнгө гэхээр юм байхгүй, зөвхөн бэйсийн төлж байгаа тэтгэмж л байгаа гэхэд Николаст энэ нь сэжигтэй санагдав.

	— Яагаад тэр вэ, энэ чинь одоо гар бичмэл зохиолд бэлэн мөнгө аваагүй гэж үү? Үгүй тэгээд бэйс үүнд ямар хамаатай юм бэ? Чи чинь насанд хүрсэн хүн шүү дээ. Чамд асрах хүн хэрэггүй гэж Николас хэлэн, — Харин тийм хүн хэрэгтэй юм бол би энд байна шүү дээ. Тийм биз дээ, чавганц минь? гэж өршөөнгүйгээр үргэлжлүүлэн, — Хоёулаа суудаг юм уу даа? Чамд тэтгэврээс өөр юм байхгүй ч гэсэн чамайг би эхнэрээ болгоход бэлэн байна гэв.

	Үүнд хүүхний сульдуухан зүрх баярлаж айсандаа болж палхийв. Энэ мөчийг хэчнээн удаан хүлээв дээ! Түүнийг аргадах гэж ямар ч хатан хаан дахиад ирэхгүй байсан ч бэлэвсэн хатагтай Руссо хэмээх язгууртны алдар нэрээс татгалзаж, жирийн Монтретоу хатагтай болон хувирахад ч бэлэн байна. Николас түүний төлөө тэгж зориглож өөрийн залуу сайхан насаа ч хайрлаагүй байхад Терезе ч түүний төлөө ямар нэгэн зүйлээ зориулах л ёстой. Гэвч Жан Жак ба өөрийн нь эх, орны хоёр талд чөтгөр мэт харагдахгүй зогсон, эх нь сэрэмжлүүлэн: «Хараарай даа, хэрэв цаадах чинь, чамд мөнгө байхгүй гэдгийг хэтэрхий орой мэдвэл чи толгойгүй болно шүү!» гэж байх шиг. 

	Терезе орноосоо өндийв.

	— Миний хувьд бол чи бид хоёр хэчнээн түргэн суух тусмаа төдий сайн гэв.

	Тийнхүү бүдэг харанхуйд хэвтэцгээж байсан учир, Терезегийн бяцхан охин мэт ичингүйрсэн, зальтай инээмсэглэлийг тэр олж харсангүй. Тэр бээр юу болох бол гэж хүлээв.

	— Гэвч бүх юмыг мэдчихсэний дараа, та надтай гэрлэхээ больчих юм биш биз дээ, Николас гуай? гэж Терезе эмээсхийн биеэ Николасаас холдуулан өгүүлэв.

	— Юуны чинь бүх юм бэ? Бас юу гэж донгосох гэж байна? гэж Николас айлгамаар атлаа дотно дуугаараа асуугаад, — Лаа асаа! гэж ууртай зандрав. 

	Терезе үгийг нь дуугай дагав. Николас ууртай харж:

	— За яриад өгөөч! Би юу ч ойлгохгүй байна гэж тушаав.

	— Ер нь би өөрөө ч нэг их сайн ойлгохгүй юм аа. Миний муу сулхан ухаан ч дээ! Харин танд бол юу болж, яаж байгаа нь илүү тодорхой байгаа л даа. Гэвч би хүнтэй гэрлэдэг юм бол ямар ч мөнгөгүй л хоцрох юм даа. Харин Жибер гуайд л очих юм бол бүх зүйлийг нарийн тайлбарлах сан даа гэж Терезе гонгинон хэлэв. 

	— Бас л нэг нь муухай тэнэг юм хутгачихлаа даа, гэж Николас хараалаа. 

	Николас босож хувцаслав.

	— Кола минь, битгий уурла л даа гэж Терезе гуйн, — Чиний хүссэнээр л хамаг зүйлийг чинь хийнэ л дээ, би! гэв.

	Түүнээс тэд Жибер эрхэмд очицгоолоо. Нотариатч Николасыг итгэхгүй, дургүйгээ огт нуухгүй байв.

	— Хатагтай та эрхэм Монтретоуд таны мөнгөний будилаантай байдлыг танилцуулмаар байна уу? гэж тэр асуув.

	Тэр тийм их албархуу асуусан болохоор Терезе бүр айчихлаа. Тэрээр Жан Жак, талийгаач эх нь, бүхнийг өршөөгч сахиус тэнгэр ч өөрийн нь хийх гэж буй зүйлийг сайшаахгүй нь гэж ойлгов. 

	Гэвч сэтгэлийн хамаг хүчээ цуглуулан

	— Тийм, энэ эрхэм ээ! гэж дотроосоо арайхийн гаргаж хэлэв.

	Жибер эрхэм, бүдүүн хөгшинд тангараглан амласнаа санан энэ муухай завхай эмийн бүх юмыг нь аль болохуйц хүндрүүлэхээр шийдэв.

	— Танаас намайг мэргэжлийн нууцаа хадгалахаас чөлөөлсөн тийм бичиг хэрэгтэй гэж тэр ярвагархан хэлэв.

	Гэвч энэ нь ч Терезийг айлгасангүй. Нотариатын зохиосон дэлгэрэнгүй өргөдөлд гарын үсэг зурсанд Жибер эрхэмд илтгэл бэлтгэхээс өөр юу ч үлдсэнгүй. Жирарден эрхмээр дамжуулан тэтгэвэр олгож байгаа англи ивээгчид нь тэрхүү тэтгэврийг ганцхан бэлэвсэн хатагтай Руссод өөрт нь олгож байх тухай хатуу болзол тавьсан юм гэж тайлбарлалаа. Түүнчлэн Жан Жакийн зохиолоос үүсэх эрхийн төлбөр нь татварт хуваарилагдах шагналууд болж Жирарден эрхмийн баттай гарт ордог билээ.

	Яриа удаан яршигтай үргэлжлэв. Юу гэвэл Жибер эрхэм яриагаа мэргэжлийн нэр томьёогоор дүүргэж байхад Николас бүх зүйлийг нэгд нэггүй ойлгон авах гэж улайж байв. 

	Эцэст нь хэгжүүнээр шууд:

	— Хэрэв Руссо хатагтай дахин гэрлэх бол яах вэ? гэхэд,

	— Би өмгөөлүүлэгчдээ тийм зүйл бүү үйлдээсэй гэж шууд захих байна гэж Жибер эрхэм хэлээд Терезе руу ширүүн харлаа. — Хэрэв чингэх юм бол английн тэтгэвэр лав зогсож, жич хэвлэгч нарын хувьд гэвэл тэд суутгалаа цаашид үргэлжлүүлэн олгож байх эсэх нь эргэлзээтэй болно гэв.

	Үүнд Николас довтолж эхлэв.

	— Францад ингэхлээр эрх, хууль гэгч бүр алга бол оо юу? гэж тэр уурсав.

	— Францад чухамхүү эрх ба хууль дэгжиж байгаа учраас л эрхэм хүндэт минь, би өөрийн өмгөөлүүлэгчдээ дахин гэрлэхээсээ татгалз гэж захиж байна гэж тэр ихэмсэг сургамжлан өгүүлж, — Нэн ялангуяа Руссо хатагтайн өвлөх эрх ихээхэн төвөгтэй болж, талийгаачийн зээ нь булаацалдан маргаж байгаа юм. Би энд бас нэг эгзэгтэй зүйлийг дурдах хэрэгтэй. Юу гэвэл, Руссо ноён, өөрийн нь нотолж байснаар бол хатагтайтайгаа хорвоогийн жамаар гэрлэсэн байжээ. Гэтэл гэр бүлийн ийм гэрээ зохих ёсны эрхтэй байх эсэх нь магадтай биш юм. Өдий болтол гагцхүү Жирарден эрхмийн үг, түүний сүрхий нэр хүндийн ачаар шүүхээс Руссо хатагтайн гэрлэлтийг хууль бус гэж үзэхийг тогтоон барьж байгаа юм гэв.

	Николас Жан Жакийн зохиолоос зарим зүйлийг санаж, гүн ухаанч эрхмийн мунхаг «Наманчлал»-ын алсын учир шалтгаан хэр зэрэг нөлөөтэй байгааг өөрийн овжин ухаанаар гадарлан мэдэв. Терезе баярласнаа нууж ядан: 

	— Кола, харж байна уу чи, би чамд үүнийг шуудхан л хэл ээ биз дээ! гэж дуу алдав.

	Николас Терезе рүү муухай хялайн нотариатч зөвлөгөө өгсөнд баярласнаа тоомсор муутай илэрхийлээд тэр хоёр гарч одов.

	Түүнээс Николас тэр шөнөдөө бодол, төлөвлөгөө болсоор нойр нь хүрсэнгүй. 

	«Иймд тэр муу хөгшин шулам булшинд орохоосоо өмнө бас л миний замд саад тавьжээ. Гэвч эндүүрч дээ, тэр. Чи шүдтэй өмгөөлөгч олж чадсан бол, би түүнээс ч илүү шүдтэйг гаргаж ирнэ дээ!» гэж тэр бодон шүлсээ хаяв.

	Тэндээс Николас, де Кондэ хунтайжаас захиа бичиг авч хунтайжийн өмгөөлөгч Лабурэтэй уулзахаар очсонд, тэр нь арга зааж өгчээ. Терезе Николасыг өөрийн Homm de affaips буюу Homm de confinnce өөрөөр хэлбэл, итгэлт хүн гэж томилохоор ярилцан тохиролцох хэрэгтэй. Тэтгэврийн аль нэгийг хөрөнгө болгож магад болох бөгөөд мөн тэтгэврийг дэнчин бариулан зээл авч лав болно. Ингэж зааж өгсөнд Николас дургүйцэв гэж үл болно. Тэр бээр Терезед Жибер даамал, яая гэх вэ зөв хэлжээ гэж тайлбарлахдаа, Терезе Эрменонвильд байж Руссогийн хүндэт бэлэвсэн хатагтайн хувьд Жан Жакийн булшийг асрамжлах ёстой юм байна. Өнөөх сайхан хурим маань ч лөөлөө болжээ. Хууль ёсны хар хүн нь биш ч сэтгэл санааны нь захирагч нь байсаар байж болох тул энэ нь дотно холбоо мөн юм. Терезе түүнийг сэтгэл ханамжтай сонсож байлаа. Тэгэхлээр тэр хайрт талийгаачийгаа ч занаж зүхэлгүй, мөн хүнээс далдуур ч гэсэн Колагаа байлгаж байх юм байна.

	— Тэгэхлээр чинь бүх юм хуучин хэвээрээ байх нь ээ гэж хүүхэн дүгнэв.

	— Яг тийм ч биш дээ, хонгор минь гэж Николас өгүүлэн, — Чи чинь, өөрийнхөө хар хүнийг, Жибер гуай хэдийгээр үүнийг эс зөвшөөрч буй боловч би чиний хар хүн чинь шүү дээ, бид хоёрын хоёуланд маань, арвин баялаг амьдрал авчрах уралдааны морины газар байгуулах ажлыг минь үл тоомсорлож байгаа шүү дээ. Харин энэ ажлыг зохих ёсоор хөдөлгөхийн тулд би өөрөө Парист суух хэрэгтэй юм гэхэд, Терезе:

	— Чи намайгаа хамт аваад явах уу? гэж аймтгайхан дуугаар асуув.

	— Чамтай ч юм яриад ямар ч нэмэргүй юм, гэж Николас уурлан, — Би чамайг эндээ байх хэрэгтэй гэж туж хэлээд байгаа юм биш үү? гэхэд Терезе уруу царайлахыг хараад, яаран: — Миний хонгор, битгий тэгж их гоморх доо! Би чамдаа эргэж ирж байлгүй яах вэ, тэгэхэд бид хоёр хайраа ханатлаа шимнэ шүү дээ гэлээ. 

	Тэгээд жаахан байзнаснаа:

	— Эхлээд чи бид хоёр нэг удаа Парист хамт очно. Тэнд чи бид хоёр янз бүрийн бичиг баримт янзална, тэр бол бидэнд яг л жинхэнэ хурим адил хүндтэй сайхан явдал болно гэв.

	Дараачийн долоо хоногт нь тэр хоёр үнэхээр ч Парис орлоо. Мэдээжийн хэрэг ихээхэн болгоомжлон явав. Тэр ч байтугай Николасын буусан газар ч Терезе буусангүй. Николас түүнийг Магдалина гэгээний сүмийн дэргэдэх Людовикийн нарийн гудамжинд Баккери хатагтай гэгчийнд суулгажээ.

	Маргааш нь тэд Лабурэ эрхмийнд очиж, тэнд олон баримт бичигт үсэг зурж, тамга дарууллаа. Энэ нь ер нь хэчнээн их төвөгтэй хүндтэй явдал байв аа! Терезе эхтэйгээ хамт явж Жибер эрхмийнд хэчнээн олон гарын үсэг зурах ёстой байснаа тод санав. Харин энэ удаа бүх зүйл улам их ёс хүндтэй байв. Юу гэвэл Лабурэ эрхэм дээр үеийн нэгэн ёслолын хувцас, нөмрөг нөмөрсөн нь өндөр сахилтан шиг харагдав.

	Терезийн бүх байдаг сэтгэхүй нь эрээн мяраан болж, эхийн хорихыг ч зөрөөгүй, мөн Кологаа ч авч байж чадсандаа тэнгэр сахиусанд залбирч байв. Өөрийн нь хар хүн тэр бараг мөн болсон хэр нь түүний сацуу бэлэвсэн хатагтай Руссог хэвээр байлгаж чадсанд найз хүндээ Терезе гайхан баясаж суулаа. Гэвч хэчнээн аз жаргал бахдал дүүрэн байлаа ч гэсэн цээжин дотроо эхээсээ айгаад байх шиг, тос нь зөөлөрч буй лааны дөлийн шуугих эгшигтэй эхийн нь аяархан буурай шаардангуй дуу сонстож байв.

	Дараа нь Терезе гарын үсгээ зурж эхлэв. Энэ удаа зөндөө гарын үсэг зурах болов, гэвч Жибер эрхмийн ёслол дээр үүнийг яаж үйлдэхээ мэдчихсэн болохоор дэс дараагаар нь «Терезе Левассер, бэлэвсэн гэргий Руссо» гэж зоригтой зураад орхив.

	Тэндээс Николас, Терезийг швейцар байшин руу буцааж орхиод худалдааныхаа ажилд шуурхай бөгөөд дуртайяа орлоо. Тэр бээр сайн морьд үнэ хямд олж аваад Кондэ хунтайжийн сайшаасны үр дүнд үйлчлүүлэгч олонтой боллоо.

	Цаг үе ч түүний эхлэлд аятай нөлөөлж, тэр үед Парист английн юм бүхэн сонин болж байлаа. Николасын ажил үйлээ сайн мэддэг, сэхээтэй, цовоо зан, хүндэтгэх ёс баримталдаг нь язгууртны сэтгэлд таалагдав. Бүх юм санаснаас илүү сайхан болж байв.

	Тийн байтал нэгэн удаа санамсаргүй нэгэн зочин, түрүүч Франсуа Тену хүрч ирлээ. Тэрээр Николасыг өндөр дуугаар шуугиантай мэндлэн тэврэн авч морины саравч, тойруулгыг ихэд сонирхон магтав. Николас зочноо сэжигтэйхэн ажиглаж байв. Удалгүй түрүүч, Николас эрхмийн гэнэт өндийсөн талаар бүдэг таамаглал гаргаж эхлэв.

	— Энд ер нь Левассерийн гэрийн мөнгө л үнэртээд байгаа юм шиг байна даа. Өрхийн толгойлогчийн хувьд энэ гоц сайхан морьд чухам ямаршуу хөрөнгөнөөс бий болов оо гэж би сонирхох хэрэгтэй биш үү? гэж дооглонгуй дуугарав.

	Зальт этгээд Франсуад луйвардуулах бодол Николаст огтхон ч байсангүй, гэвч Терезегийн ахтай муудалцвал эвгүй байдлаар төгсөж ч болохоор байв. Агтын аж ахуйн эзэн Монтретоу харин арга олж энэ ихэмсэг эрийг өөрийндөө ажилд авчихлаа. 

	Франсуа анхиагүй, залхуу болохоо харууллаа, янз бүрийн шалтгаар ажлаас зайлсхийх боловч бас ашигтай тал байлаа, түүний бардаж чалчих нь үйлчлүүлэгчдэд бишгүй л таалагдаж байв. Гэвч хүр дүүгээсээ тэр шалихгүй хөлс авч байлаа.

	Николас тийм ч их нарийн хүн биш байсан атлаа юм хэмнэх шаардлагатай байлаа. Ердийн зардал их орлого нь гол төлөв цаасан дээр бүртгэгдэж байлаа. Үйлчлүүлэгчдийн гол нь болох язгууртны гэр бүлийн залуучууд өр төлөх болохоороо яарахгүй, жич Николасыг шаардаж эхлэхээр үйлчлүүлэгчид өөрснөө ба тэдний хүчирхэг хамгаалагчид нь дургүйцэн буруу харцгаах билээ.

	Түүний ийм сайн сайхан амьдрал барьцаалсан буюу барьцаалж буй тэтгэврээс биш, харин Терезегийн бусад орлогоос ихээхэн шалтгаална гэдгийг ойлгож байв. Тийм ч учраас тэд Эрменонвильд үе үе очдог байв. Ер нь харанхуй шөнө гэтсээр ямар ч чимээ дохиогүй байшинд орж очиход нь үргэлж хүлээсэн, баярлан гялайсан Терезе байж байх билээ. Түүний Эрменонвильд ирэх нь нууц байгаа гэдэгт итгэж байлаа. 

	Гэвч хүн сэжиг мэджээ. Жирарденд шүүгч нь Монтретоу хөтөч швейцар байшинд бэлэвсэн хатагтай Руссо дээр үе үе ирж хонож байна гэж мэдээлжээ.

	Үүнд бэйс энэ тэнүүлчийн эсрэг одоо ямар нэгэн арга хэмжээ авах нь дэмий гэж бодов. Харин тэр муу олиггүй Терезегээс сая нэг салах шалтагтай боллоо. Тийнхүү нэгэн богинохон хүйтэн захидал бичив. Тэр бичихдээ, агуу их гүн ухаанчийн үүрд нойрсон буй газрын дэргэд Жан Жакийн бэлэвсэн гэргий оролцон шалиг самуун явдал үйлдэхийг хориглох нь анд найз Жан Жакийн дурсгалыг хүндэтгэх миний үүрэг гэж үзэж байна. Тийм учраас Эрменонвилиэс өөр газар сууц олж суухыг мэдэгдье гэжээ. 

	Терезе нэн их сандрав. Эх нь Жан Жакийн булшны дэргэд заавал бай гэж гэрээсэлсэн юм. Николасын хүсэл ч мөн ийм байсан. Өөр тийш нүүдэг юм бол нас барагсдаа гүнээ гомдооно. Николас ч юу гэж хэлэх юм бил ээ, түүний талаар бодсон ч үгүй. Тэгвэл одоо Терезе учир нь үл ойлгогдох нууц орлого, өнөө мөнгөө ч алдах болно. Мөнгө алга болохын хамт Колагийн хайр ч алга болно гэж эх нь хэлсэн шүү дээ. Тэгвэл яаж амьдрах вэ? Хамгийн сайн нь бол Николаст хэлэх хэрэгтэй, нэн даруй шүү. 

	Тийнхүү Терезе бэйсийн захидлыг аван Парис орохоор давхилаа. Яаж тэнд очихыг дайралдсан хүнээс асуулаа. Юу гэвэл Николасын наймааны нь газар очиж огт үзээгүй билээ. 

	Гэтэл тэнд нь хэн түрүүлж дайралдав аа? 

	Франсуа ах нь! 

	Терезегийн царай сандрангуй байхыг хараад, Франсуа дуу шуу болон асрангуй мэндлэв.

	— Чамд ах дээрээ ноорчихсон хүрч ирэх өдөр ирнэ гэж би эс мэдэж байв уу? Би эс таасан байна уу? гэв.

	Түүнээс Николас, Терезег харангуутаа уурласнаа нуусангүй. Энэ хөгшин бүдүүн эм мануухай боловсон газар нь юугаа эрж яваа юм бэ? Үйлчлүүлэгчид нь зугтана шүү дээ. Тэр бээр Терезег нэгэн буланд хашин, амаа ангайхын нь өмнө, түүнд саад болохгүй байхыг шууд тушаав. Людовикийн гудамжинд, Беккери хатагтайндаа оч, үдэш тэр тийшээ очиж, тэнд юмаа ярилцах болно, харин одоо бол түргэн зайл гэжээ. Ингэж түүний уурсах нь талийгаач эхийг нь санагдуулж, Терезе бараг тайвширлаа.

	Түүнээс орой нь Терезег юу болсноо ярьж, бэйсийн захиаг уншуулахад, Николас царай барайн гүн бодолд оров. Парист өөрийг нь суулгаж яасан ч чадахгүй гэдгээ Терезед тэр нарийн тодорхой тайлбарлав. Терезегийн орлогоос одоохондоо тэд татгалзаж болохгүй болохоор Жан Жакийн булшны хажууд амьдарч байх ёстой. Жич Терезег одоо хаачих вэ гэж уйлагнан асуухад, Плесси тосгонд байшин олж өгнө гэв. Тэр тосгон нь Эрменонвильтэй саахалт орших бөгөөд түүнийг ивээгч хунтайж Кондэгийн эдлэн газар юм.

	— Плесси гэнэ ээ?.. гэж Терезе арга тасран өгүүлэв. 

	— Тэндээс чи долоо хоногт хоёр удаа булшийг эргэж амархан чадна. Булшнаас ч харин бэйстэн чамайг хөөж чадахгүй байлгүй гэж Николас ууртай хэлэв.

	— Плесси гэнэ ээ? Тэнд чи намайг улам ховор эргэх болно гэж Терезе давтан өгүүлэв.

	Гэвч Николаст бас нэгэн шинэ санаа төрсөн бололтой, хөгжилтэй болон Терезег өршөөнгүй аргадаж эхлэв.

	— Найз минь, битгий зов. Ганцхан, эсвэл хагас жилийн дараахан ч магадгүй, миний морьд чиний орлого дэргэд нь хумсын чинээ гэмээр тийм их орлого оруулна шүү. Тэгэхэд би чамайг Парист авчран бид хоёр лут сайхан амьдарч язгууртнуудын ширээний хогийг нялман таягдаж, хуримаа хийж, хайр дурлалаа хүнээс нуухаа болино гэжээ.

	Терезегийн эх, өнөөх хөгшин адасгын булааж авсан тэр бичиг сэлт нь өөрийн нь гарт орно гэж найдахаар барахгүй байгаа нь түүний аашийг нь ийм түргэн хувиргажээ. Жирардений заналхийлсэн захиа түүнээс зохиолыг салгах аятай шалтаг болов.

	— Юуны өмнө бид тэр ямбатны захианд нь зохих нэр төртэй хариу өгье. Би өөрөө хариуг нь чамд хэлж өгч бичүүлнэ. Талийгаачийн бичсэн зохиол бүтээл гарцаагүй чиний хөрөнгө байх ёстой. Түүнийг тэр язгууртан хулгайч чамд нэн даруй эгүүлж өгөх ёстой. Бэйс чамд, чиний эд юмыг буцааж өгөхөөс нааш Эрменонвилиэс ганц ч алхам бүү холд! гэлээ.

	Николас өөрөө францаар бичиж чадахгүй билээ. Терезе зөвхөн сонсголоороо бичдэг бөгөөд бичсэн зүйл нь ойлгоход хэцүү гэж тэр мэддэг байв. Чухамхүү учир иймээс энэ захиа нь онцгой өнгөтэй болж, бэйсийг гомдоож, зүрхийг нь палхийлгэх болно. Учир нь ийм үнэтэй цайтай гар бичмэлийг бичиг үсэг муутай бичигчид өгнө гэдэг чинь тоглоом биш ээ! Түүнээс маргааш өдөр нь тэр бээр ажилдаа эртлэн очих гэсэн ажээ. Гэвч тэр яарсангүй, Терезед захидлыг нь үг үгээр нь таслан хэлж өгч байв. Тэр бээр занал хорсол болсон үгсийг түүж олон хэлж өгөөд, Терезе үг үсгийг мэрийн удаан бичиж байлаа.

	Тэр 

	 

	«Жирарден таныг Жан Жакийн бэлэвсэн гэргийг ингэж муу хэлнэ гэж би огт бодоогүй юм. Намайг нэр хүндгүй явж байна гэж та гүтгэж байгаа хэр нь миний нөхөртэй найзалдаг байсан мэтээр донгосож байна. Та түүнд зөвхөн үгээрээ л хайртай байсан, харин би бол түүнийг сэтгэл зүрхэндээ санаж явдаг. Бас ч таныг л нэр хүндгүй байна гэж хэлмээр байна. Та миний бүх бичиг зохиолыг хамж авсан билээ. Иймд та бүх зүйл, өөрөөр хэлбэл, гар бичмэл, бүх нот, мөн мэдээж хэрэг «Наманчлал»-ыг ч эргүүлж өгөхийг хүсье, энэ бүгд таны юм биш шүү дээ. За яах вэ, би таны гэрээс зайлъя, таны юмнаас юу ч авахгүй, харин өөрийн юмаа авахгүй цагт байгаа газраасаа хөдлөхгүй шүү. 

	Та намайг хэчнээн ч загнасан таныг гүнээ хүндэтгэн бүх насаараа танд мөргөн ёслогч бэлэвсэн гэргий Руссо» 

	 

	гэж бичжээ. Ийнхүү Николас хэлж өгөн, Терезе бичиж байхдаа хоёулаа баярлалдан хөөрөв. Ийм захидал ихэмсэг бэйсийн их занг дараг! Гайгүй уншаад үзэг!

	Түүнээс Николас бичиг зохиолыг олж аваагүй цагт Эрменонвилиэс зайлж одож үл болохыг дахин чангалан захив. Түүнээс Терезе гэртээ харьж, захидлаа шилтгээнд өгөөд, швейцар байшиндаа очин хүлээн суулаа. Бэйс ноён олиггүй муухай захиаг хараад уур нь хүрэв. Харин бичмэл зохиолыг бас дармаллан, нарийн хуулбарласан юм, хэдий чингэвч, эх хувийг тэр ихэд нандигнадаг билээ. 

	Гэвч яах вэ?

	Урт удаан будилаантай хэргээр орооцолдох хэрэг үү? 

	Үгүй, тийм бодол түүнд алга. Бичмэл зохиолоос салах хэрэг болох нь шив дээ. Тийнхүү бэйс эцсийн удаа зохиолыг өмнөө дэлгэн тавьж, сэтгэл хөдлөн хуудсыг эргүүлж, эелдэг зөөлнөөр илэн байж боогоод салах ёс гүйцэтгээд ичгүүргүй амьтанд явууллаа.

	Түүнээс Терезе том боодол бичигтэй цаасыг үнэхээр бүрэн бүтэн байна уу гэсэн шиг харав. Чингээд шинэ газарт нүүхээр бэлтгэхдээ, «Наманчлал»-ыг нэг дотуур банзалдаа, «Ярилцаа»-г нөгөө банзалдаа, гурав дахидаа «Тангараг»-ыг амьдралынхаа эцсийн үед бичсэн дууны нотуудын хамт агууллаа. Одоо энд үлдэх өөр ямар нэгэн шалтаг байсангүй.

	Тэндээс Николас Плессид өөрийн танил Бесса эрхмийнд Терезед байшин олж өглөө. Плесси тосгон бол гайхагдах ч юмгүй, байшин нь сүрлэн дээвэртэй, ер бүх юм нь тун энгийн ажээ. Үүнд Терезе ер зовсонгүй. Хамгийн гол нь Жан Жакийн булш хүртэл нэг цагаас илүүгүй явж хүрнэ. Мөн сууцны хөлс ч бага, жилдээ эдэлгээний хураамжийн хамт ердөө наян ливр.

	Түүнээс Терезег нүүхэд Морис өвөө, Бесса эрхэм хоёр туслав. Ингэж тусалсандаа Морис өвөө бага сага дэмий шахуу юм авъя гэсэн бөгөөд тэр нь бол өөрт нь болон бусдад нэн үнэтэй бэлэг дурсгалын зүйл билээ. Харин гэрийн тавилгын ихэнх нь болох чийрсэн суудалтай энгийн модон сандал, «си» нь дандаа гацдаг төгөлдөр хуур, цагаан цэнхэр бүтээлэгтэй орнууд энэ бүхэн одоо Плесси тосгоны оршуулгын нарийн гудамжинд Бессагийн байшинд байлаа. Хананд дүүжлээтэй байгаа «Монморасийн ой», «Хүүхдүүдээ хооллуулж байгаа татанхай гуйлгачин» зэрэг бар зургууд өнөө л хэвээрээ. Мөн бяцхан бялзуухайтай тороо ч мартаагүй ажээ. Жич бичмэл зохиол нь дахиад л хайрцагтаа оржээ.

	Түүнээс Николас ирээд гэрийн байдлыг эргэн тойрон харлаа. Нөгөө л хуучин танил байдал байв. Гагцхүү энд болохоор энэ байдал харин жаахан хуучирсан юм шиг харагдаж байв. Жич энэ байшинд бол гэрийн эзэн нь байна, ямар ч бэйс ноёнд падгүй. Өнөөх хайрцаг энд байна, харин хуучин шигээ тэгээд хоосон биш. Николас сэтгэл хангалуун түүнийг онгойлгоод цаасыг тэмтэрснээ байранд нь дахиад тавилаа. Одоо ч зөнөг чавганц ч тэр, бэйс ч тэр Николас энэ бичиг хоёрын хооронд орж чадахгүй. Юу ч боллоо гэсэн зохиол түүний гарт оржээ. Харин тэр зохиол нь жаахан эдлэгдэх нь ч эдлэгдэж л дээ. Нэг хэсгийг нь морь болгочихсон, английн цэвэр үүлдрийн морьд болгожээ. Гэвч аль нэгэн цагт нэг ширүүн салхи салхилахад хүрвэл бичмэл зохиол нь Терезегийн хамт баттай нөмөр болж өгнө дөө!

	Түүнд ийм юм бодогдох үндэслэл бишгүй бий. Түүний наймаа нь ганцхан шөнийн дотор баларч болох шүү. Түүнд өртэй өндөр нэртэй залуу язгууртнууд эцгийн үхэхийг хүлээх ёстой гэж тайтгаруулахын дээр тэдэнтэй заргалдаад нэмэргүй бололтой. Тэтгэврийн тухайд гэвэл, түүнийг барьцаалж буюу хөрөнгө болгож амжаагүй учир, түүнээс ганц су ч олдохгүй, гэтэл түүнийг тэтгэгч Кондэ хунтайж бол мөнгөнөөс бусдаар л тусална.

	Николас бол гэнэт янз бүрийн санал төрдөг, дарагдашгүй шийдэмгий, эрс хэрцгий, голдуу үлэмж ашиг хонжоо олох арга мэх бүхий нэр сүрд шунасан, харин азгүй хүн билээ. Одоо ч гэсэн дээ. Зовлон гэдэг хатагтай түүнийг бүрмөсөн унатал нь цохив. Люкстрайк нэртэй азарганаас тэр ойчиж сүүж нь хугарчээ. Ийнхүү Парис хотын шилдэг морь сургагчийн дэвших зам дуусжээ.

	Түүнээс нэг үе Франсуа түрүүч Николасын даалгавраар уг ажлыг явуулахыг оролдов. Гэвч зээлдэгчид Франсуаг дарлахад одоо Лабурэ даамал, Кондэ хунтайж аль нь ч тусалсангүй. Түүний дээр түрүүч өөрөө залуу язгууртны нэгэнтэй зодолдож, сонинд тэр тухай эвгүй зүйл хэвлэгдэн, үүнээс болж Николас уралдааны морины хашаагаа хаахад хүрчээ.

	Тэндээс Николас Плессид Терезе хонгортоо ирлээ. Энэ бөглүү нүхэнд өөрийн цорын ганц хөрөнгө болох бичмэл зохиолууд бүхий хайрцгаа л харж суух боллоо.

	Одоогоос эхлэн тэр Терезегийнхээ хамт Плессид, Бесса эрхмийн байшинд Жан Жакийн гэрийн хогшлын дунд, түүний булшны ойролцоо амьдарлаа. Бие эрэмдэг, уцаар, харийн хэлээр ч гэсэн ам хэл ихтэй билээ. Харин түүнээс Терезе дахиад л нэг хүн өргөх боллоо. Биеэ хайрлалгүй халамжилж, Колагаа магтан түүний бүх юм нь агуу, энэ золгүй явдал нь ч агуу гэдэг байлаа.

	
ЗУРГААДУГААР БҮЛЭГ : ЭЦЭГ ХҮҮ ХОЁР

	Өгүүлэх нь, хүлээж авъя гэдэг юм бол гурван долоо хоногийн дараа Эрменонвильд ирнэ гэж Фернанд цөөн үгээр эцэгтээ мэдэгджээ. 

	Жирарден захидлыг чичгэнэсэн гартаа барьж байлаа. Фернанд Англид байх нь, магадгүй Францад ч ирчихсэн байж мэднэ! Гурван долоо хоногийн дараа энд ирэх нь гээч! 

	Жирарден эрхэмд өөрийн нь бие тэр даруй өвгөрч ядран, азтай ч юм шиг, азгүй ч юм шиг болж, одоо шийдэх ёстой тэр том баяр хөөрт огт бэлтгэлгүй байгаа мэт байв. Долоон жил буюу хоёр мянга таван зуун хоног энэ захидлыг хүлээсэн юм. Англитай найрамдлын гэрээ байгуулсны дараа Фернандыг одоохон гэртээ ирнэ гэж бодож байлаа. Дараа нь хэдэн сарын турш, Фернандын сэтгэл Жильбертад татагдана байх гэж найдаж, тийнхүү гэртээ ирнэ гэж горьдов. Жильбертын хурим болоход сэтгэл нь маш их зовсон тэр аливаа эрүүл саруул ухааны эсрэг сэтгэн, хүүгээ Жан Жакийг дурсан бодож, Эрменонвилиэ мөрөөдөн, мөн төрсөн эцэгтээ бяцхан ч гэсэн хайрлах хайраа бодон төрөлх нутагт буцаж ирэх байх гэж харуулдаж байлаа. Харин хожим нь сонсвол Фернанд Өрнөд Энэтхэгийн Сан Домингод газартай болсон, эхээсээ өвлөж авсан өвийн ихэнхийг далайн чанадад олж авсан газартаа хэрэглэсэн ба бас Траверсей авхай гэгчтэй ойртон буй мэт, тэр нь хэдийгээр сурвалж угсаатай боловч, Өрнөд Энэтхэгийн хойгт төрсөн учир Креол омогтон байх ёстой. Бүх байдал хэдий тийм боловч бэйсийн тэнэг зүрх нь хүүгээ ирнэ гэсэн найдвараас татгалзаж чадахгүй байв.

	Тэгээд одоо эцэст нь энэ захиаг гартаа барьж, богинохон мөр ба «Танд хайр, хүндэтгэл илэрхийлэгч хүү Фернанд де Бреги тань» гэж бичсэнийг ширтэн, ундарч буй аз жаргал, гомдсон сэтгэлээ хаашаа зайлуулахыг мэдэхгүй байв. Фернанд ганцаараа ч ирж яваа юм уу, эсвэл Траверсей гэдэг Креол бүлгийнхэнтэйгээ ч яваа юм уу, түүнийгээ ядахдаа мэдэгдэх ч үгүй юм. Эцэг, цэрэг, хүмүүжүүлэгч нь болох хүн чинь ийм хөнгөмсөг явдлыг зэмлэхгүй байж болох уу? Фернандыг үүний талаар зэмлэвэл нөгөө зөрүүд чинь шийдвэрээ өөрчилчихгүй байгаа даа?

	Бэйс хүүдээ захиа бичин, баяр хүргэж мөн буруушаав. Бичсэн захиагаа дэмий болж гэж тэр байтугай Гербер эрхэмд Фернандад хариу бич гэж даалгах гэж байгаад энэ бодлоо орхин, эцэст нь дахин бичээд, энэ захидлаа хэтэрхий даруу биш, хэт хайр бялхсан, дэндүү урт боллоо гэж байснаа тэр даруй захидлыг илгээж орхив.

	Түүнээс бэйс ноён, дараах өдрүүд ба долоо хоногт өнөөх үймээн өдөөгч, бослого гаргагч, худалдаачдын давхаргад шилжин орж, Робинэ мэтийн хүмүүсийн ангид орж нэрээ гутаагч тэнэмэл хүүтэйгээ хэрхэн харьцахаа бүх талаар нь эргэцүүлэн бодов.

	Юуны чинь тэнэмэл байх вэ? Тэр бээр цэргийн алдар гавьяатай, шинээр олж авсан хөрөнгө чинээтэй буцаж ирж байна. Түүний Өрнөд Энэтхэгийн тариалан үнэд оржээ. Бэйс, хүүгээ яаж угтах вэ? Хонь алж өгөх үү, эсвэл цэргийн ёсоор хатуурхдаг юм бил үү?

	Тийн байтал нэгэн өдөр сандарч сэтгэл хөдөлсөн бараа бологч нь

	— Бреги гүн ноёнтон морилон ирэв гэв.

	Жирарден төдий үүдний өрөөнд гүйж орвол, Фернанд байж байлаа. Тийм ээ, түүний мэдэх Фернанд мөн байв. Гэхдээ царай нь борлочихсон, булчин нь зангирсан, эрийн цээнд хүрсэн шал өөр Фернанд болжээ. Энэ чинь өчигдөрхөн жаахан ягаан хацартай байсан тэр хүү маань мөн гэж үү? Тийнхүү, Жирарден бүх бодож төлөвлөж байснаа мартаж орхин, хүүгээ чанга тэвэрч аван, үнсэж, үг нь ээдрэн дуу алдаж;

	— Фернанд аа! Энэ чинь одоо нээрээ чи юү? Фернанд аа! Миний Фернанд! Миний хүү Фернанд! гэв. Фернанд ч гэсэн эцэгтэйгээ яаж харьцахаа бас бодож байлаа. Яагаад гэвэл эцэг нь бол яс махаараа өчигдрийн хүн, гэтэл Фернанд бол өнөөдрийнхөөр үл барам маргаашийн өдөрт тооцогдох, ихэд өсөж өндийсөн хүн. Эцэг нь бол түүний хайртай бөгөөд түүнийг ямагт зааж сургахыг хүсэгч зөрүүд хүн нь гэсэн үг. Фернанд эцэгтээ нам даруу байх гэж бодсон боловч, харин дээрээ гаргахгүй байх гэжээ. Гэвч төрөлх Эрменонвилийнхээ агаарыг амьсгалмагц биеэ яаж ч чадахгүй болжээ. Өнгөрсөн долоон жилийн дотор өөрийн нь бодсоноос хамаагүй илүү өтөлж, сэтгэл хөдлөн, баяссан, эмгэнэлийн гүнзгий үрчлээтэй эцгийн нүүрийг хараад тэр түүнийг өрөвдөн хайрлахаас өөр юу ч энэ үед эс сэтгэв. Жирарден Фернандыг өөрөө өрөөнд нь хүргэж өглөө. Замдаа Фернанд яльгүй боловч доголж байхыг ажиглав. Аавыгаа сэтгэл зовон асуухад Фернанд цэрэгт орсныхоо дараахан шархадсан, эхний үед муухан байсан тул эцэгтээ мэдэгдэхгүй байхыг хичээж байлаа гэв. Хүүгийн ингэж анхаардагт уярсан Жирарден заримдаа түүний хайртай эсэхэд эргэлзэж байснаа санан ичингүйрлээ.

	Түүнээс одоо хоёулаа цуг байгаа болохоор Фернандыг дотоод бодлоо дэлгэнэ гэж итгэж байлаа. Гэтэл тэр нь сүүлчийн өдрүүдийн үйл явдлын талаар л яриад байв. Фернандыг ёс журмын дагуу эгж ирмэгцээ Парис болон Версаль хотод очиж сайд нарт бараалхахад нь эелдэг дотно хүлээж авчээ. Түүгээр ч үл барам Цэргийн Яамны сайд де Сегюр ноён түүнд америкийн цэргийн хурандаа цол дээр нь басхүү францын цэргийн хурандаа цол лав нэмж хүртээх байх гэжээ.

	Фернандыг дуугүй болоход Жирарден яриагаа эхлэв. Иосиф хаан морилон ирсэн ба олон тооны мөргөлчдийн тухай ярьж, цэцэрлэгт бий болгосон шинэ зүйлсээ үзүүлэхийг яарлаа.

	Түүнээс Фернанд баяр хөөр болж яриандаа согтсон эцгийнхээ хажууд зэрэгцэн явж байлаа. Эцгийнхээ найдаж байсан баяр хөөрийг илэрхийлэх нь Фернандад амаргүй байлаа. Тийм ээ, энэ чинь «Шинэ Хелоиза»-д гардаг нутаг Жан Жакийн байгаль байна. Энэ байгаль сэтгэл уярам, мөрөөдөх бахархахад хүргэнэ, гэвч жаахан инээдэмтэй л дээ, тийм үү? Шинэ ертөнцийн хязгааргүй ой мод, өргөн тал, гол мөрний дэргэд амьдарч байсан Фернанд энэ ой, цэцэрлэгийг эс тоон, багадаа тоглож байсан тоглоом шиг нь санагдав. Жич эцэг нь Жан Жакийн булшны дэргэд ганцаарыг нь орхиод одоход Фернанд амсхийх шиг болов.

	Түүнээс Фернанд дайны хэцүү амьдралын үе болон Өрнөд Энэтхэгийн арал хойг дээр бужигнаж байсан жилүүддээ өөрийгөө гэртээ хариад энэ булшны дэргэд юу гэж бодон зогсох бол гэж нэг бус удаа сэтгэж байсан билээ. Гэвч одоо бол дотор нь дув дуугүй, энэ газарт догдлуулах юм огт алга.

	Харин Гербер эрхэмтэй уулзсан нь түүний сэтгэлийг ихэд хөдөлгөв. Энэ туранхай эр насалсан наснаасаа илүү хөгшин харагдаж байлаа. Тэр тун турж ядран, үс нь шингэрч, нүдээ хуучнаасаа улам олон цавчлах болжээ. Хуучин сурагчтайгаа уулзсандаа Гербер гуай ихэд мэгдэн:

	— Би таныг тэвэрч болох уу, Фернанд аа? гэж асуув. 

	Түүний царай баясан инээмсэглэж, нүд нь гялалзаж, нулимс гаргахгүйн тулд тэр биеэ ихэд барьж байлаа.

	— Хэн ингэнэ гэж бодох вэ! гэж тэр Фернандаас нүдээ салгаж ядан германаар хэд дахин давтан хэллээ.

	Фернанд, Гербер эрхмийг Жан Жактай ямар их төсөөтэй болсон юм бэ гэж гайхав. Тэр бээр Жан Жакийг тэр хэвээр нь өөртөө дуурайх дүр болгож аваад ямарваа хүн үлгэр жишээ хүнийг дуурайхдаа өөрөө мэдэлгүй төсөөтэй адилхан болдог шиг чингэж хувилсан буй заа. 

	Тэрээр хэлэхдээ:

	— За хайрт Фернанд минь ээ, Платоны хэлсэнчлэн сургууль ба аян замын жилүүд тань өнгөр өө шив дээ? Та яасан том эр бол оо вэ дээ! гэж гайхан цааш нь: — Нээрээ ч долоон жил өнгөрч шүү дээ! Бодит амьдралтай уулзсан болохоор таны ч гүн ухааны үзэл санаа өс өө биз дээ? гэж асуухдаа, алиалъя гэсэн нь өдөж байгаа мэт сонстов.

	Гербер нэгэн удаа ярилцахдаа багшдаа эргэлзэж үл болох тухай ам тангаргийг нь авч байсныг Фернанд тодхон саналаа. Герберийн үгэнд зөв буруугийн аль аль нь байсан учраас Фернанд хариу хэлэхийн оронд мөн өдсөн маягаар хуучин багшаасаа:

	— Хайрт эрхэм Гербер минь ээ, «Наманчлал» таны ч сэтгэлийг зовоосонгүй юу? гэв.

	Долоон жилийн тэртээ эхэлсэн тэр сүрхий яриагаа энэ хоёр одоо цааш нь үргэлжлүүлж байх нь сонин байлаа.

	— Агуу их хүний сэтгэл зүрх ямагт энх амгалан байдаг гэж би хэзээ ч боддоггүй байлаа. Жан Жак Эрменонвильд байхдаа тийм л байсан шүү дээ. «Наманчлал» намайг түүний өмнө мэхийн хүндэтгэхийг минь улам гүнзгийрүүлэв. Оршил хэсгийн гантигаар сийлсэн мэт үгс нь чин үнэн. Хүн төрөлхтний түүхэнд ийм лут чин үнэнийг өгүүлсэн бүтээл өөр байхгүй гэж Гербер биеэ хамгаалав. 

	Энэ нь Фернандыг гайхшируулав. Юу гэвэл жинхэнэ баримт ба энэ номд харуулсан зүйлийн хороонд буй харанхуй ангалын тухай Гербер мэдэлгүй яах вэ.

	— Жан Жак өөрийн эхнэр бөгөөд анд найзыг яг байгаагаас нь огт өөрөөр тухайлж байсныг та гайхсангүй юу? гэж Фернанд болгоомжтой асуулаа.

	Гербер эрхэм эргэцүүлэн бодолгүй ингэж хариулав:

	— Жан Жак бол бодит үнэнийг зөгнөдөг байсан, харин бодит амьдрал үнэн байгаа эсэхийг би мэдэхгүй. Жан Жак ертөнцийг өөрийнхөө ухаанаар зохиох, бүтээх эрхтэй байлаа. Түүний ном нь бол хуурмаг бус үнэний тухай ном бөгөөд түүний ертөнц нь бодит үнэний ертөнц мөн гэв. 

	Гербер энэ өгүүлбэрээ герман хэлээр дахин давтаж хэлэн, үгсийн аялгуунд нь сэтгэл баясав.

	— Жан Жакийн ертөнц бол бодит ертөнц гэгчээс илүү бодитой албадангуй, амьдрангуй юм. Бодит байдал өөр болох ёстой байна гэв.

	Гербер эрхмийн гуйвшгүй гүн итгэлд Фернандын сэтгэл хөдлөв. Түүнээс ганцаараа үлдэхдээ дотроо: «Түүний бүтээл бодитой. Түүний ертөнц үнэн» гэсэн эльзас нутгийн хүний хэлсэн тэр үгийг эргэцүүлэн бодов.

	Тэр бээр үгийн утгыг үзэж өнгөрүүлсэн туршлага дээрээ шалгалаа. Америкт байхдаа хэчнээн хүнд бэрхийг туулсан бил ээ, тэр! Баясах сайхан үе түүний хувьд ховор, харин сэтгэл эвгүйцүүлсэн ердийн өдөр хэчнээн их тохиолдож байсан билээ. Хэчнээн бага хүсэл мөрөөдөл биелж, хэчнээн ч олон удаа урам хугарч байлаа даа! Жан Жакийн журамт зэрлэг хүн нь мөрөөдлийн хий сүг болж, арай жаахан эрх чөлөө олдсон ч тэгш эрх, ах дүүгийн ёс гэвэл сураг ч үгүй байлаа.

	Нэг удаа, мэдээж хэрэг цөхөрсөн үедээ, өөрийн америкт байсан туршлагаа дүгнэвэл олсон бүтсэн юм ер үгүй байлаа. Америкийн Нэгдсэн Улсад язгууртнуудын бодолгүй, хөнөөлт, үгүйрүүлэгч бардам зангийн оронд хөрөнгөтний ховдог шунахай, хуурамч арга ноёрхжээ. Ингэж Жан Жакийн мөрөөдөл маш их гарз хохиролтойгоор Америкт биелсэн нь тэр бил ээ! Хэдий чингэвч Гербер эрхмийн Жан Жак нь Фернандын Жан Жак шиг л жинхэнэ юм. Жан Жак амьд байхдаа хүн бүрд өөр өөр байсан бол үхсэн хойноо бүүр ч илүү тийм байх болов. Гүн ухаантны хувийн амьдралын талаар ч гэсэн Гербер эрхмийн ярьж байгаа нь зөв. Жан Жакийн тухайд үхэшгүй мөнхийг нь өдөр тутмынхаас ялгаж чаддаг байх ёстой. Жан Жакийг бидний зэрэгт хүргэн бууруулж буй зүйл рүү бид анхаарлаа төвлөрүүлж болохгүй. Түүгээр ч үл барам биднийг дээд оргил өөд зүтгэхэд хүргэж буй тэр шинжийг хэзээд биедээ шингээх хэрэгтэй. Жан Жакийн зохиол бүтээлийн агуу их үзэл санааны гэрэл оддын гэрэл адил. Жан Жакийн өдөр тутмын амьдралд сохор юм шиг байсан нь түүний хувь заяанд шийдвэрлэгч ач холбогдолтой байжээ. Ийм байгаагүй сэн бол тэр гол гол үзэгдлийн мөн чанарын гүнд тэгж орж чадахгүй сэн билээ. Түүний тэр сохор нь зөвхөн өөрт нь гай болж байсан бол түүний бүхнийг харах чадвар нь бүгдийн сайн сайхны төлөө үйлчилж байлаа. Нэгэн удаа Фернанд цэцэрлэг дотор явж байхдаа Жан Жакийн булшнаас ирж байгаа бололтой, битүү хар өмсгөлтэй настайвтар бүдүүн авгайтай дайралдлаа. Энэ эмэгтэй өөрийг нь танихгүй байгааг гайхаж байгаа юм шиг хараад нэг ярих гэснээ хажуугаар нь өнгөрлөө. Тэгээд дараа нь энэ лав Терезе байсан байна гэж таамаглаад тээнэгэлзэн толгой сэгсэрлээ. Тэр хүүхэнд яагаад тэгж хязгааргүй дурласнаа гайхлаа. Төдий олон жил түүнийг санахгүй явлаа. Энэ хүүхэнтэй холбоотой байсан бүх зүйл ул мөргүй арилж, одоо түүнд ямар ч хамаагүй болсон билээ.

	Тэр ч байтугай Терезе нөгөө улигт Николастайгаа Плессид амьдарч байгаа гэдгийг сонсоод ер хамаагүй мэт санагдан огтхон ч санаанд нь орсонгүй нь гайхалтай. Тэр золиг байгаагүй сэн бол франц хэлээр ярьдаг улсуудын агуу их сэтгэгч, зохиолч амьд л байх байсан гэж бодон тэр бээр Жан Жакийг алсан хүнд өшөө хорсол өвөрлөх гэж оролдов. Гэвч тэр Николас гэгчийг бодохоор бага зэрэг ой гутан жигшихээс өөр ямар ч сэтгэгдэл төрсөнгүй.

	Түүнээс хэдэн хоногийн дараа Фернанд эцэгтэйгээ хувийн ажлын талаар анх удаа ул суурьтай ярив. Хүүтэйгээ уулзсан баяр хөөрийг нь «Хүү нь энд удах уу? Дахиад явчих юм биш үү? Өнөөх креол бүсгүй нь юу болсон юм бэ?» гэсэн битүү эргэлзээ бүрхэж байв. Тийн байтал эцэст нь зориглон:

	— Чи чинь Францын Өрнөд Энэтхэгийн арлууд дээр нэлээд удаан суугаа биз дээ? Тэр тухайгаа надад юм ярьж өгөхгүй юм уу? гэлээ.

	Фернанд Сан Домингод байсан үеийнхээ тухай эцэгтээ тэртээ тэргүй ярья гэж бодож байтал эцэг нь өөрийн нь ярихыг хүлээгээгүйд дургүй нь хүрчээ. Филадельфид боолын эзэмшлийг үгүй болгох тухай олонтоо ярьдаг байна. Гэвч харамсалтай нь, энэ хэрэг зөвхөн яриагаар хязгаарлагддаг гэнэ. Тийм учраас боол эзэмшлийн тухай францын «харын хууль» гэдэг хууль тогтоомж Өрнөд Энэтхэгт хэр зэрэг биелж байгааг тэр өөрийн нүдээр харах гэж бодсон ажээ.

	— Эрхэм аав, үнэн чанартаа та л намайг Сан Домингод явуулсан шүү дээ гэж тэр инээмсэглэн дурдаж, — Та Францын Энэтхэгийн тухай Рейнальсын зохиолыг судал гэж над ухуулсан билээ гэв.

	Жирарден Фернандыг хувийн амьдралынхаа талаар яриасай гэж хүсэх боловч тэр боол эзэмшлийн тухай өөрийн дуртай сэдвээ ярьсаар байв. Ерөнхийдөө, Өрнөд Энэтхэгийн газар эзэмшигчид өмнөд тивийн нөхдөө бодвол боолтойгоо илүү хүнлэг харьцаж, Кан Франс дахь Филадельфийн нийгэмлэг сайн юм багагүй хийжээ. Фернанд өөрөө хүн төрөлхтний найз нөхдийн энэ нийгэмлэгийн ерөнхий хорооны бүрэлдэхүүнд орж, Сан Домингод авсан их хэмжээний тариалангийн талбай дээр өнгөт арьстай боолчуудтай зөөлөн харьцвал л хамгийн дээд үр дүнд хүрч болохыг нотлохыг оролджээ. Үүнд бэйс арай ч зохис муутай үед,

	— Би хамжлагуудаа чөлөөлсөн шүү дээ, чи дуулсан биз дээ? Одоо загас агнах газрын эрхээсээ хүртэл татгалзъя гэж бодож байна гэв.

	Тэр бээр Фернандыг одоо л креол бүсгүй де Траверсей авхай болон өөрийнхөө ирээдүйн төлөвлөгөөний талаар ярина байх гэж хүлээсээр байлаа. Гэвч дэмий хүлээжээ. Хүү нь «Харин хуулийнхаа» тухай шүүмжлэн ярьсаар байв.

	Фернандад Гортензия де Траверсейг Францад авчран эхнэрээ болгох горьдлого төрж байв. Гэвч тэр энэ тухайгаа ярьсангүй. Тэр эргэлзэж, яахаа мэдэхгүй байсан болохоор яарч ямар нэгэн шийдвэр гаргахгүй байв. Чухамхүү бүх зүйлийг тайван, бусдын нөлөөгүйгээр тунгаахын тулд тэр Францад эргэж ирсэн байлаа.

	
ДОЛООДУГААР БҮЛЭГ : ШИНЭ ЖИЛЬБЕРТА

	Өгүүлэх нь, Жильберта эрд гарсан нь зөв болжээ. Матье өөрт нь таалагдаж, тэр нь ч чин сэтгэлээсээ хайртай байгааг хүүхэн мэдэж байгаа болохоор амьдрал нь төвшин тохитой байлаа. Гагцхүү, хатны ордны янз бүрийн үүргийг нарийн нямбай биелүүлэхийг шахаж шаардах нь төвөгтэй байв. Харин Жильбертад амласан зүйлээ ямар ч шалтаг заахгүй шударга биелүүлдэг байлаа. Гэвч өвөг эцгийнхээ дэргэд тэр хүссэнээрээ олон дахин очиж чаддаггүй байлаа. Үүний буруу нь Матьед биш, Робинэ эрхэмд байлаа.

	Тэр бээр Матьегийн шударга үнэнчийг Жильбертагаас дутуугүй үнэлэх тул тийнхүү Матьед дараа болохгүй гэж боджээ. Хааяа заримдаа:

	— За, хүү минь, чи тэгээд гүнтэйгээ жаргалтай байна уу? гэж ач охиноосоо асуухад нь,

	— Тэгэлгүй яах вэ? Яагаад үгүй байх вэ? гэж Жильберта хариулдаг байлаа.

	Түүнээс Жильбертын биеийн хэлбэр өөрчлөгдсөнийг ажиглаад, төртлөө Латурт байхгүй юм уу? гэж асуув. Төрөх цаг ирэхэд дэргэд нь байх сан гэж хэчнээн их хүсэж байгааг нь Жильберта мэдэж байлаа. Гэвч өвөг эцгийгээ чингэж баярлуулж эс чадав. Тэр бээр Матьед төрөх үедээ Версалийн ойролцоо Сен Вигорт байна гэж амлажээ. Хатан хаан заншсан заншлаараа эх хүүхэд хоёрын биеийн байдлын талаар мэдээлэхийг шаардаж, мөн нэр өгөх ёслолд нь өөрийнхөө төлөөлөгчдийг явуулах магадгүй байлаа.

	Түүнээс бүх юм зохих ёсоор болж хүүхэд Сен Вигорт төрөв.

	Гурван кило таван зуун грамм жинтэй охин төрсөн өдрөөсөө эхлэн арван нэгдүгээр угсааны Курсель гүн ахай цол хүртэж, ордонд танилцуулмагц хатан хааны нойрсох өрөөнд орох эрхтэй болов.

	Бяцхан гүн ахайд Курселийнхний угсаанд уламжлал болсон Мария Сидония гэдэг ховорхон нэр хайрлав. Хатан хаан баясгалант цовоо Жильбертад дуртай болохоороо нэр өгөх ёслолд өөрийн биеэр ирж, ердийн бэлгийн хамт саяхан өөрийнхөө хаваас төрсөн, жижигхэн бээжин хавын гөлөг хайрлав. Матье, ийм онцгой анхаарал тавьсанд их бахдаж, Жильберта ч гэсэн Понпон гөлгөө их инээдэмтэй гэж, гар дээр нь ч хөөрхөн харагдах бөгөөд хүүхдэд ч хөөрхөн тоглоом болно гэв. Гэвч энэ бүхнийг хараад Фернанд хэчнээн их шоолох байсан бол гэж бодоход баяр хөөр нь мөхөж хав нь ч таалагдахаа болив.

	Фернандыг эх орондоо буцаж ирж байна гэх мэдээ гарч байх үеэр Курселийнхэн Сен Вигорт сууж байлаа. Жильберта дотроо Фернандыг ирж уулзана байх гэж битүүхэн найдаж байсан учир түүнийг үзэгдэлгүй Эрменонвиль рүү явчихсаныг нь сонсоод гоморхжээ.

	Түүнээс гурван долоо хоногийн дараа Матье тэр хоёр Латур явахаар товлож байлаа. Гэтэл Жильберта өвөг эцгээ Мария Сидонияг санаж байгаа гэж шалтаглан нэн даруй явах гэлээ.

	Жильбертын ордонд бараа болох албаны хугацаа хараахан дуусаагүй байгаа гэж Матье татгалзав. Хүүхэн өөрийнхөөрөө зүтгэв. Чингэхэд нь Матье мэхийн ёсолж, тэгвэл хүүхэдтэйгээ Латурт очвол оч, харин тэр өөрөө бараа болох албаны хугацаагаа дуустал Версальд үлдэнэ гэлээ. 

	Жильберта ч ингэхийг хүссэн юм.

	Өгүүлэх нь, Робинэ зээ охиноо гарын таван хуруу шигээ мэдэх учир, энэ удаа яагаад ярилцсанаасаа түрүүлж ирснийг ч ойлгож байлаа. Тэр бээр олон янзын юм ярихын ташрамд Бреги гүнгийн эргэж ирсэн тухай дурдан, дээр цагийн тэр нэг маргаанаа үл харгалзан ирж уулзаж болох байсан юм гэлээ. Төдий Фернандыг ирж өгөхгүй байхад нь өөрөө Эрменонвиль явмаар байгаагаа хэлэв.

	Түүнээс бэйс ноёны Робинэ эрхэмтэй үе үе уулздаг гэж Фернандад ярихад тэр Жильбертыг асуухгүй юм сан гэж хичээв. Жич, сүүлд ч эцгийгээ Жильберта Латурт байгаа гэхэд царай нь улайсан боловч мөн дуугүй байв. Тэр Америкт байсан долоон жилийн дотор царайгаа захирч сурсангүй ажээ.

	Түүнээс Фернанд Өрнөд Энэтхэгт явах болсон шалтгаануудыг тоочихдоо бүх үнэнийг нь эс ярив. Гүн ухаан нэг шалтгаан нь байж, хоёр дахь шалтгаан нь Гортензия де Траверсей байлаа. Харин бас өөр нэг, гурав дахь шалтгаан нь урьд хоёроосоо илүү хүчтэй бөгөөд тэр нь л Фернандыг Өрнөд Энэтхэгийн арлууд руу хөөн явуулжээ. Тэр бээр эх орондоо буцахыгаа хойшлуулж, Жильбертыг туршиж үзье. Хэрвээ хангалттай хугацаанд хүлээж чадвал түүнийг уучилна гэж шийдсэн байв. Гэвч одоо Жильбертыг ийм ойрхон байгаа гэж сонсохдоо зүрх нь шимшрэн, дэмий муухай юм хийж буруудсанаа зүй ёсоор ойлгов.

	Юу ч атугай уучлах юм огт алга. Латурт тэгж доромжлуулсны эцэст түүн рүү очихгүй гэж шийджээ. Гэтэл дараа нь түүний болгоомжилж байсан, горьдож ч байсан гэж болох тэр зүйл нь болжээ. Салхинд зугаалаад орж иртэл аавтай нь хоёр зочин хүүрнэн суув. Тэр нь Робинэ эрхэм, Жильберта нар байжээ.

	Фернанд өөрөө гэнэт л жаахан хүү болчихсон юм шиг, цаг хугацаа эргэж ухарсан мэт, Эрменонвильд Жан Жак огт ирээгүй, Фернанд Америк ер яваагүй, Жильберта ч эрд гараагүй мэт санагдлаа. Жильберта ерөөс урьд өмнийн янзаараа өвөг эцэгтэйгээ ер урьдчилан мэдэгдэлгүй, ёс журам гэлгүй хуучнаараа л зочлон иржээ. Чингээд Жильберта, Фернанд хоёр хуучин


шигээ л, бүх насаараа чингэсэн шигээ л нүдээ ирмэлцэн босож, хөгшдийг орхин гарч одно.

	Тийнхүү тэр хоёр босож хөгшдийг орхин, цэцэрлэгийн замаар одлоо.

	Тэр байшинд байхдаа элдэв юмны тухай жирийн яриа дэлгэж байсан бөгөөд одоо ч бас л өөрсдөө мэдэлгүй тийм хааш яаш ярилцан явлаа. Жильбертын өөрөө мэдэн байж өгүүлсэн, Фернандын мэдэн байж сонссон анхны нь үг гэвэл:

	— Та хөлөө яачих аа вэ, Фернанд аа? Хэцүү юм болоогүй биз? гэсэн үг байлаа.

	Жильбертын дуунд үлэмжийн мэгдсэн, хайрласан аялгуу сонстсонд Фернанд өнөөх буудаж шархтуулсан англи ч юм уу, хессень ч юм уу хүнд талархмаар байлаа.

	Түүнээс Фернанд дуу цөөтэй, харин Жильберта илүү яриа байлаа.

	— Та жигтэй өсгөлүүн эр болжээ. Фернанд, би таныг ийм болно гэж төсөөлж байсан л даа, гэвч гайхмаар аа гээд нэг хэсэг дуугүй байснаа, — Бүх юм хувирсан ч ер хувираагүй юм шиг санагдах юм гэж хэлэх нь дахиад л энгийн дэмий үг шиг байвч энэ нь онцгой утгатай байж ч болмоор билээ.

	Түүнээс Фернанд сая ам нээж: 

	— Би олон юм эргэцүүлж бодсон, гэхдээ энэ агшны сэтгэхүйд автагдахгүйг хичээн арайхийн хэлэв.

	Тэр үед Жильберта түүний чухаг хэрэг явдлыг ойлгоогүй, хэзээ ч ойлгож байгаагүй, ойлгохыг ч хүсэж байгаагүй учир түүнийг нь Фернанд хэлэх ёстой гэж бодов.

	— Гэхдээ та ертөнцийг үзэж танилаа гэж Жильберта хэлэв. 

	Түүний өөрийн нь урьд нэг удаа Жильбертад хэлж байсан үгийг давтан хэлсэн тул өөрт нь эвгүй байсан мөртөө сэтгэл хөөрмөөр ч юм шиг байв. — Тэгээд танд адал явдал багагүй л тохиолдсон биз, гэж үргэлжлүүлэн хэлэв. Энэ нь тоглож хэлсэн үг үү, эсвэл үнэнээсээ хэлсэн үг үү гэдгийг хэн ч, тэр бүсгүй өөрөө ч нотолж эс чадах байсан байх.

	— Тийм ээ, олон сонин хачин юм үзэж л явлаа гэж Фернанд тосон хариулж, — Үнэн бодит амьдралд зарим асуудал номд гардгаасаа огт өөр байх юм гээд тэр дуртай сэдвээ хөндсөндөө дотроо баяртай байлаа. 

	Тэгээд тэр боолчлолын тухай ярив. Өөрөө энэ асуудлыг судлахаар Өрнөд Энэтхэгт очсон билээ. Франклин, Жефферсон нарын хэлсэн үгнээс дурдан, францын арлууд дээрх байдал америк тивийнхээс шал өөр, тэнд нь арай дээр мөртөө бас муу, ер нь байдал ямар байх ёстой, ямар байгааг ярилаа. Тэр бээр яриандаа улайран, Жильбертад хуучин шигээ, залуухан Фернанд мэт харагдан, жаахан доголон, гайхамшигтай атлаа аймшигтай хүн мэт санагджээ.

	Жильбертаг дэргэдээ байх үед урьдын нь мэдрэхүй сэтгэлийг нь хөдөлгөн, харин ганцаараа болмогц оюун ухаанаас нь бодол санаа ердийн нь гүн ухааны сэтгэхүй нь өрнөж байв.

	Хүүхний хувьд бол өнгөрсөн юм гэж хэдийн байхгүй, тэр хоёр дахиад хамт байгаад баярлаж, аз жаргалтай мөчийг хязгааргүй амталж байлаа. Харин Фернандад бол ийм бодлогогүй аз жаргал үл амтагдана. Одоо тэр хүүхэн өөрийн нь зугтаж гарсан нийгмийн ийм хийсвэр аюултай хүрээтэй нягт холбоотой байдгийг тэр бээр хэрхэн мартаж чадах вэ. Одоо ч гэсэн түүнийг болон түүний ертөнцийг хуучин шигээ л муу ойлгож байгаа бөгөөд түүнийг ойлгож байгаагүйгээ өчүүхэн ч гэмшин харамсахгүй байлаа. Боолчлох ёсны хүнд бэрхийг илрүүлэн тайлбарлахын тутам түүний хэчнээн их мэрийж байхад хүүхэн ганц ч үг асуухгүй, ерөөсөө сонирхох ч үгүй байлаа. Тэр ч байтугай уруул нь үл мэдэгдэм инээмсэглэж байх шиг санагдан үнэхээр тийм байсан юм уу гэж бодох бүр тэр хөгжүүн инээмсэглэл нь улам муу шинжтэй болж байв.

	Одоо тэр яахаа мэдэж байлаа. Сан Домингодоо эргэж очно. Арал дээр хийх ажлынхаа тухай сэтгэл хангалуун бодлоо. Гортензиягаа санаж байв. Тэр анх удаа харсан шиг нь нүдний нь өмнө харагдаж байлаа. 

	Тэр явдал хязгаарын амбаны цэнгэлдэх бүжиг дээр болж билээ. Гэнэт танхимд маш залуухан өндөр нарийхан хүүхэн хөвөх мэт орж ирэв. Зуувандуу хөрслөг бор царайг цайвар болтол оодсон үс нь хүрээлэн, хүрэн улаан өнгөт дан хувцасны ухлаадсаар булбарай мөр цухуйж байлаа. Хүүхэн маш тунгалаг том нүдээрээ түүний өөдөөс огт ажиггүй эгц ширтэн, хөгтэй өндөр дуугаараа түүний багш Жан Жакийн тухай шалгаан асууж байсан тэр үед тэрээр түүнд сэтгэл татагдсан билээ. Мэдээжийн хэрэг, Гортензия бол эрт дээр үеийн франц, кастиль угсаатны үр сад, хэтэрхий дээгүүр зантай нэгэн байлаа. Гэвч заримдаа тэр нь жинхэнэ Юлия болж түүнийг зүрх сэтгэлээрээ ойлгож, эрдэнэ мэт аз жаргалтай цаг мөч нь түүний хааяа учруулж байсан зовлон гунигийг нь хэд дахин давж байлаа. Түүнийгээ Францад авчирч, адбиш ирээдүй бүхий энэ сайхан орноо үзүүлбэл хэчнээн сайхан бэ. Тэр бээр Гортензияг өөрийн, Жан Жакийн маягаар хүмүүжүүлнэ. Дахин чингэж тэнэглэхгүй, Гортензияг бас «туршиж» огт дэмий хүлээлгэж, бас эцэст нь алдана гэж бүү сана. Тэр одоо Сан Домингод эргэж очно. Маргааш, буюу удахдаа л нөгөөдөр эцэгтээ сүйт бүсгүйгээ авчрахаар Өрнөд Энэтхэгт явах тухайгаа мэдэгдэнэ.

	Мөн Латурт маргааш очин Жильбертад өөрийн энэ шийдвэрээ мэдэгдэнэ. Өөрт нь одоо айх юм юу ч алга. Жильбертад очиж өөрийн бодлоо ярин, бүх юм тэр хоёрын хооронд одоо нэгэнт дууссан гээд, үүрд баяртай сайн сууж байгаарай гэнэ.

	Түүнээс Фернанд мориор биш нумтай хөнгөн тэргээр дүрэмт хувцсаа өмсөн хөдөллөө. Фернанд Жильбертагийнд очиж буй бус, харин Бреги гүнтэн албан ёсны салах ёс гүйцэтгэхээр де Курсель хатагтайд бараалхах гэж байна. Энэ бүх зүйл төдий тааламжтай байхгүй байх л даа. Лав л хүүхдийг нь өхөөрдөн магтсан хэдэн үг хэлэх л болно.

	Түүнээс Жильберта түүнийг хөдөөгийн маягаар хувцасласан, жирийн сэтгэл татмаар угтан:

	— Фернанд аа! Таныг ирлээ гэж би хувцсаа солихгүй байж болно гэж найдсан юм гэж тоглож хэлэхэд, Фернанд гялалзсан ёслолын хувцас өмсөн, сэлэм зүүсэндээ ичлээ. 

	Жильберта, хуучин дотно үерхэж байсан үе шигээ зогсоо зайгүй ярьж байхад Фернанд, түүнийг өөр болсон гэж би юунд бодов оо гэдгээ бодоод бодоод ойлгохгүй байлаа. Хүүхний инээмсэглэх нь дотно, хортой ч биш, жинхэнэ шинэ Хелоизагийн инээмсэглэл байхад харин Фернанд өөрөө, тэнэг чинь, хий үзэгдэлд хууртсан байна.

	Жильберта өвөг эцгийгээ бэйс ноёнтой найзархаг харилцаатай байдаг гэж ярив. Бэйс өвгөн аавыг нь Латурын цэцэрлэгийг Жан Жакийн зарчмаар, Эрменонвилийн жишээгээр байгуул гэж шалаад байгаа юм байж. Гэвч Робинэ эрхэм эрс татгалзаж, байгаль жинхэнэ байгалиараа л байх ёстой, хэрэв цэцэрлэг болгох юм бол тэнд улаан мод, эвэрлэг мод, усан оргилуур, цэцгийн мандал байх ёстой, Жирарден эрхмийн дуураймал байгальтай, байгальгүй болно, тэр хэнд ч хэрэггүй гэдэг байлаа. Энэ хоёр эрхэмсэг өвгөн бие биеэ дандаа өддөг боловч мөн бие биегүйгээр байж чадахгүй гэж Жильберта туйлын дотно сэтгэлээр, наргиан хөгжөөнтэй хүүрнэв.

	Харин хүүхэн Матье болон бяцхан охин Мария Сидония, хатан хаан болон Понпон хавын алины нь тухай юу ч ярьсангүй. Мөн түүнчлэн креол бүсгүйн нь тухай сонссон хэр нь Фернандаас түүний тухай асуусангүй. Мөн дээр үед маргалдсаны тухай ч юм дурссангүй.

	Фернанд түүний яриа хөөрөөг сонсож байхдаа үгсийн утгыг бус, аялгуу хөгийг сэтгэлдээ чагнаж байлаа. Яриан дундуураа хүүхэн: «Робинэ эрхэм, сайн хүн бус гэж үү?» гэж өгүүлэхэд энэ цохон хэлсэн санааг нь Фернанд мөн даруй ойлгов. Тэр үед хүүхнийг орхиж одсоныг нь ямар зөөлхөн хэлбэрээр зэмлэж байна вэ! Үүнээс эевэргүүгээр, гомдож, буруушааж ер болох уу? Түүний сэтгэл зүрх гуньсандаа шимширч, бас ухаан суусан тул баясаж байлаа. Робинэ эрхмийн үгийг дагаж, францын тусламжийн цэргийн анги хөдлөхөд бэлэн болохыг хүлээсэн бол тэр хоёрт хоёуланд нь дээр байх байсан биш үү?

	Мэдээж, энэ бүгд цөм дэмий хэрэг. Фернанд тэр үед ч тэгэхээс өөр аргагүй байв. Харин тэр үед тэр арай илүү ухаантайхан хандсан сан бол бүх зүйл яасан өөр болох байсан билээ гэсэн санааг орхиж чадахгүй байлаа. Сэтгэлд нь Жильберта, Гортензия хоёр нэгэн дүр болон нийлжээ. Жильбертын хамт Өрнөд Энэтхэгийн эдлэндээ мориор явж, эдлэн газрын нь өргөн уудмыг Жильберта гайхаж, юм юм асуухад нь Фернанд яагаад тэрийг нь тийм, энийг нь ийм болгосноо тайлбарлахад хүүхэн сайшаан түүний мэрийн махрахад бяцхан доогтой инээмсэглэж байв.

	Түүнээс энэ удаа салахдаа тэд хоёр бие биедээ тун дотно болсон байлаа.

	Жич, Фернанд явах тухайгаа эцэгтээ мэдэгдсэнгүй. Чингэхийн оронд Гортензияд захидал бичиж, зарим нэг байдлын улмаас Францад байх боллоо, магадгүй хэдэн жилийн дараа сая Сан Домингод эргэж очих байх гэжээ.

	Тэр бээр дотно, ажил хэрэгч туйлын найзархаг захидал бичив. Харин энхрийлсэн сэтгэл түүнд бага байлаа.

	Түүнээс дараа нь түүнийг Латурт очиход Жильберта ганцаараа байсангүй, Матье ирчихсэн байлаа.

	Жильберта, Фернандыг хамгийн эрхэм дотно найз шигээ үзэн, цайлган цагаан харьцаж, Матье ч түүнийг гэр бүлийн хамгийн дотно нөхөр шиг хүлээж авчээ. Харин Фернанд хэчнээн ядавч биеэ барьж чадахгүй, дув дуугүй уцаар байлаа. Ялангуяа түүний дээр бяцхан охин Мария Сидонияг Понпон гөлөгтэй нь оруулж ирэхэд Жильберта нь ямар нэгэн огт харийн хатагтай, Версалийн ордны хатагтай нарын нэгэн шиг санагдлаа.

	Чингээд Фернанд Латураас ихэд мэгдэн сандарч одлоо. 

	Түрүүчийн ирэхэд болсон бүх явдал зүүд байгаа юу? Нэг л хүний дүр түүний бодолд хэчнээн их өөрчлөгдөн хувирч байгааг тэр зэвүүрхэн гайхлаа. Жильберта нь түүнд яг хуучин шигээ, гэтэл бас шинэ, өөр, тэгснээ бас бүүр өөр юм шиг санагдан эдгээр харилцан өөр өөр дүрийг тэр нэгэн нэгдмэл дүр болгон нийлүүлж огт чадахгүй байлаа.

	Түүнээс Фернанд Жильбертатай дайралдахгүйг хичээдэг боловч дайралдахгүй байж чадахгүй байлаа. Хүүхний дэргэд байх үедээ гол төлөв биеэ барьж, дуу цөөтэй байна. Гэвч заримдаа энэ бүхэн нь замхран алга болж, залуу насны явдал санаанд нь орж, Матье гэгч байгааг мартаж ирэхэд Жильберта тэр хоёрын хооронд юу байгааг санахын тул ихээхэн хүч гаргахад хүрмүй.

	Хүүхэн бол Фернандыг яг л хуучин шигээ байна, хэдийгээр түүний ойртон дотносох гэхэд эсэргүүцэж байгаа боловч харин түүнээс болж креол бүсгүйгээсээ хөндийрчээ гэж сэтгэнэ.

	Нэгэн удаа тэр хоёрыг хоёулхнаа сууж байтал бяцхан Мария Сидония охин ороод иржээ. Тэр үеийн заншлаар яг том хүнийх шиг гоёлын хүнд эдээр оёсон хувцас өмссөн байлаа. Охины аашилж аяглаж байх нь том хүн шиг бөгөөд хүүхэлдэй шиг мөртөө ёслол төгөлдөр байв. Хүүхдийг ажиж байгаа Фернандын бодол болсон харцыг Жильберта ажиглаад, хүүхдээ Фернанд тэдний өссөн үеийнх шиг тийм ердийн бөгөөд цовоо өсгөн торниулах гэдэг юм, гэвч Матье, өвгөн аав хоёр нь дээдсийн хүүхэд шиг байлгах гэх юм, тэд бол жинхэнэ байвал зохих ёсоор хүмүүжүүлэх нь ийн үймээн самуун болж байгаа үед улам ч чухал гэж зүтгээд байх юм гэж ярилаа.

	Фернанд хүүхнийг нэг харан, хүүхдийг нэг хараад дуугүй байв. Гэвч Жильберта Фернандын дургүйцэж байгааг ажиглан, царайд нь өнөөх, үл ажиглагдам хүйтэн инээмсэглэл нь тодров.

	
НАЙМДУГААР БҮЛЭГ : ЖАН ЖАК ХЭНИЙХ ВЭ?

	Өгүүлэх нь, Фернандыг эгж ирснээс хойш бэйсийн гэр хуучин байсан шигээ баяр хөөртэй, зочин гийчинтэй боллоо. Гүн ухаанчид, уран зохиолчид, дэвшилт үзэлт язгууртны төлөөлөгчид, мөн тэр үед «америкчууд» гэж нэрлэгддэг байсан, английн колонид очиж эрх чөлөөний төлөө тэмцэгчдийн талд байлдаж байсан олон тооны хүн байлаа. Бас Америкийн элчин сайд Томас Жефферсон хэд хэдэн удаа ирсэн ажээ.

	Эрменонвильд болж байсан яриа гол төлөв улс төрийн дотоод бодлогын тухай байлаа. Улсын төсвийн байдал муу байлаа. Эрх ямба эдлэгчдийн хоёр давхарга, язгууртан, санваартан хоёр хоёулаа албан татвараас чөлөөлөгдсөнөөр үл барам ноёд дээдсийн янз бүрийн алба татварын нэрийдлээр улсын орлогын нүсэр их хэсгийг өөрснөө өвөрлөн завшиж байлаа.

	Гэтэл энэ баян орны хүн амын ихэнх хэсэг нь ядуу зүдүү, бараг гуйланчлан амьдарч байлаа. Байн байн энд, тэнд үймээн самуун дэгдэж байлаа. Улсын бүх төрийн байгууллагыг үндсээр нь дээрээс нь доор нь хүртэл хувиргах нь гарцаагүй болжээ. Төрийн эргэлт гарах цаг ирсэн байв.

	Жирарден эрхмийн чөлөөтэй сэтгэгч зочид ч хувьсгал зайлшгүй болж гэж үзэж байлаа. Харин тэд тайван хувьсгал гарна гэж тааварлаж байлаа. Тэд газар сайгүй дэвшлийн шинж чанар харагдаж байна гэдэг байв. Гэгээрсэн сайд нар эрх ямба эдлэгчдийн давхаргын эдэлж байсан онцгой эрх, дархыг зогсоох зорилт өмнөө тавьж, ихийг амлаж буй хөгжил ирэх дөхөж байлаа. Хувьсгалыг улс гүрний эрдэмтэд, гүн ухаанчид жолоодно, тэр нь дээрээсээ гарна. Ван хаантан ч өөрөө ч тааламж төгс байлаа. Эвлэрэнгүй үзэлт зөвлөгчид нь ван хаантныг бүх нийтийн тэгш эрх зарлах үндсэн хууль тунхаглахад эрхбиш хүргэнэ гэцгээж байлаа.

	Фернанд эд бүхэнд огт итгэхгүй байлаа. Түүний туршлага нь хоосон хууль, зарлиг, хагас дутуу зарлигаар юу ч хийхээс буцахгүй ноёрхогч давхаргын ширүүн эсэргүүцлийг эвдэж болохгүй гэдгийг харуулж байв. Төрийн ганц нэгэн зүтгэлтний үйл ажиллагаа их зүйлийг өөрчилж чадахгүй, тэр ч байтугай эвлэрэнгүй үзэлт эзэн хаан Иосиф нэг их зүйл бүтээж чадсангүй. Тус оронд ноёрхож байгаа феодалын ёс дэглэмийг үндсээр нь устгах ёстой бөгөөд түүнийг гагцхүү түүний дарлалыг биеэр болон аж ахуй дээрээ үзсэн тэр хүмүүсээс өөр хэн ч биелүүлэхгүй. Агуу их эргэлт гагцхүү дороосоо, гагцхүү олон түмэн ардаас гарч ирж болох байв.

	Доордос нь үе үеийн турш, өөрсдийн гашуун зовлонг нэгэн зайлшгүй зүйл, өөрчлөгдөж үл болох ёс мэт санаж байлаа. Жан Жак гарч ирээд өөр нэгэн журам байж болох бүрэн бололцоотойг харууллаа. Тэрхүү доордос гэгч нь тэр тухай сонсон, Жан Жакийн нэрийг мэдэж, түүний сургаалыг бүрэг бараг ухаарч байлаа. Одоохондоо тэд нойрноос дөнгөж сэрэн, нүдээ нухалж байна, харин тэд гүйцэд сэрэхээрээ ухаанаа олж дарлалыг өөрсдөө таягдан хаяна. Жан Жакийн төр ирэх цаг бий, харин тэгэхдээ түүнийг гүн ухаанаар бүтээх нь огт үгүй.

	Фернандын иймэрхүү яриаг сонсож буй хүмүүс гайхаж, тээнэгэлзэж байлаа. Тэр нээрээ шууд тэгж бодож байгаа юм болов уу? Тэр бээр хувьсгал бол өнгөрсөн зуунд Английг донсолгосон шиг заавал цус урсгасан байх ёстой юм гэж үзэж байна уу? Үгүй ээ, тийм биш, манай гэгээрсэн Франц оронд ийм үзэгдэл байж болохгүй. Бид хэрэгтэй эргэлтээ нам тайван замаар хийж, зөв урсгалаар нь өрнүүлнэ.

	Нэгэн удаа Жирарден эрхэм Фернанд хоёр, маршалын гэргий, де Бово хатагтайнд зочилж, тэнд Академийн гишүүд, ордны дэргэдэх ноёд хатагтай нарын зэрэг хатагтайн танил тал цугларан, өнөөх л Вольтер, Жан Жак нарын номнолын олон зарчим нь хэрэгжиж байгаагийн тухай яриа хөөр болж байв. Газар бүхнээ дэвшил харагдан, оюун ухааны эрин замнаж байгаа ажээ. Зочдын нэгэн нь: «Бид бүгдээрээ эл завшаантай эргэлтийг нүдээрээ үзэцгээнэ шүү!» гэж дуу алдлаа.

	Цугларагсдын дотор аятайхан царайтай, настайвтар эрхэм байлаа. Нэрийг нь Газот гэмүй. Энэ хүн бол нэрт зохиолч, шүлэглэн бичсэн аятайхан өгүүллэгүүд бүтээсэн, агийн ёс баримтлагч бөгөөд ирээдүйг хардаг хүн байдаг гэж хэлдэг, мөн өөрийгөө ч тийм үзмэрчдийн нэгэнд тооцдог аж.

	Тэр бээр хүмүүсийн яриаг сонсож баахан дуугүй сууж байснаа:

	— Тийм ээ, хүндэт ноёд, хатагтай нар аа! гэж нийтийн ярианд оролцон, — Тэр агуу, гайхамшигт хувьсгалаа болтол та нар амьд байх нь байна, харин түүний эцсийг үзэж та нар чадахгүй. Та нарын ихэнх нь хөлд нь үрэгдэнэ, чингэхдээ хамгийн муухайгаар шүү гэхэд хүмүүс инээлдэв.

	— Гүн ухаан, оюун билигт захирагдсан улсад ийм юм болно гэж та яаж бодож байгаа юм бэ?

	— Яг л гүн ухааны нэрийн өмнөөс оюун билгийн ширээн дээр та бүхнийг өргөл болгон хорооно шүү дээ гэж тэр хариулан, жич энд буй зочдыг нэг бүрчлэн хэн хэн хэрхэн мөхөхийг дотор хүйт оргимоор нарийнаар тоочлоо.

	— Тэгвэл туркчүүд буюу эсвэл татаарууд Франц улсыг эзлэх юм уу? гэж хүн асуув.

	— Хаанаас даа, гэж Газот эрхэм хариулан, — Засгийн эрхэнд гүн ухаанчид гарна. Шүүгчид та нарыг яллаад, та нарын эндэх энэ агаарыг бүтэн цагаар донсолгож байгаа тэр л томьёоллуудыг хэрэглэнэ. Вольтер, Дидро, Руссо нарын сургаалаас эш татан та нарыг үхэл рүү илгээнэ гэв.

	Түүнээс маршалын гэргий:

	— За та минь, ийм муу ёрын шогоо болино байгаа! гэж шууд хэлэв. 

	Гэтэл ноёдыг нэг нь

	— Ганцхан үг хэлье... гэж хүсэн: — Та өөрөө яах вэ, хар ламтаан? гэж Газот эрхэм өөд хандаж асуув. 

	Тэр хариулруун:

	— Та нар цөм л Иосиф Флавийг уншсан байх, чингэхлээр тэр номд Иерусалимыг бүслэгдээд байхад нэг хүн хэрэм дээгүүр нааш цааш холхин, өдрийн турш зовлонгоо тоочин: «Еэ Иерусалим минь, яана аа! Еэ, би яана аа!» гэж байсан чинь бүслэгчдийн нэгний нь сум түүнийг онон алж орхижээ» гэж гардаг гээд тэр мэхийн ёсолж гарч оджээ.

	Өгүүлэх нь, Газот эрхмийн зөгнөсөн мэргэ Парис, Версаль хоёр хотынхны байнгын яриа болсоор, олон ч хүн шоолж инээдэг байв.

	Харин Фернандад бол инээдэмтэй юм алга байлаа. Найз нөхөд нь цөм сохор юм уу? Мэдээжийн хэрэг, тэр бээр зөгнөх, мэргэлэх мэтийн гайхмаар юмыг үл хайхрах билээ. Түүнчлэн найз нөхөд нь ч гэсэн сүсэг бишрэл гэх мэтийн ид шидийг үл итгэх аж. Хэдий тийм авч Газот эрхмийн яриа түүний болон бусдын сэтгэлд эвгүй нэг юм санагдуулав. Тэр нь зөвхөн энэхүү зарлагчийн өөрийн үзмэрч авьяасдаа итгэдгээс үүдсэн бус аа, Газот эрхэм энэ орны байдал төлөвийг гүнзгий судалсан тул энэ нь түүний ертөнцийг мэдрэх мэдрэхүй болж байлаа. Түүний хэлж буй үг нь сонсогчдыг тэдний бодол зөв үү гэж ганц удаа ч болсон бодоход хүргэх ёстой билээ. Фернандын найз нөхөд нь маш их ухаантай, яриа юу байх вэ, тэд эрт эдүгээгийн өөрсдийн гүн ухаантан, түүхчдийн бүтээлийг судалсан учир, өөрсдийн бодол санааг сайн бөгөөд ухамсартал хамгаалж чаддаг байв. Харин тэд дэргэдээ юу болж байгааг ажиж мэддэг болов уу? Тэд үзэгдлийн асар их харьцааг үзэж чаддаг байж болох авч яг дэргэд нь хүрээлэн буй хүмүүс ядуу зүдүү, дарлагдагсад дөнгөж сая ухаан сэхээ орж, хөдлөхийн тул ханцуйгаа шамлаж буй хүмүүсийг харахгүй байгаа байж болох юм.

	Харин Фернанд бол итгэхгүй байгаа боловч, тулан ирж буй зүйлийг Эрменонвилийн хиймэл суваг адил гулдрал руу нь залан урсгаж үл болно гэдгийг мэдэж байлаа. Үер болж, өдий төдий хүний амийг, мөн магадгүй Фернандын өөрийн нь ч амийг эргүүлэгтээ татан авч сүйтгэж болох юм. Тэр бээр агуу их эргэлт нь ямар хэлбэр маягтай байвч түүнийг хүлээн авахад бэлэн бөгөөд түүний ирэхийг хурдасгахад бүх сэтгэл зүрхнээсээ чармайн туслахыг хүсмүй.

	Жан Жакийн сургаалын талаар эрдэмтэдтэй маргах хэрэгт огт байхгүй, тэд өөрснөө түүнийг мэдэж байгаа билээ. Харин тэрхүү сургаалын зарчмыг нийтийн хүртээл болгож, ард түмэнд ухааруулж, ард түмэн түүнийг үйлс хөдөлгөөндөө удирдлага болгохуйц ойлгомжтой болгох нь чухал ажээ.

	Ингэхийн тулд өөрөө ард түмний зан төрхийг эзэмших хэрэгтэй. Олон түмэн, ард нийттэй нэг байх ёстой. Фернанд бол өөрөө хэзээ ч ард түмнийх байгаагүй. Тэр бээр цэргийн сургуульд байсан хүнд жилүүдээ дурсан санахдаа, бусдыг нь түүний эсрэг тавьж байсан гэдгийг одоо ойлгож байв. Түүнд өөрт нь язгууртны төрөхийн зан байсаар байна. Тийнхүү тосгоны хүүхдүүдийн дотор байхдаа хэчнээн энгийн байх, тэдэнтэй ижил болохыг хэчнээн хичээвч Брети гүн хэвээр, тэдний ирээдүйн эзэн ноён нь байлаа. Мартин Катру тэр хоёр бие биеэ бүрэн гүйцэд ойлгосон цаг ер үгүй билээ.

	Гагцхүү Америкийн цэрэгт байхад нь л өөр байв. Дайн байлдааны хатуу ширүүн үед энд тэндгүй аюул учирч болох тулалдаанд орж байхад бол харин эргэн тойрныхонтойгоо нөхөр ёсны харилцаатай байлаа.

	Ялангуяа Иль де Франсыг усны үер авахад, төрсөн нутагтаа ганцаардаж байгаагаа тэр дотроо онц гойд мэдрэв. Тэр үед энгийн жижигхэн гол Ноне сүрхий үерлэн хальж, Эрменонвилийн цэцэрлэг усанд автан, бэйсийн бүх эдлэн газарт тариачин ба түрээслэгчдийн тариаланг ус авах аюул тулгарсан байлаа. Бэйс өөрөө зохион байгуулж, захиран, унтах нойроо мартан тариачдад хүн хүч, багаж хэрэгсэл, мөнгөөр тусалж байв. Фернанд аавд нь хүмүүс талархахгүй байгаад гайхав. Хүмүүс эцгийг нь тэдний сайн сайхны төлөө хамаг хүчээ шавхан гаргаж байгааг харахыг хүсэхгүй байлаа. Тэдний эзэндээ үл итгэх байдал нь хэвээр бөгөөд эцэг хүү хоёроос тэд харь хөндий байх ажээ.

	Өөрийнхөө болон тэдний хооронд байгаа хэрмийг эвдэн унагааж чаддаг ч болоосой гэж Фернанд бодож байлаа. Тэр бээр ард түмнээс гарсан хүмүүстэй шууд нийлэн нөхөрлөж, найзлан, хэрэлдэн маргалдаж, эвлэрч сайжирч байх сан гэж бодлоо.

	Тэр бээр ард түмнийг ном зохиол, хүний энгийн яриа, нийтлэг аюул эмээл, тодорхой бус мэдрэхүйгээс мэддэг байв. Үнэн чанартаа тэр ард түмнийг үл мэдэх билээ. Ард түмнээс гарсан хүн юманд хандах харьцах нь түүний өөрийн нь бодлогоос өөр байх юм. 

	Ах дүү ёс! 

	Хэрэв тэр үнэхээр тэдний ах дүү нь болох гэж байгаа юм бол тэдэнтэй ижил болох ёстой.

	Харин юуны өмнө тэднийг танин мэдэх нь чухал.

	Түүнээс зохистой байдал тохиож, Санли хот зөвлөгч түшмэл эрж байлаа. Зөвлөгчийн албан үүрэг нь хотыг төлөөлөн дээд газруудтай олон тооны хэлэлцээр явуулахаас гадна иргэд ба тариачид, ойролцоо тойргийн оршин суугчдад зөвлөгөө заавар өгөх болно. Фернанд өөрийн нэрийг дэвшүүлэв.

	Бэйс ноён бол түүнийг Сангийн Яам буюу цэргийн яаманд албан хаавал цаашид дэвших зам нь хурдан байлтай гэж болгоомжтойхноор саналаа хэлж байв. Гэвч Фернанд эцгийн саналыг хайхарсангүйд эцэг нь албадсангүйгээр үл барам хүүгийн бодлыг ойлгож буй дүр үзүүлж байв. Мөн найз нөхдийн байхад хүүгээ магтан, Фернандыг Жан Жакийн жинхэнэ шавь болохоо нотлон ард түмэнд ойртохыг чармайж байгаа тул жирийн бяцхан хот Санлийн даруухан албыг ордны гялалзсан албан тушаалаас илүүд үзэн сонгосон юм гэж ярьж байв.

	Түүнээс Фернанд шинэ албан тушаалдаа тун үнэнээсээ зүтгэж байгаа учир Санли хотод өөрөө нүүж иржээ. Чингээд олон язгууртны аль нэгэн ордонд биш, харин хотын захад нэгэн тааруу хөдөө янзын байшинд суулаа.

	Хотын өндөр албан тушаалтан болох хамба лам, тойргийн шүүхийн дарга, хотын дарга Эрменонвилийн ирээдүйн эзэн ноёныг өөрийн хотын иргэнд тооцох болсондоо хөөр бах болж байв. Тус хотын оюуны хөдөлмөрийн амьдралын толгой болсон түүх бичигч, яруу найрагч, нийтлэгчид түүнийг өөрсдийн хүрээнд ирнэ гэж найдаж байв. Харин түүний сонгож авсан албан тушаал нь чөлөө зав огт өгөхгүй байв. Тэр бээр зөвхөн заавар зөвлөгөө эрсэн жижиг гар үйлдвэрлэгчид, тариачид, дэлгүүр мухлагийн эзэд, бичээч зэрэгтэй уулзаж байлаа. Тэдэнд тэр гагцхүү эрх хамгаалах асуудлын талаар ч бус, мөн түүнчлэн тэдний өдөр тутмын аж амьдралд нь туслахыг эрмэлзэх билээ. Тэр бээр энгийн жижиг хүмүүстэй нөхөрсөг найрсаг харьцаатай болохын тул тэсвэртэй, шийдвэртэй тэмцлээ.

	Түүнээс Санлид тэр бээр багын найз Мартин Катрутай уулзжээ.

	Мартин Парист байхдаа Бувье багшийнд ном их сурчээ. Мэдээж, өмгөөлөгчийн диплом авч тэр чадсангүй. Учир нь сургуулийн бүх ангийг төгсгөе гэхэд нас нь хэтэрсэн байлаа. Нарийн үзвэл тэрээр шүүхийн талаар туршлагатай овоо нэг бичээч л болжээ. Харин Жан Жакийн бүтээлийг судалсан мэдэц нь алив учир шалтгааныг чадалтай гүн ухаанаар өнгөлж болох тул дипломтой шүүгчийн чадал хүрэхгүй үед ч амжилт олж байв.

	Төдий түүнийг шударга бус хуулийн эсрэг заалдан үнэнээ олоход нь ядуучуудад тусалдаг гэж магтах боллоо.

	Тэр бээр учир шалтгааныг өндөр, цангинасан дуугаар баттай эрс тавьдаг байв. Түүний шулуун, шударга, өөрийн нотолгооны хүчинд дулдуйдан буцаж няцахгүй зүтгэдэг нь найз нөхөд, бишрэгчид бий болгожээ.

	Тэдний нэг нь Жанна Мопти гэдэг эмэгтэй байв. Жаннагийн эцэг, Парисын иргэн, нэгэн зөрүүд эр байсан бөгөөд нэг том хүнтэй заргалдан шийтгүүлээд гянданд үхжээ. Жанна өөрөө бол царай муутай, гэвч ажил хэрэгч, сэргэлэн хүүхэн байсан тул эцгийн хувь заяанаас болж гүн ухаанд шүтжээ. Тэр бээр Мартиныг Жан Жакийн сургаалыг зөвхөн яриад зогсохгүй, түүгээр амьдарч буй хүн гэж үздэг байв. Чингээд тэр Мартины талынханд нийлж, улмаар Мартины шавь боллоо. Хүүхний бишрэн шүтэх нь Мартинд түүнийг сайхан харагдах болгож улмаар тэр хоёр гэрлэжээ.

	Өгүүлэх нь Жанна эцгийн сүйрсэн хөрөнгөнөөс бага сага мөнгө авч үлджээ. Мартин дарлагдагсдыг эрхтэн дархтантай маргалдахад нь тэдний эрхийг бага зэрэг шангаар буюу ер юу ч авахгүйгээр хамгаалж байлаа. Мартины амжилттай өмгөөлсөн Санли хотын иргэн Вийяр эрхэм гэгч түүнийг Санлид нүүж ир гэж ятгахад Мартин үгэнд нь оржээ. Тэр бээр өөрийг нь төчнөөн болтол үл тоомсорлон, ядуу гэж басамжилж байсан өөрийн төрсөн жаахан хотдоо ажиллаад үзье гэж боджээ. Тэндээс мөн энд ч тэр нэр хүндтэй найз нөхөдтэй болж, төдий түүнийг хотын захиргаанд сонголоо.

	Мөнхүү Санли хотын захиргаанд нь Фернанд өөрийн найз Мартин Картутайгаа уулзлаа.

	Фернанд Мартинтай удаан уулзаагүй болохоор түүнийг өөр болсон гэдэгт итгэж байлаа. Гэвч Мартин нь нас гүйцсэн, өргөн цээжтэй, туршлага суусан, бүх өрөөг биеэрээ дүүргэсэн мэт итгэл төгс сүрхий эр зогсож байхад аргагүй л гайхан, өөрөө дэргэд нь мөн л атигар юм шиг санагдахад, түүнийг ширтэн,

	— Чи чинь, Мартин мөн үү? гэж дэмий л ангайн асуув. 

	Мартин хариуд нь:

	— Би мөн л гэж бодож байна гэв.

	Тэр бээр инээмсэглэн доогтой сэргэлэн хар нүдээрээ эргүүлэн тойруулан харав. Хамрын уг дээрээ гүнзгий нугалаатай зоригтой царай руу харж, Фернандын ичисхийн буйг ажив.

	Түүнээс тэр хоёр уулзсандаа хоёулаа найз ёсоор баяссан боловч мөн хоёул сэрдхийв. Эхний мөчөөс аван хуучин харьцаа нь дахин бий болов.

	Фернанд ч мөн адил нөгөөгөө ажиглав. Тэр нь өнөөх л янзаараа мэдэгдэхүйц нямбай бус хувцаслажээ. Өргөн магнай руугаа ургасан үсийг улам доош нь болгон даржээ. Бүхэлдээ энэ хүний царай дээр нэг л хэдэр зөрүүд юм байх шиг санагдмуй.

	Түүнээс Фернанд албадлагын хөхиүн байдлаар:

	— Чи бид хоёр өдий болтол уулзалдсангүй нь жигтэй юм даа гэж өгүүлэхэд нөгөө нь:

	— Та мөн тэгж бодож байна уу, Бреги гүнтэн? гэж цуурайтсан өндөр дуугаараа хариулав. 

	Фернанд: 

	— Яаж байгаа чинь энэ вэ, Мартин! гэж нөхөрсөг зэмлэн, — Намайг чи яагаад чи гэхгүй байгаа юм бэ? гээд өөр лүү нь алхахад Мартин түүний мишилзэхийг нь ажиглав. Тэгээд,

	— Тийм ээ, би мэдэж байна. Чи энэ завсар гавьяа байгуулж, дорд бидний эрхийг хамгаалсан байна гэхэд нь доогтой үгэнд нь дотно байдал сонстов.

	Фернанд:

	— Манайд заавал очоорой, гэж гуйн: — Бид хоёрт бие биедээ ярих юм хэчнээн их байна вэ. Өнөө оройн хоолоор ирээрэй гэхэд Мартин хариуд нь бас урьж,

	— Би ч бас чамайг гэртээ уримаар байна, манай эхнэр лав баярлана даа. Ээж ч гэсэн чамтай уулзахад дуртай байлгүй яах вэ гэв.

	Фернанд эцгийгээ бэлэвсэн эм Катрутай заргалдсаныг сонссон тул түр зуур эргэлзсэнээ түдэлгүй

	— Чамд аятай байгаа юм бол, би очилгүй яах вэ гэв. 

	Мартин эцэст нь:

	— За болно. Тийм бол би өнөө орой танайд очъё гэв.

	Өгүүлэх нь, Фернандыг Америкт байхад Мартин түүний тухай хаана ч, юу ч ярьсан чих тавин, түүнийг магтахад баярладаг байв. Харин Фернандыг Францад эгж ирснээс хойш бол, түүний бүх үйл явдалд Мартин дургүй хүрэх болов. Түүнээс үзэхэд Америкт очоод тэр яг л урьдынх шигээ тэнэг байсан, мөн жич түүний Санлид үүсгэсэн хэрэг явдал нь бол хуурамч, бүдүүн бараг, ердөө л маяг байжээ. Одоо яая гэх вэ, Фернанд нэгэнт язгууртан болж төржээ. Мартин бол ухаалаг байх болно, багын найздаа тэр олон зүйл уучлах ёстой. Мартин Фернандынд очиж явахдаа өнөөдөр ямар нэгэн ширүүн үг хэлэхгүй гэж боджээ.

	Тэндээс анхан үед ер зүгээр л байлаа. Гэвч цаашдаа Фернанд ядуучуудын зовлон гачигдлын тухай, аж төрлийн тухай дотно сэтгэлээс ярих нь яг л өөрөө тэдний нэг нь мэт байхад Мартин тэсэж ядан байв. Америкт байсан хүн гэтэл өөрийгөө ядуучуудын ертөнцөд багтана гэх нь үхрийг эрдмийн хүрээлэнд багтаах гэсэнтэй адил байлаа. Пополь өвгөн, Мишель гуай хоёртой тэр сүйд майд болж байсан гэнэ, гэтэл тэр хоёр нь зоосоор тоолдог байхад Фернанд бол янчаанаар тоолно шүү дээ. Нэгэнт чи язгууртан болж төрсөн л бол, ард түмэн рүү битгий чихэж орох гээд бай.

	Тэгээд Мартин:

	— Чиний энэ чинь харин тун тухтай мөртөө энгийн юм байна шүү, хаа очиж би чамайг Левийн ордонд очиж суугаагүйд чинь гайхаж байсан юм гэж тэр жаахан ёжтой дурдав.

	Тэр нь эртний угсаатан Леви жононгийн удмын ордон бөгөөд тэр Леви нь Жирардентай найз тал ажээ.

	— Би тэнд юу эрж очих юм бэ? 

	Фернанд уурлахаасаа илүү хөгжөөнтэй асуухад нь Мартин:

	— Яах вэ дээ, тэнд чинь нэг бунхан л гэхэд том ноёнд бүтэн өдрийн зугаа болно биз дээ гэв.

	Өгүүлэх нь, энэ бунхан дотор сэнтийн дээд талд арван гуравдугаар зуунд зурсан нэгэн хөрөг дүүжлээтэй бий. Тэр нь Яков хамбын гутгаар хөвгүүн, Левийн удам судрын шилтгээний эзнийг зурсан хөрөг юм. Энэ де Леви ноён гэгч гэгээн Марийн өмнө сөгдөн наманчилж, гэгээн Мари, тайлбар туузан дээр бичсэнээр бол, Couyrez-vous, mon cousin1 энхрийлэн хэлсэн гэнэ.

	Фернанд эевэргүү инээн:

	— Би Гастон де Левитэй сайн танил. Тэр энэ хөргийг мөн л чи бид хоёр шиг шоолж инээдэг юм гээд царайгаа төв болгон Мартины мөрөн дээр гараа тавьж бяцхан буруушаан: 

	— Чи юунд ийм дэмий балай юм ярьдаг юм бэ? Яагаад чи дандаа үүнийг ярьдаг юм бэ? Би чамд юу хийчихсэн юм бэ? гэхэд 

	— Дандаа сайн юм л хийж байсан гэж Мартин даажигнан хэлэхдээ хангинуур дуугаа нам болгох гэж хичээсэн боловч магнай дээр нь улаан толбо гарч ирэв. 

	— Та над гагцхүү сайн, элбэрэлтэйгээс өөр юү ч хийгээгүй. Түрүүнд нь танай хүндэт аав миний эхэд эзний эрхээ үзүүлсэн, харин дараа нь намайг Парист сургуульд явуулж, хүнд энэрэнгүй, өршөөнгүйгээ харууллаа. Би өнөөдөр хүний зэрэгт хүрсэн бол, эзэн минь намайг ийм болгов гэх үндэс бий. Эзэн бидэнд өршөөлөө хайрладаг, мөн над ч зарим нь оногддог юм. Би ямар ч өршөөл хүртэхийг хүсэхгүй байна! гэж гэнэт хангинатал хашхираад, — Би бол өөрийнхөө эрхийг, танай тэр Жан Жакийн төчнөөн олон тайлбарлаад байдаг төрөлхийн тэр эрхээ л олж авахыг хүсэж байна гэв. 

	Фернандыг дуугүй байхад, тэр үргэлжлүүлэн:

	— Тэр чинь танай Жан Жак биш шүү, тэр чинь танай тэр өршөөл энэрэлтэй огт хамаагүй. Тэр бол бидний эрхтэй л хамаатай. Жан Жак гэдэг чинь биднийх шүү! гэв.

	Түүнээс Фернанд одоо л нүүр нь улайв. Урдынх шигээ Мартин руу гараа зангидаад л дайрмаар байлаа. Гэвч тэр уурлаж Катру бэлэвсэн эхнэрийн мухлагийг нь хураан авсан эцэг шигээ хийрхэн загнахыг тэвчлээ.

	— Чи ард түмэнд багтдагаараа бидний хэн нэгэн язгууртны угсаанд багтдагаараа гайхуулдгаас хамаагүй илүү гайхуулдгаа ер мэддэг үү? гэж тэр тайван дуугаар асуухад Мартин үл сонсогч болон өнгөрөв.

	— Би Жан Жакийг мунхаг юм гэж боддог байсан гэж тэр зөвшөөн, — Би шоолдог байсан юм. Түүнийг яг л Франциск гэгээн шиг Эрменонвилиэр тэнэж явдгийг нь бодоход одоо ч гэсэн инээд хүрдэг юм. «Шинэ Хелоиза» гэдэг чинь бол новш. Жан Жакийн энэ номыг түүний «Байгальтай» нь Жирарден ноёд та нар зүгээр ч авцгаа, түүнийг бүтээгч нь бол танай Жан Жак. Харин түүний эрх тэгш бишийн тухай сургаал ба «Нийгмийн гэрээ» гэвэл, түүний талаар та нар хэчнээн сайхан илтгэвч та нарт ойлгох юм юу ч алга. Тэр Жан Жакийг бол гагцхүү эрхгүй байдалд төрсөн хүн л ойлгоно. Тийм ч учраас, хонгор минь, тийм ч учраас тэр чинь манай Жан Жак юм шүү гэв.

	Түүнээс өөрөө өөртөө уурсав. Түүний зөв л дөө, мэдээжийн хэрэг. Шинэ Хелоизын мэдрэмж төгс мөрөөдөл түүнд хэчнээн ойлгомжгүйн нэгэн адил «Нийгмийн гэрээ»-ний гарцаагүй үнэнийг Фернанд үл ойлгоно. Учир нь тэр бээр байнга өлсгөлөн, нөгөө нь бол насан турш цатгалан явжээ. Үүнийг бол Фернанд хэзээ ч ойлгохгүй, иймд тэр энэ маргаанд оролцох хэрэггүй байжээ.

	Түүнээс яриагаа өөрчлөх гэж тэр:

	— Америкийн тухай над яриач дээ гэж санал тавиад бүх дайчин сэтгэл нь тэнд хөрчихсөн, эрх дарх бол зөвхөн нэр нь л өөрчлөгдсөн гэцгээх юм. Яриач хө, гэхэд Фернанд дуртай зөвшөөрөн:

	— Америкт чухам юу болсныг европ хэмжүүрээр хэмжиж үл болно. Тэнд чинь Парис ч байгаагүй, ер нь ямар ч том хот байгаагүй. Түүнчлэн газрын эзэн ноёд ч байгаагүй, тэндхийн хүмүүс бол байгалийн гамшиг хийгээд улаан арьстан индианчуудтай л тулалдах ажилтай байлаа. Юу ч атугай эхний жилүүдэд хувьсгалыг үнэхээр хүсэгсэд тун цөөхөн хэсэг нь байсан бөгөөд эрхтэн дархтны дотор тэнд дэвшилттэй хүн нь манай эндхээс цөөн байв. Хувьсгал ялахыг нэн дөхөмтэй гэж үзэх ёстой байлаа. Харин эрхэм дээд мэдрэхүйг байнга урьдал болгож чадаагүй ба шунал, өчүүхэн атаа жөтөө дахин өндийж ирсэн нь бол хүний явдал, ердийн хэрэг билээ гэв.

	— Тэгээд чиний итгэл талаар бол оо шив дээ? гэж Мартин нухацтайгаар дүгнэн асуув.

	Фернанд жаахан тээнэгэлзсэнээ:

	— Их юм хийж амжсан шүү. Том үлгэр жишээ боллоо доо гэв.

	Түүнээс тэр хоёр дотно найзархаг хүүрнэлдэн, дараа дахин уулзахдаа баярлалдах болно гэцгээгээд саллаа.

	Өгүүлэх нь, энэ хоёр бие биеийнхээ үгийг хэчнээн тэвчээртэй сонсож байна гэж бодовч хэзээд маргадаг авай. Санли хотын байдал ч юм уу, хотын тэр энэ иргэний тухай ч юм уу яриа гарахад л бие биеэ хорсгох гэж элдэв үг гаргаж ирнэ.

	Гаднаасаа бол тэр хоёр найз нөхөд, гэвч Санли хотынхон хүртэл тэр хоёрын хоорондоо битүү маргаантай байдгийг гадарлах билээ. Мартины талынхан Фернандад итгэхгүй байхад, Фернандын талынхан Мартинд үл итгэх ажээ.

	Түүнээс Фернанд ядуучуудынхаа үйл хэргээр хувьдаа л мятралгүй оролдож байв. Түүнийг элдэв зантай халамжлагч гэхгүй, харин үнэнч нөхөр гэж олон хүн хэлэхээр байгаа гэж өөрийгөө бодож бүрэн болох ажээ. Харин Жан Жакийн тухай Мартины хэлсэн үг цээжнээс нь гарахгүй, түүнд өчүүхэн төдий үнэний үр байснаар үл барам жинхэнэ яг үнэн байсан аж. Жан Жакийн гүн ухааны ямар нэг хэсэг нь Фернандад өөрт нь цоожтой байгаа, тэр нь ард түмэн буюу «бусдын юм» байлаа.

	
ЕСДҮГЭЭР БҮЛЭГ : САНЛИ ХОТЫН ГАСЛАН

	Түүнээс бүх улсын дотор нэгэн том хөдөлгөөн өрнөж, сүүлийн зуун далан таван жил цуглаагүй Ерөнхий мужуудын чуулганыг хуралдуулахаар зарлажээ. Засгийн газрын санхүүгийн бэрхшээл нь ард түмний зөвшөөрөлгүйгээр шинэ төсөв баталж болохгүйд хүрчээ.

	Ерөнхий мужууд бол язгууртан, санваартан хэмээх эрх дархтай хоёр давхарга ба мөн түүнчлэн гуравдугаар, эрх ямбагүй давхарга болох хөрөнгөтний төлөөлөгчдөөс бүрэлдэх билээ. Гуравдугаар давхарга нь нөгөө хоёр давхаргын нийлсэн бүх төлөөлөгчдийн тоотой тэнцэх тооны төлөөлөгч илгээх эрхтэй байсан бөгөөд энэ бол дэвшил бүхий шинэ зүйл байлаа. Үүний гадна хорин таван нас хүрсэн бөгөөд албан татвараа төлж буй франц хүн бүр сонгуулийн эрхтэй болой. Анх Ромын Бүгд Найрамдах Улс байраа цезарь нарт алдсанаас хойш сүүлийн хоёр мянган жилийн дотор ард түмэн европын ард түмнүүдийн хамгийн том нь өөрийн эдийн засгийн хөгжих замыг сонгон авч батлах болж байгаа ажээ.

	Улс гүрнийг шуурга мэт хүчит горьдлого донсолгов.

	Нийгэмлэгүүдэд депутат нартаа заалт, даалгавар, санал, гомдлын жагсаалт өгөх эрх хотын захиргаа олгожээ. Санлигаас гаргах даалгаврыг Фернанд Бреги гүн, эрхэм Мартин Катру хоёроор зохиолгохоор үүрэг өгчээ.

	Түүнээс Фернанд, Мартин хоёр хамгийн ширүүн маргалдаанаар ажлаа эхлэв. Фернанд бол Санлид олсон туршлагадаа тулгуурлан, хэрэгцээ нэг бүрийг яг тодорхой тоочих нь нэн чухал гэжээ. Тийнхүү хамгийн нарийн тодорхойлсон хэд хэдэн шаардлага тавих, үүнд: Ноне голд далан байгуулах, зарим замын хууль ба замын татварыг хэрэгсэхгүй болгох, нэн ялангуяа ван хааны угсааныхны эдэлж буй ангийн эрхийг хязгаарлах гэжээ.

	Үүнд Мартины инээд хүрэв. Жирарденийхэн ван хааны ан гөрөөний газартай де Кондэ хунтайжийн ан хийх эрхийн тухай байнга зөрөлдөж байдаг ажээ.

	Тэгээд ч Мартин Ерөнхий мужуудын чуулган хуралдана гэж төчнөөн сүртэй зарласанд олигтой юм болно гэж төдий л найдахгүй байлаа. Ардын төлөөлөгчдөд хоёрдугаар зэргийн бага сага юм амлаад шинээр хүнд хүчир албан татвар хураахыг тэднээр зөвшөөрүүлж авмагц гэр гэрт нь тарааж орхино гэж тэр бодож байлаа. Энэ бүхэн нь сүртэй, ёс төртэй бааш болж өнгөрсний дараа эрх дархтай хоёр давхаргаа хоёулаа хуучин хэвээр гуравдугаар давхаргын хүзүүн дээр хүнд гэгчээр сууж авна. Чухам иймийн учир жижиг юман дээр зогсож болохгүй, нэн чухаг зүйлийг шаардах ёстой, юу гэвэл засаг захиргааг хууль тогтоохоос салгах, яамдыг ард түмний өмнө тайлагнадаг болгон, товч хэлбэл, хязгаар заасан үндсэн хууль зохиох ёстой. Нэгэнт улс орон дэлхий дахины өмнө учир байдлаа тоочин илтгэх болоод байхад бүгдээрээ, тэр ч байтугай хамгийн бяцхан нийгэмлэг боловч энэхүү үндсэн шаардлагыг тавих нь зүйтэй.

	Түүнээс Мартин, Фернанд хоёр удтал харилцан хэлэлцсэний дараа эн түрүүнд үндсэн хууль бий болгох шаардлагыг тавих, жич дараагаар нь үл зохилдох бусад элдэв явдлыг устгах зад илрүүлсэн утга санаа бүхий шаардлага тавих гэж тохирлоо.

	Үүнд Санли хотын зөвлөгч нар эл даалгаврын үнэхээр зөв утга төгөлдрийг сайшаав. Мөн үндсэн хуулийн тухай шаардлагыг хэт ширүүн хэлбэртэй ч гэж тэд татгалзсангүй. Харин ван хааны удам угсаа ан гөрөөний дүрмийг зөрчиж буйг тодорхойлсон сүрхий догшин үгэнд ноён зөвлөгч нар шилээ маажлаа. Ийм утга бүхий үг Кондэ хунтайжийн санаанд лав тохирохгүй болж, түүнд өшрөн Санли хотыг элдвээр гоочлон, бүүр ч залхаан шийтгэх магадгүй юм гэжээ. Гэвч Фернанд өөрийн бичсэнийг хамгаалан, хамгийн сайн найз Мартин нь дэмжлээ.

	Эцэст нь хотын зөвлөгч нар зохиогч хоёр этгээдээр хоёулаар нь уг баримт бичигтээ гарын үсэг зуруулахыг шаардаж, бас ч Эрменонвилийн ирээдүйн эзэн үсэг зурах болсонд нэлээд тайвширчээ.

	Түүнээс Ерөнхий чуулганы ёслол онцгой жавхлантай боллоо. Хаврын нэгэн сайхан өдөр энэ түүхт баярыг үзэх гэж Парисынхан олон мянгаар Версальд иржээ. Ордныхон болон нэгэн мянга хоёр зуун төлөөлөгчид баярт чимэглэсэн хотын дундуур Сан Лүй сүм рүү мөргөл үйлдэхээр хөдлөв. Дэргэдийн харгис түшмэд, эрх дархтны давхарга ба хөрөнгөтний хоорондын зайг харуулахын тул нэгэн зүйл уршиг удсан нь юу гэвэл: Төлөөлөгчдөд Ерөнхий чуулганд нэгэн зуун далан таван жилийн өмнө байсан шигээ эртний ёслолын хувцастайгаа ирэхийг зарласан байв. Тийнхүү эртний алтан саа хээтэй торго, хоргой баринтаг асаасан язгууртан, санваартны төлөөлөгчдийн хажууд хөрөнгөтөн ердийн хувцастай, хар цув өмсөн алхалж байв. Харин чуулганд сонгогдсон дээд язгууртны дотор хүн бүхний мэдэх эвлэрэнгүйчүүд, бас ч «америкчууд», Лафайет түүний зарим нөхөд, гуравдугаар давхаргын төлөөлөгчдийн дунд Мирабо гүн мэтийн дээд язгууртан ч харагдаж байлаа. Тэд бол энгийн ард түмнээс сонгогдсон болохыг зөвшөөрөн, ийнхүү ордынхны эсрэг эвсэлд байгаагаа илт зарлаж байв.

	Үзэгчид эдгээр давхаргын хоорондоо ойртон буйг харахдаа нэгдмэл үндэстний их бэлгэ тэмдэг хэмээн баяртай ширтэж байв. Хаврын энэ сайхан өдөр ирээдүйдээ итгэсэн итгэл найдвар Версалийн дээгүүр элэн хальж, ван хаан өөрөө өөд болон Парисын хамба цорж нандин хайр хишгийг гар дээр залан нийтийн ёслолд оролцож алхах нь гүрнийг өөрчлөн хувиргах их хэрэг дээрээс аван доор нь хүртэл адис соёрхох гэж байх адил билээ.

	Түүний найдаж зөгнөж байсанчлан, жирийн борчуулын танхай хүчирхий хөдөлгөөн биш, харин нь Францын язгууртнууд, Жан Жакийн номлолыг дэлгэрүүлж буй өөрийн нь адил эрчүүд тэрхүү шинэ цагийг авчирч явна гэж де Жирарден ноён цээж дүүрэн баясан бахархан явав.

	Харин Фернандад бол захирагч дээдээс ямар хувцас өмсөхийн хэлбэр маягийг зааварлахаас эхлээд хөрөнгөтний төлөөлөгчдөд тэдний «доордос» мөн болохыг үзүүлэх гэж элдвээр оролдож байгааг хараад дургүй нь хүрэв. Энэ эрх дарх бүхий давхарга элдэв үнэн ба үнэн бусаар ард түмний эрхийг булаан авахыг чармайн буйг нотолсон үл итгэх шинж бүхий Мартины яриа Фернандын цээжнээс нь гарахгүй байв. Тэр бээр өөрөө ёслолын гоё хувцас өмссөндөө ичингүйрч, жич Жильберта нь хатан хааны бараа бологсдын дунд, ордны хатагтайн чимэг, үзэсгэлэнт хувцастай, цэцгийн мандал мэт морилон ирэхийг хараад зэвүү нь хүрэв.

	Гэвч нэгдлийн агуу их эл үзэгдэлд итгэл муутай парисчууд автагдан, дээгүүр зантай язгууртнуудын хүртэл сэтгэлийг хөдөлгөхөд түүний өөрийн нь үл итгэл, бодол ч хайлж орхив. Нэн ялангуяа Сен Луи сүмд Нансийн дэвшилт хамба баярын илтгэл хийхэд Фернанд дотроо их хэрэг бүтэх нь хэмээн сэтгэв. Хамба ламтан хааны дэргэд, ноёлогч системд гомдоллон, ард түмний цаглашгүй гашуун зовлонг тоочиж, мэргэн сургаалаас эш татан: «Чи бээр шинэ шинэ улс зохион, тийнхүү ертөнц дахин өөр царайтай болно» гэв. Чингэтэл Франц улсын түүхэнд анх удаа энэ дээд их хурал ариун нандин энэ оронд, хайр хишгийн дэргэд, хааны сэнтийн дэргэд алга ташин баяр хөөр болов.

	Өгүүлэх нь, дараах хэдэн хоногийн үйл явдлаас үзэхэд Фернандын зөв, Мартины үл итгэх сэжиг буруу юм шиг байлаа. Эрх дархтны хоёр давхарга хууль зүйн аргаар хөрөнгөтний төлөөлөгчдийн амыг таглах гэтэл цаадуул нь эсэргүүцэж, улмаар ван хаан тэднийг тараахыг шаардуулсанд тэд үл дагахаа хүндэт тангараг өргөн нэгдэж, өөрсдийгөө Үндэсний хурал хэмээн мэдэгдэв.

	Үүнд ордныхон ба нөгөө хоёр эрх дархтай давхарга дагахаас өөр аргагүй болжээ.

	Фернанд хөөрөн баярлав.

	Харин тун удалгүй эсрэг этгээд хэчнээн хүчтэй байгааг өөрийн биеэр мэдэв.

	Тэндээс нийгэмлэгүүдийн өргөдөл гомдлыг хянан үзэхэд, Санли хот де Кондэ хунтайжийн гөрөөчдийн дэндүү загнасныг буруушааж зэмлэн бичсэн байсанд хунтайж хилэгнэжээ. Тэр өөдгүй муу хүү баримт бичигт гарын үсэг зурсан байсанд түүний уур нь буцлав. Ван хаан үеэл ахтайгаа хөзөр наадахдаа тэрээр түүнд эл задарсан явдлын тухай ярьсанд Людовик, де Кондэгийн сэтгэлийн сэвийг хуваалцав. Тэр нэг залуу Жирарден гэгч олонтоо духыг нь үрчийлгэж байгаа юм. Тэр бээр чөлөөт санаатан Жан Жакийн үймээн дэгдээх номлолыг даган зоргоор дэмийрч, насанд бараг хүрээгүй байхдаа «америк хүн» болж, эцгийнхээсээ зугтаж одсон байна. Гэтэл одоо харин дураараа хөрөнгөтнүүдийн ичгүүргүй бичигт гарын үсэг зуржээ. Аягүй бол түүнийг өөрөө ч зохиосон байж магадгүй. Энэ бол өөрийн анги язгуураасаа урван тэрсэлж, өөрөө өөрийнхөө үүргийг бохирлож буй явдал. Людовик өөрөө ан гөрөөнд туйлын дуртай, гэтэл дээрхийн бусад өдий төдий эрхийг хязгаарласны дээр ан гөрөөний эрхийг багасгах юм бол юу болох вэ, ер нь? Тэр бээр энэ залуу эрд хамраа шантайлгадгаа болих талаар жаал бодох зав гаргана аа, гайгүй. Тэр бээр энэ тэрслэгчийг мутрын үсэг, тамга бүхий зарлиг буулган, баривчлуулж гүрний их гяндан Бастильд хориулна гэж ван хаан хэлэв.

	Түүнээс хоёр хоногийн дараа Робинэ гуай гэрийнхнийхээ хамт Эрменонвильд ирлээ. Энд тэндгүй танил талтай тэр өвгөн Жирарденийхэнд, ван хаан де Кондэгийн хатгалгаар Фернандыг баривчлах тушаал гарсан, харин баттай газар олж нуугдаж завдах хэдэн цаг байна гэжээ.

	Үүнд Фернандын нүдний өмнө тэр зузаан баргар саарал хэрэм, цамхагтай Бастиль гяндан харагдах шиг болон, тэр хэдийгээр юунаас ч айдаггүй ч гэсэн эртнээс эхлэн гаслан зовлонгийн үүр болсон тэр битүү газар аргагүйдэн суух нь зэвүүн санагдав. Мөн Мартиныг ч бодов, тэр лав өрөвдөн байтлаа шоолох биз ээ.

	Тэндээс бүгдээр дув дуугүй Фернанд өөд харан хүлээлээ.

	Бэйс ноён машид эмээн цочжээ. Тэргээ хөллүүлээд, хүүгээ хил давуулаад өгөх юм сан гэж тэр хэчнээн их санав аа. Гэвч тэр хүүгийнхээ гөжүүдийг мэднэ, яаж ч гуйгаад хэлээд нэмэр болохгүй. Ингэхээр биеэ барин дуугүй байлаа.

	Харин Робинэ гуайн дахин ам нээж:

	— Өвгөн миний үгийг та сонс, хамгийн сайн морио эмээллэж унаад одоохон зайлагтун! Энд байх юм бол та хэнд ч нэмэр болохгүй, өөрийгөө л зовлонд учруулна. Дахин суллагдах хүртэл их удах вий, тэр болтол шоронд суух сайхан биш шүү гэв.

	Фернанд дотроо, тэр нэгэн удаа Робинэ гуай зөвлөсөн, түүнд нь зөв ч юм байсан, буруу ч юм байсан. Энэ удаа ч бас л тийм болох нь гэж сэтгэв.

	— Би л та байсан бол... гэж Матье гэнэт санаандгүй ярианд орон: — Робинэ гуайн үгийг хоосон орхиж болохгүй гэв. 

	Ингэж түүний хэлэхэд хэчнээн хэцүү байсан нь харагдав. Нэр төрийн хэрэг хаашаа ч хөдөлшгүй зоригт эр Курсель гүн, хүнийг оргож зугт гэх нь учиртай байлгүй яах вэ.

	Түүнээс Жильберта юу ч дуугарахгүй, Фернандаас нүд салгалгүй ширтэж байв. Түүнийг тэндээ хоцорвол тэнэг хэрэг гэж Жильберта бодно, гэтэл зугтаж одох юм бол ямар өөдгүй амьтан бэ гэж лав гайхна. Мөн түүнчлэн Мартин ч чингэнэ. Мартин бол түүнийг тэндээ байвал дооглоно, гэтэл явчихвал улам ч басамжилна. Харин бас Мартинд яг ийм аюул учрах гэж буй бус уу? Тэр баттай газраа очих гэж яваа юм байлгүй. Харин тэр хошигнон: «Мартин Катруд болох юм. Бреги гүнд үл болно» гэж хэлэв.

	Түүнээс Фернанд найз нөхдийн ийнхүү санаа тавьж байгаад талархаад энэ бүхнийг эргэцүүлэн бодно гэлээ.

	Гэтэл нэг цагийн дараа Гербер гуай тэднийд айж сандран гүйж ирэв. Хэдэн удаа ярих гэж ам нээгээд эс чадан сая өчихдөө түүний хайрт шавь Фернанд хэзээд гагцхүү өөрийн бодолдоо захирагдаж байдаг билээ. Хэдий тийм авч Гербер тэр бээр Фернандад хэрэв Жан Жак байсан бол засаг захиргааны зоргоор аашлахаасаа заавал зайлсхийж яв гэж лав захих байсан. Жан Жак өөрөө ч гэсэн Фернандын ийм байдалд бишгүй орж явсан, чингэхдээ оргох зугтахыг хүчирхийлэлд автахаас арай дээр гэдэг байсан гэв. 

	Фернанд, уулын яриа атал энэ үед хэлэх үгээ олж ядан ээрэн ярьж буй багшдаа чин зүрхнээс талархав.

	Тэндээс Фернанд Эрменонвильд хоцрон, хуулийн зарц нар татан баривчлах хуудсаа барьж ирэхийг хүлээн суув.

	
АРАВДУГААР БҮЛЭГ : ЖАНУУД БА ЖАКУУД

	Өгүүлэх нь, Фернанд де Жирардений биеийг татан баривчлах тухай зургаан сарын арваны албан хуудас бол ван хаан Людовикийн мутарлаж тамгалсан хамгийн сүүлчийн нууц тушаал байсан бөгөөд тэр зарлиг нь эс биелжээ. Учир юу гэвэл, уг зарлиг ёсоор Фернандыг барьж хорих тэр Бастиль гяндан руу зургаан сарын арван дөрвөнд Парисын иргэд дайран довтолжээ.

	Асар их баяр баясгалан бүх улс гүрэн, дэлхий дахинд цуурайтлаа!

	Түүнээс Жирарден Жан Жакийнхаа булшин дээр очин, сэтгэл ихэд догдолсондоо эл их үйл явдлыг тэр нам дуугаар ийн өчрүүн: «Жан Жак аа, та ялжээ! Хэрцгий харгисын тамын орон устлаа. Олон түмний хүсэл эрмэлзэл, Таны volonte géneralе2 мянган жилийн гинжийг тасар татлаа. Ард түмэн Таны номлон зааснаар өөрийн хувь заяаг гартаа авсан шүү, миний найз нөхөр их багш минь».

	Өгүүлэх нь, ван хааны ах дүү нар, де Кондэ хунтайж, харгис үзэлт язгууртан, өдий төдий санваартан, хуучны үзэлт сайд нар цөм хил даван зугтжээ.

	Парисын дар эхийн сүмд магтаал хурав. Улсын эртний далбаа, ван хааны цагаан лянхад Лафайетын зааснаар Парис хотын хөх улаан хоёр өнгийг нэмэн, ийм хөх, цагаан, улаан өнгийн тэмдэг дэвшилт шинэ францын бэлгэ тэмдэг болов. Ван хаан ард түмний тулгах шаардлагыг даган Версаль дахь шилтгээнээсээ нийслэл хотод очиж, сайх гурван өнгийн тэмдэг хадсан малгай өмсөн, хотын захиргааны байшингийн тагт дээрээс баяр хөөр болж буй Парисынханд харагдав.

	Бүх орныг нэгэн нэгдмэл хүчирхэг мэдрэхүй одоо нэгтгэсэн, тэр нь Жан Жакийн үзэл санаанаас төрсөн хүчит шуурга байв.

	Санли хотод бамбар барьсан нэгэн жагсаал Фернандын гэрт хүрч, улс орны эрх чөлөө мөнхүү өөрийн нь эрх чөлөө болон түүнийг эгнээндээ хамран авч цааш хөдлөв. Өөр нэгэн бамбарт жагсаал Мартиныг авч одов. Дуганы өмнөх талбай дээр жижгэвтэр нэгэн тайз засжээ. Тэнд хотын яруу найрагч Мийе эрхэм үг хэлэв.

	— Эртний нэгэн язгууртны үр үндэс болсон та өөрийн чин зүрх сэтгэлээр ард түмэн бидэнтэй нийллээ гээд малгайн гурван өнгөт тэмдгийг түүнд өгөн: — Жан Жакийн шавь бөгөөд анд нөхөр таны буянт үйлс, эх орондоо хайртай сэтгэлийг нийтээр мэднэ. Та энэ тэмдгийг зүүх гавьяа бий. Май, үүнийг зүү! гэв.

	Түүнээс Мартиныг бас тайзнаа гаргаж ирэн мөнхүү хүндэтгэж, ард түмний алга ташин баярлалдахад тэр хоёр тэврэлцэв.

	Түүнээс үйл явдал улам өрнөн бадарч үндэсний хурлын баярын чуулганаас хүний эрхийг шинэ Франц улсын үндсэн зарчим хэмээн тунхаглав. Феодалын тогтолцоог халан устгалаа. Сүм хийдийн ажиллагааг зогсоон, жасын эд хөрөнгийг улсын болгов. Бастиль гянданг дайрахад бий болсон үндэсний торгон цэргийг жинхэнэ цэрэг болгон зохион байгуулж, захирагчийн тушаалыг Лафайет хүлээв. Ван хааныг Версалийн шилтгээнээс бүрмөсөн гаргаж, гэр бүлийн хамт Парист өргөөлөх болгов. Бүх улс даяар долгилон хөдөлж, сайн сайханд итгэн найдахын хамт хувьсгалын их ухаантнуудыг эс мартжээ. Нэвтэрхий тольчид одоо болж буй явдлын эцэг нь Вольтер гэж үзэж байхад ард түмэн өөрийнхөө Жан Жакийг хүндэтгэн ёслов. Түүнийг хамгаалагч гэгээн сахиусаа хэмээн биширч байгаа олон сая хүний дотор, түүний зохиолоос ганц ч хуудас олж уншаагүй хүн зөндөө бөлгөө. Оюун санааг хөдөлгөж буй зүйл нь гэвэл, түүний номлосон агуу сургаал ба түүний амьдрал болон бүтээлийн тухай ерийн бөгөөд сэтгэл татсан домог ажээ.

	Түүнээс Эрменонвиль рүү дахин эргэл мөргөл үйлдэх болов. Тэнд Максимилиан Робеспьер хэмээх нэртэй Аррасын өнөөх нэгэн оюутан гарч иржээ. Тэр эр сургуулиа гоц сайн төгссөний дараа чадамгай ажилтан, улс төр, утга зохиолын бүтээлээрээ нэрд гарсан учир төрөлх хот нь түүнийг академидаа дэвшүүлэн сонгож, улмаар Артуа мужаас Үндэсний төлөөлөгчөөр томилогджээ. Тэгээд тэр бээр одоо тэнгэртэй сацуу хүндэтгэх багшийнхаа шарилын өмнө түүний сургаалыг биелүүлэхийг амлан тангараглаж «нэгд нэгэнгүй, нэгд нэгэнгүй биелүүлнэ» гэв.

	Мөнөөхөн булшийг эргэх гэж Гримм ноён Эрменонвильд мөн ирлээ. Бэйс түүнийг даажигнан тоглох дуртай билээ. Гримм ноён хийгээд нэвтэрхий тольчид Жан Жакийн бүтээлд будилаан самуурч, үлэмж зөрчилтэй буруушаасан атал, одоо тэр бүтээл нь хэзээ нэгэн цагт аль ч гүн ухаантны олж гаргаагүй том хүчийг бий болгожээ.

	Де Гримм ноён:

	— Манай талийгаач найзын түүхт гавьяанд эргэлзэх санаа гаргах хүн би биш. Харин чухамхүү түүний зарчмын авцалдаагүй байдал нь хүний сэтгэлийг татаж байгаа юм биш биз? Манай орчин үеийн нийгмийн сул тал ба зөрчлийн холбоогүй дүрслэл болсноороо л хүний оюун ухаанд нөлөөлж байна. Хөдөлгөхөд бэрх олон түмнийг чинь оюун ухаанд нь биш харин мэдрэхүйд нь нөлөөлөн хөдөлгөх нь илүү билээ. Би бол... гэж тэр эцэст нь төв царайгаар ширүүн дуугаран: — Вольтерыг цаг тухайд нь эргэж санана гэж, би найдаж байна. Гагцхүү Вольтерыг дагаснаар л Жан Жакийн бясалгаж буй эрх чөлөөг захиргаагүй байдалд хүргэх, дур зоргоор аашлах явдлыг зогсоож болно гэв.

	Түүнээс Үндэсний хурлын төлөөлөгчид Гримм ноёны үзлийг хуваалцаж байх шиг байлаа. Үндэсний хурал түрүүчийн засаг төр арван гурван жил гаруйн өмнө Парист оршуулахыг татгалзсан агуу их Вольтерын шарилыг тус орны буйд нэгэн булангаас мөнх алдрын дуган Пантеонд авчрах тухай шийдвэр гаргав.

	Жирарден энэ шийдвэрийг хоёрдмол санаагаар ойлгож авчээ. Үхсэн Вольтерыг муучилсан гомдолт явдлыг цагаатгаж байгаа нь мэдээж сайн хэрэг, гэвч Вольтерын дурсгалыг хүндэтгэснээр Жан Жакийн дурсгалыг балардуулахыг Жирардений бие үл хүлээх билээ. Тийн Бастилийн балгаснаас гантиг хавтан авчруулан, нэгэн дээр нь багшийнхаа хөргийг сийлүүлж, дорд этгээдэд нь: «Чөлөөлөгдсөн францыг байгуулагч» хэмээн бичүүлээд, түүнийгээ Үндэсний хуралд бэлэглэжээ. Түүнээс Жан Жакийн дүрийг хурлын танхимын нэн хүндтэй газар, илтгэгчийн индрийн дээд талд тавьсан байсанд тэр сэтгэл хангалуун боллоо.

	Ер нь Гримм ноёны ёжлон зөгнөх нь Жирардений бардан бахдахад огт нөлөөлсөнгүй. Эрх чөлөө, тэгш эрхийн төлөө буй төрд тэр зүрхний гүнээс бишрэн, сэтгэлд нь хүнд байгаа ч эрх дархаа алдсандаа тэр эс харамсан, язгууртны дансанд буй өөрийн зэрэг хэргэмийг өөрийн гараар баллан, мөн хамтаар Рене Луи хэмээх угсааны нэрийг их багшийнхаа хувьсгалт сургамжийн номын нэрээр Эмиль хэмээн өөрчлүүлжээ.

	Ийнхүү одоо Рене Луи бэйс биш иргэн Эмиль Жирарден гэгдэх тэр бээр хэрэг эрхлэгч, цэцэрлэгч нараа дагуулан цэцэрлэгээ эргэж үзэн, Эрменонвилийн эзэн, хамжлагын ноён биш, газрын эзэн, тариачин иргэн Жирарден болж, газар түрээслэгч иргэддээ заавар өгч явлаа. Харин заавар нь заримдаа захирамж тушаал болон дэгсэлж, бас ч урт нахилзсан таягаар зэвсэглэсэн гарын нь захирангуй дохиогоор ч хүч нь зузаарч байх нь үзэгдэх билээ.

	Өгүүлэх нь, Эрменонвильд Жирарден удтал байхгүй, олонтоо Парис орох болжээ. Тэнд очоод хотын байшиндаа найз нөхдөө цуглуулдаг байв. Мөн улс төрийн томоохон клубийн хурал цуглаанд очно. Нэн ялангуяа Оноре гудамж дахь домиканы хуучин дуганд цуглардаг якобинчуудын клуб хэмээх тэр нэгэн клубт очих нь олонтоо билээ. Жирардений гаргасан саналаас энэ клубийн хашаан дотор Эрменонвильд орших Жан Жакийн булшийг хүрээлэн ургуулсан улиангараас нэгийг авчран эрх чөлөөний мод гэж нэрлэн суулгав.

	Төдий якобинчуудын клуб Парис хотын хамгийн нөлөөтэй улс төрийн нийгэмлэг болж, Жирарден энд төрийн шинэ зүтгэлтнүүдэд Жан Жакийн сургаалын зарчмыг түүний өөрийн нь амнаас сонссоноороо тайлбарлан таниулж гарлаа. Тэр бээр Жан Жакийн баримал хөрөг, гурван өнгөт тугийн доорх индэр дээр цэргийн дүрмээр номхон зогсон, зоригтой ярьж байв. Тэр бээр Жан Жакийн төлөөлөгч, pracceptor Galliae3 ажээ.

	Тийнхүү хэд хэдэн богиновтор яриа хийсний дээр, хоёр том илтгэл хийв. Нэгдүгээр нь, цэргийг эмхлэн байгуулах тухай билээ. Тэр бээр цэргийн мэргэжлийн хүний хувьд цэргийн талаар Жан Жакийн хэлсэн үгнээс эш татах гэж чармайн ажиллаж яриа нь ч үнэхээр нэр төртэй болж, мэргэжилтэн, гүн ухаантан, хувьсгалчийн илтгэл болж чаджээ. Якобинчууд ингэж үнэлэв. Тэд алга нижигнүүлэн ташиж, түүгээр ч ул барам уг илтгэлийг цаашид тархаан дэлгэрүүлэхийн тул бүх муж хошуудын захиргаад, эх оронч нийгэмлэгүүдэд илгээжээ.

	Түүнээс амжилтдаа зоригжсон Жирарден хоёр дахь илтгэлээ улам нямбай сайн болгохоор бэлтгэв. Сэдэв нь «Бүх нийтийн зориг эрмэлзэл» билээ. Жирарден бүх нийтийн зориг эрмэлзэл бол улс гүрний тухай Жан Жакийн сургаалын үндсэн зарчим мөн гэж батлан, аливаа хуулийг гаргахын өмнө ард түмэнд толилуулж, жич бүх нийтийн санал хураасны дараа сая хүчин төгөлдөр болгож байвал зохино гэжээ. Энэ нь сайн иш үндэстэй, сайн зохимжтой илтгэл, ерөнхийдөө ч гэсэн, хэсэг бүрдээ ч тэр Жан Жакийн дэвшүүлсэн санаанаас оновчтой авч хэрэглэжээ. Хэдий тийм авч якобинчууд энэ удаа хүйтэвтэр чагналаа. Цэргийг шинэчлэн эмхлэх тухайд бол иргэн Жирарден ажил хэрэгч хандан тун өөгүй аятайхан илтгэсэн билээ, харин энэ нь бол түүний бодол, хоосон бодрол бөгөөд, хэрэв Жан Жакийн зарчмын тухайд ингэж цэцэрхэх юм бол хувьсгалын үнэр ч алга болох гэж байна гэцгээв. Түүнээс илтгэгчийн илтгэлийг хүндэтгэн сонсоод, төдий хэлэлцэх хэргийн дараах зүйлд орлоо.

	Үүнд Жирарден гоморхлоо. Үндэсний хурлын төлөөлөгчид сүүлийн үед Жан Жакийн сургаалаас няцаж байх нь ажиглагдав. Их Багшийн тунхагласан агуу зарчмыг сануулах нь чухал болж байсан бөгөөд хэн үүнийг хийх вэ гэвэл, Жирарден л хийнэ. Гэтэл түүний үгийг ямар нэгэн Дюпон буюу Дюран ярьж байгаа мэт чагнадаг болов.

	Тийм байтал хууль тогтоогчид Жан Жакийн цэвэр онолоос улам холдсоор байв. Жан Жак бол, чухал тохиолдол гараагүй байхад юуг ч өөрчилж, юуг ч нэмж болохгүй гэж шууд хэлдэг байв. Гэтэл өнөөх төлөөлөгчид бол улайран шамдан ямар ч хэрэггүй байхад юм бүхнийг тархиар нь уруу нь харуулж орхидог байв.

	Жирарден бургасны ёроолд Жан Жакийн булш руу ширтэн гүн эмгэнэн суув. Юу хийж тэр одоо чадах байв? Бүх нийтэд хандаад дэмий, энэ ч тодорхой. Тэр бээр зарим хүн, удирдагчидтай уулзан, бүх нийтийн зориг эрмэлзэл юу болохыг сануулав. Чингэхэд нь түүний саналыг хэн ч хайхарч авахгүй байгаа нь илт байв. Тэр өөрөө өөртөө сургуулийн яршигтай багш адил санагдах бөгөөд түүний урьдын гавьяаг бодож үгийг нь сонссоноос биш хэрэгтэй гэх хүн үгүй байлаа.

	Тэндээс Жирарден бээр клуб, нийтийн хурал цуглаанд очихоо болиод, өнөөх илтгэлээ дэлгэрэнгүй болгон: «Хуулийг бүх нийтийн зориг эрмэлзлийн дагуу батлах нь зайлшгүй чухал» хэмээх сурах бичиг болгон засахаар суув. Жич Гербер гуайд очиж, якобинчуудын байдлын тухай гомдож байгаагаа тоочив. Тийн Жан Жакийг гүнзгий судалж эхэллээ.

	Ганцаарджээ. 

	
АРВАН НЭГДҮГЭЭР БҮЛЭГ : ГУРВАН ӨНГӨТ ТУГ ЕРТӨНЦИЙН ДЭЭГҮҮР МАНДАГ!

	Өгүүлэх нь, Фернанд бол эцэгтэйгээ адилгүй, Үндэсний хурлын авч буй арга хэтэрхий гэж үзэхгүй билээ. Түүнд бол ардын төлөөлөгчид дэндүү хянуур, хөдөлгөөн нь хурдан биш, зориг муутай санагдаж байв.

	Яагаад, жишээ нь хуулийг Тюильрийн ордноос ван хаан зарлан тунхаглаж байна вэ? Юу гэвэл, ван хаан өөрөө биш юм гэхэд хатан хаан зөвлөгч нартайгаа гадаадын хаадтай хуйвалдан Үндэсний хурлыг устгах нууц явуулга хийж болох нь хэн бүхэнд илэрхий шүү дээ. Түүнчлэн яагаад ардын төлөөлөгчид колониудад ямар нэгэн хэрэгтэй өөрчлөлт гаргахгүй байна? Яагаад тэд хоёр Энэтхэгийн уугуул нутгийнхныг өрөвддөг гэдэг үгээр сэтгэлээ дүүргэж байна?

	Түүнээс Фернанд Парисын тоо томшгүй өрнөн буй их үйл явдлын дундуур Сан Домингогоо дурсан санаж явав. Гортензийн дүр урьд хожид үзэгдээгүй тодхоноор нүдний нь өмнө үзэгдэж байхад түүнийг санан мөрөөдөх нь нэн хүчтэй болж байлаа. Гортензийн эцэг болон төрөл садан нь Парист болж буй үйл явдлыг үзэн ядаж, басамжлан ярилцаж байгаа байлгүй. Энэ явдлыг Гортензия ойлгож мэдэх болов уу? Өөрийг нь, өөрийн нь хэлсэн үгийг тэр одоо санаж байгаа болов уу? Тэр бүсгүй ч мөн нэгэн адил өөрийг нь шоолж байдаг болов уу?

	Ер нь эргэлт гарвал түүний хайртай Сан Доминго аралд ч аз жаргал авчирна гэж горьдон мөрөөддөг нь үнэхээр инээдэмтэй хэрэг байж ч мэдэх юм. Тэр бээр үндэсний хурлаас хүний эрхийн тунхгийг ёс төртэй зарлан тунхаглахад одоогоос эхлэн Францын Америкийн дээгүүр ч хувьсгалын гурван өнгөт туг мандаж, Жан Жакийн онцгой хайрлан энэрдэг байсан байгаль эхийн жинхэнэ бодит хөвгүүд, ариун шударга хүмүүс болох тэндхийн хар арьстан хүн ам эрх мэдэлгүйн боолчлолоос ангижирна гэж итгэж байлаа. Гэтэл тийм явдал огт болсонгүй.

	Харин Парис хотноо хар арьстны найз нөхдийн нийгэмлэг гэгч үүсэн, нэр хүндтэй олон хүн түүнд багтан оржээ. Гэвч Сан Домингод янз бүрийн хөрөнгө зөөр бүхий баяд ноёд, тариалангийн том эзэд Парис хотноо нэлээд хөдөлгөөнтэй нэгэн газар байгуулан, колонийн хэрэг эрхлэх хороо хэмээн нэрлэсэн, тэр нь сүрхий аргатай, тун амжилттай ажиллаж байв. Тус хорооны гишүүд Үндэсний хурлын төлөөлөгчдийг бүх юмыг үндсээр нь өөрчлөх хэтэрхий хууль дагаж шийтгүүлэхээс болгоомжлуулан, тэгш эрх харуудыг Сан Домингогийн эзэд болгоно, испани, англичууд үүнийг эс зөвшөөрөн бүх арлыг булаан эзэлнэ гэж байнга ухуулан ятгав. Эдгээр чадамгай бөгөөд хүн итгэхүйц бэлтгэсэн шалтаг шалтгаан нь нөлөөгөө үзүүллээ. Дотоод өөрчлөлтийн ажилдаа бүрэн автсан Үндэсний хурал үнэндээ хүн бүрд хамаатай гэгдсэн хүний эрхийн тухай балархай утгаар зарласан боловч, Сан Домингогийн мужийн дарга, даамал нараас хар арьстны тухай дүрэм горимыг шаардахад яг хоёр утгатай хариу өгсөн нь цөм хуучин хэвээр байна гэсэн үг болжээ.

	Ийм хагас дутуу байдалд Фернанд эвгүйцэн гоморхлоо.

	Түүнээс тэр бээр Улсын хурлын тэргүүлэгч гишүүн бэйс агсан де Сен Фержотой нөхөрлөв. Леполетье бол Фернандаас арай ахмад, жилдээ зургаан бум гаруй ливрийн орлоготой Францын тэргүүн баячуудын нэгэн билээ. Хэдий тийм авч тэр хэл сэтгэлээр гурван өнгөт тугт хамаарахаа илэрхийлжээ. Тэр бээр язгууртны эрх дархыг устгах тухай хуулийн төслийг өөрөө оруулан Христос мөргөлийн төв Ватиканы хурц эсэргүүцэн буй санваартнуудад иргэний үндсэн хуулийг мөрдүүлэхэд идэвхтэй оролцож, бүхий л дэвшилт өөрчлөлтийг дэмжиж байв.

	Туранхай биетэй Мишель Лепелетьен царай нь андашгүй, магнай нь нэн хүнхэр, ам нь дарвагар, том монхор хамрын дээдэд хоёр цэнхэр нүд гялалзана. Лепельте шинэ юм бүхэнд баяр хүргэн, урлаг нарийн ойлгодог, шинжлэх ухаанд гарамгай ажээ. Аль залуудаа гайхамшигтай хуульч, мужийнхаа шүүхийн ерөнхийлөгч байхдаа нарийн төвөгтэй хууль дүрмийг хэнээс ч илүү хурц бөгөөд үнэн бодитой зохиож байв.

	Аж амьдрал нь гэвэл ёстой нэг ямбатан ноён, тансаг баян гэртээ олон зарцтай, үзэмжтэй гоё хувцас өмсдөг, нарийн нандин хоол иддэг, хот дахь ордныхоо тайзнаа шилдэг жүжиг тоглуулдаг байжээ. Ер нь бол ард түмэн сурвалжтан «oi-devant - хуучрагсад» мэтийн ихэрхэгчүүдийг үзэж огт чаддаггүй, харин Парисынхан бол Лепелетьедээ хайртай, түүнийг гоё тэргээрээ хотын гудамжаар Үндэсний хурал руугаа явж байхад нь баярлалдан хөгжилддөг байв.

	Харин хачирхалтай нь бусдын тухайд бол өөрийн нь дургүйг хүргэдэг Лепелетьегийн тэрхүү язгууртны аяг ааш нь Фернандад таалагддаг байлаа. Чингэхдээ Мишельд бол дээд сурвалжтаны шинж болсон үл мэдэг доогтой ухаалаг байдал нь дэвшилд шунан итгэх итгэл, хувьсгалт үзэл санааг үйл хэрэг болгон хувиргах улайрсан эрмэлзэлтэй хосолсон нь илэрхий байлаа.

	Фернандын сэтгэлд Лепелетьегийн найз нөхөд нь цөм, нэн ялангуяа найз эмэгтэй нь болох, хэдийн Жан Жакийн булшин дээр уйлж байсан жүжигчин эмэгтэй Эжени Мейяр онцгой таалагддаг билээ. Тэр эмэгтэй урьдын адил Жан Жак болон тэр төрд итгэмжлэн бишрэгч хэвээр байв. Харин сэтгэл татам баясгалангаараа Франц улсын инээдэмт театрын нэрийг дурсгаж байсан Мейяр авхай буян ивээл, арвилан гамнагч сэтгэл гэх мэт дэмий донгосохыг үзэж чаддаггүй, мөн үндэсний хурлын ёс дүрэмт эрүүл ухаант, тэсвэр хатуужилт зүтгэлтнүүдэд дургүй билээ. Энэ хүүхэнд бол хувьсгал гэдэг нь шинэ, журмын ардчилсан дөлийг оюун ухааны нандин зүйл, хуучны гайхамшиг гоо сайхантай хосолсон Мишель Лепелетьегийн дүр байв.

	Фернанд сайхан хүүхнүүдтэй түр зуурын амраг янаг болж байсан удаа цөөнгүй. Харин Эжени Мейярт бол санамсаргүй нэгэн ааш аягаас өөр илүү нэгэн явдлаас болж татагджээ. Гэхдээ тэр түүнийг өөрийнхөө ухаантай, муухай царайтай, цовоо сэргэлэн, сэтгэл татам Лепелетьед ухаангүй хайртай гэдгийг мэдэж байлаа.

	Түүнээс Фернанд мөнөөхөн найз нөхөр Мишелийндээ сэтгэл түгшээн буй өрнөд Энэтхэгийн тухай асуудлаар иржээ.

	Мишель тайлбарлан, өнгөт арьстныг боолчлохоос ангижруулах тухай жинхэнэ хууль гаргаад ямар ч нэмэргүй, учир юу гэвэл гагцхүү хүч хэрэглэж биелэх хэрэг, гэтэл цэрэг маань бол улс орондоо хэрэгтэй байна гэв.

	Фернанд царай барайлган,

	— Тийм бол Колонийн явдлыг зөнд нь орхиж урвах болж байна уу? гэв.

	Мишель гараа мөрөн дээр нь тавин,

	— Битгий давчид гэж ятган, — Над нэг ийм бодол орж ирээд байгаа юм. Негрт үгүй ч гэсэн хар, цагаан арьстны эрлийзүүдэд тэгш эрх олгож болох юм биш үү. Одоо хүртэл иргэн хууль тогтоогчид юу ч хийж чадаагүй байна л даа. Робинэ болон түүний колонийн хэрэг эрхлэх хороо сүрхий хүчтэй байна гэж өгүүлэхдээ санаа авч, — Та чинь, Робинэ ноёны дотно танил биз дээ? Түүнийг зөөлөрвөл бид хууль зарлая. Тэднийд та очооч. Негрүүдэд эрх чөлөө олгохыг удаан саатуулж тэр чадахаасаа өнгөрсөн гэдгийг тайлбарлан өг. Миний нэрийн өмнөөс та түүнд ам гар. Хэрэв тэр эрлийзийн тэгш эрхийн тухай хууль дагаж шийтгүүлэхэд саад хийхгүй бол бид түүний тайван байдлыг алдагдуулахаа больё, тэд өөрийнхөө негрүүдийг үхтлээ мөлжиг. Тэр ямар залуу ч хүн биш дээ гэв.

	Үүнд Фернандад нөхрийн нь бөөрөнхий үзэл эс таалагдан, мөн Робинэ ноёнтой ярилцахаас дургүйцэв.

	Өгүүлэх нь, Робинэ баян, хөрөнгөтэй учраас том ноёдод тооцогдох боловч, жигтэй нь тэр хувьсгалыг сайшааж байв. Эргэлт гэдэг бол өнө удаан далд байдал задарч гарч байгаа нь тэр гэж тэр Фернандад олон үгээр тайлбарлан ярьжээ. Язгууртан хэргэм зэргээ урдаа барин эрх ямбаа эдэлж байвч, үнэндээ бол авьяас ухаанаараа баян болсон хөрөнгөтнүүд ард нь суун улсын хувь заяаг барьж, чухал чухал албан газарт хөрөнгөтний сэхээтэн сууж байна. Одоо бол эрх ямбатныг хөөн зайлуулаад хөрөнгөтөн дэс дараагаар улсын эрхэнд суув, ийм л юм болжээ.

	Түүнээс Фернанд энэ их үйл хэргийг ингэж өрөөсгөлөөр увайгүй тайлбарлах нь муухай санагдав. Гэвч Лепелетье хүн таньдаг, Робинэ мэтийн ноёдтой байнга тулгардаг учир Мишелийн ухаалаг зөвлөмжийг сонсох хэрэгтэй байв. Фернандад Робинэд очих хэчнээн бэрх байвч түүнтэй уулзахаас өөр арга байсангүй.

	Робинэ Парис дахь тансаг гоё ордноо хааж орхиод, үл ажиглагдах жирийн нэгэн байшинд очиж суужээ. Чингээд эндээс хэмжээ хязгааргүй шахам нүсэр их ажил явуулж байлаа. Сүм хийдийн тариалангийн газар, гадаадад гарсан язгууртнуудын хураагдсан эдлэнг худалдан авч, шинэ Франц улсын улам өргөжин буй цэргийн бэлтгэгч нартай хоол хүнс, цэргийн хувцас, зэвсэг нийлүүлэх тухай гэрээ байгуулжээ.

	Тийнхүү Франц улсын эрт дээр үеийн угсаат язгууртны нэг хүүтэй тус орны хамгийн баян хөрөнгөтний нэг, хот дахь орон сууцныхаа нэгэн жирийн хөгжилтэй өрөөндөө Сан Домингогийн өнгөт арьстан хүн амын хувь заяаны тухай хэлэлцээр хийж байлаа.

	Робинэ ноён Фернандын үгийг анхааран чагнаж байснаа, хуруугаар занган:

	— Та зальтай байна, гүнтэн минь. Харин энэ удаа бол ямаа чоныг барьж чадахгүй шүү. Та «бид танаас тун жаахан бууж өгөхийг хүсэж байна» гэж хэлж байна, «бид зөвхөн хэдхэн мянган эрлийзүүддээ л иргэний эрх олгуулах гэсэн хэрэг» гэж байх юм. Гэтэл сүүтэй цай өгсөн хүн, хар цай ч өгч чадна шүү дээ гэдгийг та сайн мэдэж байгаа, тиймд хэрэв бид өнөөдөр эрлийзүүдэд эрх олгох юм бол маргааш негрүүд шаардах болно. Үгүй, эрхэм гүнтэн минь, тэр болдоггүй хэрэг. Хэрэв бид энд нэг ямх ухарчих юм бол, мухлагаа хаана, тэгвэл Франц улс колонио үзээд л өнгөрөх нь тэр гэв.

	Фернанд царай барайн дуугүй суув.

	— Одоо бол та намайг зөрүүд хоцрогдмол гэж байгаа биз гэж Робинэ үргэлжлүүлэн, — Харин та чинь шударга биш байна. Би тантай найрсахад бэлэн байна. Би танай тэр нэрд гарсан Филадельфийн эрх чөлөө эрмэлзэгчдээс чинь илүү хоцрогдмол биш. Бид ч гэсэн хар арьстанд эрх олгохын төлөө байна, харин энэ зууны эцэст, дараах зуунд шүү. Мөн Английн Америкийн ноёд ч ингэж үзэж байна. Сажилж явбал хүрдэг, санаж явбал болдог! Ингэвэл зохистой бөгөөд ухаалаг болно гэж хэлээд Робинэ дотроо юм бодон, улаа бутарсан царай нь золбоотой боловч гэнэт маш хөгшин бөгөөд мэргэн харагдлаа. — Тийм ээ, тийм, хүний эрх гэж тэр мөрөөдөнгүй дуугарч, — Би ч мөн түүний төлөө л дөө, харин Сан Домингод бол тэр тухай ярихад дэндүү эрт байна. Ташрамд хэлэхэд.., гэснээ дуу нь сэргэн, — Ирэх зуун жилд болох хүний эрхийн тухай явдал гэдэг чинь бол тэнгэрийн хаяанд гялсхийх цэгээн зурвас бөгөөд энэ чинь харин Өрнөд Энэтхэгийн тариалангийн газар эзэмших гэж хөрөнгө оруулахыг эргэлзээтэй болгож байна. Би бол өөрийнхөө тариаланг үгүй хийх гэж байна. Гүнтэн та мөн адил чингэх нь зөв. Хэрэв хүсвэл би танд дуртай тусалж болно гэхэд Фернанд дуу муутай, ууртай янзтай талархан гарч одов.

	Түүнээс Сан Домингогийн эрлийзүүдийн төлөөлөгчид өөрсдийн шаардлагыг Үндэсний хуралд тавих гэж Парист ирлээ. Төлөөлөгчдийг Венсен Оже нэртэй нэгэн эрлийз өмгөөлөгч даргалсан байв. Фернанд түүнийг таньдаг байжээ. Тэд Кап Франсэ дээрх Филадельфийн нийгэмлэгт танилцсан бөгөөд Оже эрдэм чадалтай зоригтой эр байжээ.

	Хар арьстны нөхдийн нийгэмлэг Ожег бүх хүчээр дэмжсэн боловч Ардын төлөөлөгчид түүнийг сайхан үгээр хууран, хоосон ам амлаад эцэст нь юу ч бүтсэнгүй.

	Түүнээс Фернандын шаардлагаар Лепелетье Ожег үдийн зоогт урив. Зөвхөн Мишель, Фернанд, Мейяр авхай гурав байв. Лепелетье Ожег сэтгэж бодож байгаа бүхнээ илэн далангүй ярихыг хүсэв. Хөшүүндүү хөдөлгөөнтэй цагаан сэтгэлт эрлийз эр хээнцэр эрхэмсэг ноёд, шохоорхом гоё хувцастай сайхан эмэгтэй жүжигчин нарт өөрийн ардчилсан шаардлагаа улайран илэрхийлж байх зуур сургууль бүхий зарц нар тансаг идээ зоог ёслол төгөлдөр барьж үйлчлэх нь сонин харагдаж байв.

	Тэндээс Лепелетье хуулийн төсөл боловсруулж, Үндэсний хуралд оруулсан, үүнд нь харин негрүүдэд биш зөвхөн эрлийзүүдэд тэгш эрх олгох тухай тодорхой бичсэн байв. Фернандад тэр хэлэхдээ, сэтгэл их л зовж байж үүнийг хийв, юу гэвэл энэхүү өөрчлөлт ч басхүү цус асгаруулахад хүргэх болно гэж тэр эмээжээ. Энэ хууль хүчин төгөлдөр боллоо.

	Тийн байтал де Траверсей бэйс Фернандад яаралтай захидал бичиж, эрлийз Ожег Парист байлгахыг хүсэн гуйжээ. Оже Кап Франсэд буцаж ирээд, бусад эрлийзүүдтэйгээ нийлэн «тэгш эрхтэй» гэдэг дэмий юмаараа шалтаг заан сонгуульд оролцох гэх юм бол цагаан хүн ам цусан далай урсгана гэжээ.

	Бас Ожед өөрт нь сүрдүүлсэн захидал ирэв. Гэвч тэр өөрөө бол нутагтаа буцна гэж шийджээ, тэмцэхдээ тэр баяртай байв.

	Фернанд түүнийг усан онгоцонд хүргэж өгөв. Оже «Хар арьстны нөхөд» нийгэмлэгийн бэлэглэсэн шинэ Францын өнгө бүхий нэгэн туг авч явахдаа:

	— Энэ гурван өнгөт тугийг аваачна. Тэгээд тугийг цагаан новшнууд навсартал буудан шатаах юм бол, намайг ч мөн адил ингэлээ гэхэд энэ туг мандаж байгаа нь тэр гэв.

	Түүнээс Фернанд Сан Домингогоос мэдээ ирэхийг горьдон санаа зовон хүлээв. Гэвч түүний найдан горьдсон мэдээ ирсэнгүй. Харин Робинэгийн тааварлаж, Лепелетьегийн айн болгоомжилж байсан мэдээ ирлээ. Сонгуулийн өдөр арал дээр газар сайгүй цагаан арьстнууд эрлийзүүд рүү дайран, хэдэн мянгаар нь алжээ. Оже ууланд гарч бүгэн, өнгөт арьстны зэвсэгт бослого зохион байгуулав. Сургуультай цагаан арьст цагдаа нар түүний хүмүүсийг даран, Оже өөрөө тус арлын испанийн хэсэг рүү зугтан оджээ.

	Эмгэнэлт явдал үүгээр дууссангүй. Испанийн албан газар нэгэн хуучин гэрээг баримтлан Ожег өнөөх францын тариалангийн газрыг эздэд барьж өгчээ. Тэд нь түүнийг харааж зүхэн, тарчилган зовоож, цэргийн шүүх гэдэгтээ шилжүүлсэнд тэр нь алах ял заалаа. Түүнийг цаазаар аваачих явдлыг бүх ард түмний баяр болгожээ. «Өнгөт арьстныг айлгахаар» өнөөх эрлийз хүнийг цаазын хүрдэнд хүлэн, удаан хугацаагаар тамлан зовоохыг газар газраас цугларан ирсэн цагаан арьст эрэгтэй, эмэгтэйчүүд, хүүхэд тав нь ханан хөөрөлдөн харцгааж байв. Филадельфийн нийгэмлэгийн нэгэн гишүүн Парис хот руу бичсэн нь: «XV Людовикийн амийг хорлохыг завдсан өнөөх цуутай гайхал Дамьеныг цаазаар аваачсанаас хойш, Францчууд ертөнцөд ийм аймшигтай, цусанд шунасан юм дэлхий дахинд харуулаагүй билээ» гэжээ.

	Фернанд энэ мэдээг Эрменонвильд байхдаа олж мэдлээ. Чингээд дэмий л уурсан хилэгнэж, Латур орохоор мордлоо. Робинэгийнд орвол Жильберта, Матье хоёр тэднийд байв.

	— За тэр харав уу, танай тэр Колонийн хэрэг эрхлэх хороо юу хийж байна вэ? гэж тэр Робинэд үг хаяв.

	Робинэ гуай ер тоосонгүй. Хэдийгээр тус хороо болгоомжлуулсан боловч ийм мунхаг хууль гаргасан үндэсний хурал буруутай гээд, — Одоо Парист тэр хуулийг хэрэгсэхгүй болгохын оронд улам цааш дэвэргэн бүүр чангарууллаа. Хэрэв Парис чингэвэл колонид сүйд болно. Эрхэм хүндэт гүнтэн та газраа дээхэн худалдчих байсан юм. Одоо бол та бид хоёрт Өрнөд Энэтхэгт хийх юм алга болжээ гэхэд,

	— Та надаар битгий даажигнаад бай, гэж Фернанд ширүүн дуугарахад Робинэ гуай толгой сажин:

	— Би өнөөдөр Кап Франс руу захидал илгээж, шахалтыг заавал зөөлрүүлэхийг гуйсан. Захидал ч нөлөө муутай л даа. Та тэр арал дээр хүчтэй дотно нөхөдтэй шүү дээ, гүн ноён минь, та тэнд нөлөөтэй. Тийшээ та явж юу хийж болохыг биеэр судлаач гээд эцэст нь доогтойхон: — Одоо л манай хар найз нарт хэцүү болох нь дээ гэв. 

	Робинэ гуайн дэмий доог Фернандын дотор юм оруулжээ. Сан Домингод очих уу, яах вэ гэж олон удаа бодсон билээ. Гортензиягаас захиа авсан бөгөөд энэ үед арал дээр болж буй аймшигт хэрэг явдлын талаар түүнтэй ярилцах боломжгүйдээ харамсаж байгаа ба хүн бүр өөр өөрөөр бодож, тэр өөрөө аль ч учраа олохгүй, айн эмээж, түүнтэй ойр байхыг нэн хүсэмжлэн байгаагаа хүүхдийнх шиг турьхан үсгээр бичсэн байлаа. Робинэ гуайн үг Гортензиядаа буцаж очих сэтгэлийг нь ихэд хөдөлгөлөө. Ер нь Сан Домингод тохиолдсон гай тотгорын уршиг нь тэдний өөрсдийн нь урагшгүй мугуйнх болох нь мэдээж, гэвч эцэг нь хөшүүн хатуу язгууртан байсны улмаас Гортензияг тэр аюул дунд орхих хэрэг үү?

	Тэндээс Жильберта түүнийг ажиглаж байв. Фернанд хүүхний царай дээр өнөөх нэгэн бяцхан инээмсэглэл тодрохыг ажжээ.

	— Эрхэм таны зөв, гээд тэр өндийн, — Би Сан Доминго руу явлаа гэв.

	Робинэ сандарчээ. Ингэнэ гэж тэр бодоогүй билээ. Энэ мунхаг эр тэр Домингогийн тамд гүйн орохоос буцахгүй, тэгвэл Робинэг Жильберта нь амар байлгахгүй нь лав!

	— Үгүй, үгүй, би дэмий солиорсон юм, мэдээжийн хэрэг, гэж тэр яаран өгүүлж, — Та тэнд өчүүхэн ч юм хийж чадахгүй. Та өөрийгөө аюулд учруулан, хэрэг явдлыг нь улам будилаантуулж орхино. Та эндээ л бай. Лепелетье болон Үндэсний хурлын бусад хүмүүстэй уулзаж, ийм дэмий юм дахин битгий хий гэж захь. Энэ бол таны Сан Доминго дахь нөхдөдөө хийж чадах хамгийн хэрэгтэй юм шүү! гэв.

	Түүнээс Фернанд Ожегийн амьд байхдаа хийж чадаагүй юм нь үхсэн хойно нь биелэхийг сэтгэл дүнсгэр ч хангалуун харлаа. Өрнөд Энэтхэгт болж буй үйл явдал Парисыг донсолгов.

	Хар арьстны нөхдийн нийгэмлэг олон хүний хурал цуглаан зохион, зовж өнгөрсөн Оже, түүний аймшигтайгаар тамлуулан цаазлуулж буй зураг газар сайгүй тараан, түүний гайхамшигт амьдрал, аймшигтай үхлийг бас тайзнаа дүрслэн үзүүлж байв.

	Лепелетье Фернандаар төдий л их гуйлгалгүй, өнгөт арьстны эрхийг нэлээд өргөтгөсөн нэгэн хууль дагаж шийтгүүлэв. Фернанд шинэ хуулийг Өрнөд Энэтхэгт дагаж мөрдүүлэх хэргээр Үндэсний хурал түүнийг тийш нь явуулаасай гэж хүссэн горьдож байв. Жич энэ тухай саналаа Лепелетьед хэлсэнд, тэр нь татгалзан огт халгаасангүй. Энэ хууль бол тариалангийн эзэд язгууртанд болгоомжлуулах учиртай зөвхөн бодролын чанартай ер нь цэргийн оролцоогүйгээр үл биелэх зүйл юм хэмээн тэр тайлбарлалаа.

	— Намайг тийш нь явуулаад өгөөч, Мишель! гэж Фернанд эрээ цээргүйхэн тулгахад, 

	— Тэр ярьдаггүй хэрэг ээ гэж Лепелетье хариулан: — Би таныг үхэл рүү илгээж чадахгүй. Тан шиг ийм нэг хүнийг л тэнд байлгах нь бидэнд дутаад байгаа вий. Манайх тэнд нэгэн гүн ухаантан биш харин нэг хатуу улс төрийн бодлоготон байлгах хэрэгтэй юм гэв.

	Түүнээс өдий их юм үзсэн Фернандыг бас л мөрөөдөгч хүүхэд гэж үзэж байгаад зүрх хирдхийн:

	— Та чинь тэгээд Үндэсний хуралд болохоор өнгөт арьстны хувь заяаг ярихдаа Жан Жакаас өөрөөс нь ч дутуугүй өрөвдөж байгаа мэт байсан шүү дээ гэж хорсон өгүүлэв.

	— Тэр хуулийг батлуулах гэсэндээ л тэр гэж Лепелетье тэвчээртэй тайлбарлан, — Харин дагаж мөрдөнө гэдэгт би хэзээ ч итгэхгүй байна гэв.

	— Тэгвэл би амин хувиараа Сан Домингод очлоо! гэж Фернанд хүүхэд шиг шалав.

	— Та ухаантай бай л даа! гэж Лепелетье эевэргүү гуйн үгээ эхлээд, — Зөвхөн Ожег харууссан харамсал ч, мөн гүн ухаан ч таныг тийшээ явахад хүргээгүй, тэнд байхдаа эелдэг ярилцсан нэг бүсгүйн улмаас л тийшээ явах гээд байгаа гэдгээ та өөрөө мэдэж байгаа шүү дээ. Та баатар эрийн маяг үзүүлэх гэж бүү оролд. Таны тусламжгүйгээр биеэ аварч магад чадах, лав хэдийнээ айлтгүй болсон нэгэн хатагтайд туслах гэж хэдэн мянганы газар очиж биеэ дэмий аюулд битгий унагаа даа, Фернанд минь! гэж тэр үг бүрийг нухацтай хэлэн төгсгөв.

	Фернанд өөрийгөө дооглож байна гэж сэтгэвч, харин Мишелийн зөв гэж бас дотроо бодон, Робинэ гуайгаас хамаагүй илүү зөв юм хэлж байна гэж саналаа. Хэдий тийм авч, өөрийг нь «зүрхгүй аймхай» байхыг шаардацгааж байгаад нь уур нь хүрчээ.

	Түүнээс Мейяр авхай орж ирэв.

	— Манай найзын сэтгэл нь зовчхоод байна, гэж Мишель бүсгүйд тайлбарлан, — Учир нь би үүнийг Өрнөд Энэтхэгт очиж алуулахыг нь зөвшөөрөөгүй юм гэв. Ингэж хэлэхдээ тэр бээр энэ үгэнд нь Фернанд хэчнээн их эмзэглэн гомдож байгааг ажигласан учир, дараа түүнд хэлнэ гэж байсан зүйлээ одоо хэлж орхихоор шийдэн: — Колонийн хувь заяаны төлөө эндээс үзэлцэх нь таны тэнд очсоноос илүү хүчтэй болохыг та удалгүй үзэх болно Фернанд аа гэж түүнийг тайтгаруулав.

	Фернанд түүн рүү гайхширан харав. 

	— Энэ ойлгохгүй байгаа юм гэж Мишель инээвхийлэн Мейяр авхайд өгүүлж: — Дэндүү даруу хүн шүү гээд Фернандад тайлбарлан: — Удахгүй шинэ сонгууль болох гэж байгаа. Чингэхэд Эжени бол хууль тогтоох хуралд дан ганц буян санагч иргэд биш, басхүү цээжин дэх шинэ туйлын хүслэн нь толгой болон аман дахь хуучны сайн учир зүй, хэлзүйн дүрэм арга барилтай хосолсон зарим «байгсад» байгаасай гэж бодож байгаа юм гэв. 

	Жич Фернандыг яахаа ч мэдэхгүй давхийн босоод сэтгэл хөдлөн зогсоход, Мишель үргэлжлүүлэн: 

	— Бид миний найз нар болон би таны нэрийг дэвшүүлэх санал гаргасан үүнд би таныг төлөөлөгчөөр сонгогдоно гэдэгт лав итгэж байна шүү, эрхэм иргэн Жирарден минь гэв.

	Фернандын царай нь айсан баярласандаа минчийн улайв. Мишель юу ч атугай түүнийг хууль тогтоогч гэж үзэж буйд бахдам байлаа. Харин өөр нэгэн зүйлд түүний сэтгэл нэн гүн хөдөлжээ. Фернанд сонгогчдын санаанд таашаалтай, түүний Санлид байх үеийн үйл ажиллагаа олны найдварыг хүлээж чадсан гэдэгт Мишель итгэж байгаагүй сэн бол тэр саналыг гаргахгүй байсан хэрэг. Үүнээс илүү сайхан нотолгоо Фернандад хаа байх вэ. Ард түмэн түүнийг буцааж түлхсэнгүй, ард түмэн түүнийг хүүгээ гэж хүлээж авчээ.

	Түүнээс Лепелетье жүжигчнээс:

	— Эжени, та юу гэж бодож байна? Манай Фернанд нэгэн, сайн хуульч болох биш үү? гэхэд, Мейяр авхай: 

	— Бүүр онцгой гээд инээмсэглэн: — Төчнөөн олон Брутууд, Ликургуудийн дунд ганц халуун цустай амьд хүн бий болох нь дээ гэж хариуллаа.

	
АРВАН ХОЁРДУГААР БҮЛЭГ : ҮНЭНЧ БАЙНА, ХАРИН ХЭНД ТЭР ВЭ?

	Өгүүлэх нь, тус орон даяар сэтгэл догдлом мэдээ сонстож байв. Ван хаан гэр бүлийн хамт нэрээ буруулан, хуурамч паспорт хэрэглэн оргон гарахыг оролджээ. Харийн цэрэг тэргүүлэн Парис руу дайран орж ялан, Үндэстний хурлыг үлдэн тараахаар тэр бээр зүүн хойд хилд хүрчээ. Гэтэл оргон зугтах гэсэн нь бүтсэнгүй тул дэмий юм болжээ. Нэгэн бяцхан өртөөний эх оронч үзэлт занги, ван хааныг мөнгөн тэмдэгт дээрх зургаар нь таниад хэдэн зүрхтэй иргэнтэй хамтран тэргийг нь барьж зогсоох гэж даруй шийджээ. Эх оронч буянтан хуучны ноёдын нууц явуулгыг таслан зогсоож, Людовикийг Парист буцааж авчран, түүнийг гэрийнхний нь хамт Тюильрид нэгэн ёсоор баривчлан хорьжээ. Ордон дотор газар сайгүй харуул гарган, ван хаан, хатан хааны унтлагын өрөөнүүдийн үүдэнд хүртэл манаа зогсоолоо.

	Түүнээс энэ сүрхий үйл хэргээс болж Францын хуучны болон шинэ иргэдийн хоорондын хагарлыг улам ихэсгэв. Тээнэгэлзэн байсан өдий төдий хүний хувьд үндэстэндээ юу? эсвэл хар амиа бодон дайсанд улсынхаа хилийг нээж өгөх гэсэн ван хаанд уу? чухам хэнд нь үнэнч байх вэ гэдгээ шийдвэрлэх цаг туллаа.

	Мөнхүү ийм эгзэгтэй ацан асуудал гүн агсан Курселийн өмнө тулгарлаа. Матье бол дэвшилт хүн учир Ерөнхий мужуудын чуулганыг чуулсан, Бастиль гянданг дайрсныг чин зүрхнээс сайшааж, гадаадад оргон гарсан өөрийнхөө давхаргын нөхдийг буруушааж байв. Тэд улсаасаа урван, ван хааныгаа зоргод нь хаян оджээ. Харин ван хаанаар өөрийн нь дургүйцэж байгаа шахуу явдлыг албадан зөвшөөрүүлэх буюу өөрөөр нь үйлдүүлж байхад Матье гадаадад зайлагсдыг сая ойлголоо. Тэдний зөв юм, ван хааныг хүчээ барьж байна, тэгээд Францын засгийн газрыг ард түмэн биш харин дургүй нь хүрсэн хэсэгхэн этгээд гартаа авчээ. Рейн мөрний германы талд бүхий Кобленцэд бөөгнөрөн буй гадаадад дүрвэгсдэд Европын хаад цөм хүчтэй тусламж үзүүлсэн бөгөөд их хэмжээний цэрэг зэвсэглээд Францад хэмжээгүй эрхт хаант засгийг дахин тогтоох гэж байна.

	Тийнхүү ван хаан гадаадад дүрвэгсдийг толгойлох гэж тэдний мөн зорилгыг нь илэрхий сайшаажээ. Бүх Христостны ван хааны зоригийг өчүүхэн нэгэн өртөөний занги мохоосонд тайван Матьегийн уур нь буцлав. Муусайн новшноос гарсан нэг юм дэлхийн эртний ван хаант гүрний эзнийг гутамшигтайяа буцахад хүргэх гэж байх уу?

	Түүнээс ван хааны арга ядан буцсан тухай тодорхой мэдээ тархан дэлгэрч байв. Тэр бээр гэрийнхнийхээ хамт тоостой замаар муухай халуунд удаан, бүүр ч удаан хөдлөн, ард түмнээсээ урвах гэсэн ван хааныгаа харах гэж газрын холоос улс иржээ. Парисаас түүнийг дагаж явах комиссарууд илгээн, тэд нь тэргэн дотор нь суун, тэрэг нь багтац муутай давчуу бүгчим болж, ван хаан, хатан хаан хоёр замын тоос залгин, харгалзагч, хамгаалагчдынхаа хөлс үнэртэн, сонирхогчдын хараахыг сонсож байлаа. Парист хүрч ирэхийг нь үй олон хүн хүлээн харж байж. Үндэсний торгон цэрэг номхон зогсож жагсан, бууныхаа амыг оршуулга болж байх мэт доош нь харуулжээ. Жигтэй чив чимээгүй байлаа. Учир нь ван хааныг түм насал гэж ерөөн хашхирсан хүний толгойг авна, хараасныг нь гянданд хорино гэж зарласан байжээ.

	Түүнээс Матье үзэсгэлэнтэй, эрхэмсэг бардам хатан хаан ингэж доромжлоход хэчнээн их зовж байсан бол гэдгийг дотроо төсөөлөн бодлоо. Хатан хааны үс нь энэ шившигтэйгээр буцаж ирсэн дөрвөн хоногт цагаан болчхож гэж ярилцав.

	Матье яах ёстой байв? Тэр бээр төлөөлөгчдөд хүндтэй нөлөө бүхий Робинэ гуайн зээ Жильбертын эр нөхрийн хувьд нутагтаа байх юм бол бараг юунд ч өртөхгүй биз ээ. Харин тэр Франц улсаас гарч одох юм бол гуйлгачин болно. Чингэвэл хуульд зааснаар түүний өөрийн нь болон Жильбертын хөрөнгийг хураана, ер нь гадаадад дүрвэгчдийн бардам гуйлгачин болсон тухай эмгэнэлтэй явдал ярилцах болжээ. Нэгэнт хил давсан байвал нутагтаа буцаж ирэхэд цаазаар авхуулах ялтай.

	Харин тэр эндээ байж болох уу? Эзэн хаандаа тэр үнэнч шударга байхаа андгайлсан биш үү? Гадаадад дүрвэгчдийн зэвсэглэж буй цэрэгт тэр нийлж ван хаандаа дахин эрх ямбыг нь олгох юм биш үү?

	Хил даван гарах ер нь хэцүү байсан, одоо бол харуулын хүчийг нэмэгдүүлсэн тул Жильбертыг хүүхэдтэйгээ аваад оргоход аюулгүй яаж байх вэ. Матье тээнэгэлзэв. Харин Жильбертад тэр эргэлзэж, бодолхийлж байгаа тухайгаа дуугүй байв, өөрөө л дотроо тарчлан явлаа.

	Харин Робинэ гуай түүнийг нэвт харчихжээ.

	Тэр өөрөө бол хил давна гэж огтхон ч бодсонгүй. Өөрийгөө давгүй гэж сэтгэн, ийм лут өрнөн буй ажлаа орхичих юм бол даанч дэмий гэж бодно. Үүний нөгөөтээгүүр ван хааны оргох гэсэн нь бүтэлгүй болсон нь зөвхөн Парис хот ч биш, бүх Франц улс хувьсгалчдын талд байгааг нотолж буй хэрэг, үүнийг Европын хаад ч ойлгож өөрсдийн үеэл Людовикт тохиолдсон үйлээс биеэ хамгаалахын тул арга хэрэглэх ёстой болж ирэв. Иймд ардчилсан Франц улс ба Европын хаадын хооронд дайн гарах нь гарцаагүй болсон тул Робинэ гуай энэ дайнд баттай байхыг хүсжээ. Тэр учраас тэр Матьег гадаадад дүрвэгсдийн талд байлдаг гэж бодов. Хувьсгалчид ялбал улс орондоо эх орончоор тэвчээрлэн байсан гэж биеэ цагаатгана, хаадын тал ялбал, зээ охины эр тулалдан ийнхүү ялахад хүргэсэн гэх юм.

	Мэдээжийн хэрэг энэ бодлынхоо талаар Жильбертад юу ч мэдэгдсэнгүй. Харин ийм үйл явдал болж байхад Матье гадаадад буй нөхөд дээрээ очно гэх нь ойлгомжтой гэж Жильбертад тайлбарлалаа.

	Үүнд Жильберта ч Матьегийн ийм төлөвлөгөөтэй явааг ажигласан байв.

	Сүүлийн хоёр жил юу юу гэгч болж байгаагийн учрыг олж мэдэх гэж тэр үнэхээр хичээжээ. Олон олон юманд түүнийг оролцуулахгүй хөндий байлгавч үйл явдлын хүч ба мөн түүнчлэн, яриа юу байх вэ, Фернандын тэдгээр юманд улайран оролцох нь хүүхнийг цуг татан аваачдаг байлаа. Хааяа Матьетайгаа олон нийтийн үйл амьдралын тухай хүүрнэхдээ хэдийгээр Жан Жакийг даажигнан тоглоом тохуу хийдэг боловч түүний гүн ухаан өөрт нь хэчнээн гүн шингэснийг мэдэрдэг байлаа. Үүний дээр тэр өөрөө дорд гаралтай учир эрх ямба үл эдлэгчдэд амьдрахад ямар хэцүү байдгийг мэднэ, мөн давхаргуудын хоорондын зохиомол зааг нуран унаж одоо нэгэн нэгдмэл ард түмэн бий болсонд дотроо баярлаж явлаа. Зарим үед өөрөө өөртөө ч инээдтэй юм шиг санагдана. Тэр нэгэн удаа өөртөө ногдсон хамгийн сайхан найдлагаа огоорч, өөрөө болон хүүхдээ эрхтэн дархтны бүлэгт оруулах гэж эргэлзэн тээнэгэлзэн байж эрд гарсан, гэтэл дөнгөж нэг юм болоод байтал өнөөх эрх дарх гэгч нь устан, жаахан Мария Сидония нь ч бусдын нэгэн адил иргэн болчихлоо. Зөгнөн харсан нь хоосон болж, эцэст нь хөгшин Жан Жакийн мунхаг - мэргэн санаа зөв байсан нь гайхмаар байжээ. Сүүлийн үеийн хэрэг явдал, ван хаан оргоод баривчлагдсан нь түүний сэтгэлийг сүрхий донсолгожээ. Алгуур удаахан, цагаан санаат ван хаан хийгээд Фернандын дургүй нь хүрдэг аль бүх чанарыг хадгалсан эелдэг хөөрхөн Мария Антуанеттад Жильберта яльгүй доогтой ханддаг боловч дуртай ажээ. Гэтэл ван хаан болон хатан хааныг ард түмэн ийм муухай үзэж байхад Матьед, өөрийн нь хүүхдэд, мөн өөрт нь ямар нэгэн аюул ирж болох шүү дээ. Жильберта хамаг эрх ямбаа хасуулснаар үл барам, дахиад эрхгүйчүүдийн бүлэгт тооцогдох боллоо.

	Тэндээс Жильберта янз бүрээр эргэцүүлэн бодлоо. Хэдийгээр өөрөө эс айвч, Матье хүүхэд хоёроо дэмий л аюулд түлхэн оруулахыг хүсэхгүй байлаа. Үүний нөгөөтээгүүр улс орноо хаяж явах бужигнан буцалж буй үйл явдлаас зугтан зайлах нь хэцүү аж. Тэгвэл Фернанд өөрийг нь амарлингуй, сулхан амьтан гэж үзэх болно, энэ нь ч зөв. Тийнхүү Робинэ ноён гуайг оргох тухай ярихад тэр даруйд эс хариулав.

	— Матье гадаадад зайлан гаръя гэвэл өвгөн аав та ч бас бидэнтэй хамт явна биз дээ, тийм ээ? гэж эцэст нь өгүүлэв.

	Робинэ ноён ингэнэ гэж ер санаагүй билээ. Жильберта хүүхэдтэйгээ үлдэж, тэр хэтэрхий ёсорхуу Матье нь явна биз гэж тэр дороо мөрөөдөж байжээ.

	— Охин минь, би өөрийнхөө тухай яриагүй, чиний тухай ч, Мария Сидониягийн тухай ч яриагүй шүү гэв.

	Жильберта одоо эрс шууд:

	— Би Матьег ганцаарыг нь явуулах ч үгүй гэхэд Робинэ гуай эелдгээр:

	— Би эргэцүүлэн бодъё, хонгор минь. Матье явбал дайнд л явах болно гэдгийг чи тодорхой мэдэх хэрэгтэй. Ер нь эрийгээ эхнэр нь тулалдаанд дагаж явах тийм заншил ч байхгүй, тэгээд ч хэрэггүй л дээ гээд бодлоо дүгнэн: — Түүний зүрх сэтгэл нь Рейн мөрний нөгөө талд гарах гэж тэмүүлээд байгаа юм бол, би л бол чамайг битгий саад хий гэж хэлмээр байна, мөн бүгдээрээ хамт явахыг ч санал болгох хэрэггүй байх аа гэв. 

	Жильберта дэмий л аман дотроо:

	— Би түүнийг ганцаарыг нь явуулчих хэрэг үү? гэж давтан хэлэхэд Робинэ эрхэм: — Чамаас тэр өөр юм ч бараг шаардахгүй биз. Нэг эхнэр, нэг жаахан хүүхэд хоёр аваад хил давж гарна гэдэг хэцүү, аюултай хэрэг гэв.

	Түдэлгүй Матье үнэхээр Франц улсаас гарч одох тухай хэлсэнд ерийн цовоо шийдэмгий бөгөөд энэ тухайд ч бодолтой байсан Жильберта гүнээ мэгдэв. Мария Сидония энэ өрөөнд байжээ. Том хүний маягаар хувцасласан энэ охин нэгэн тоглоомон хонь хөтлөн сайхан ааштай нааш цааш алхалж явав. 

	Жильберта жаахан азнаж байснаа:

	— Чамайг цэрэгт явах гэж байгааг би ойлгож байна. Гэтэл хүүхэд бид хоёр яах болж байна? гэв. Ингэж өгүүлээд, өөрийг нь ганцаарыг нь хэрхэвч явуулахгүй гэж бодсон тэр нь юу ч эс ойлгож өөдөөс нь ширтэхэд нэмэн: — Бид энэ хүүхдээ хил давах аюул зовлонд оруулж болох юм уу? гэв.

	Хүүхний үг баттай бус сонстон, Матье ч энэ хэлж буй үгний нь хагас хугас л үнэн гэдгийг мэдэж байв. Тэр бээр хүүхнийг ширтэн харахад харцанд нь гомдлоос гуниг нь илүү байх ажээ. Хэчнээн их хайр сэтгэлтэй, үнэнч байсан ч гэсэн энэ хүүхнийг өөртөө татаж чадсангүй гэж мэдлээ.

	Түүнээс хүүхэн Матьегийн харцанд бухимдан шаналав. Мөн түүний хамт дүнсгэр егөөтэйгөөр «Хэн ч үүнийг яв гээгүй шүү дээ, тэр улигт ван хаан нь надаас илүү юм бол яваг л дээ. Би барихгүй. Би өөр хүнийг ч барьж байгаагүй» гэж бодохдоо зүрх нь шимшрэв. Гэтэл сэтгэлийн зовнил нь эс дарагдан, түүний гаргаагүй гомдлыг хүүхэн өөрөө өөртөө гаргав. Хамаг хүчээрээ хайртай байж энэнд ч нөгөөд нь ч эс чаджээ.

	Матье өөрийн сэтгэлийн байдлыг засдаг авираараа халхлан:

	— Та юу гэж бодож байна даа, хатагтай? Намайг явсан нь дээр гэж байна уу? гээд биеэ хүчлэн; — Ганцаарыг минь үү? гэж нэмэн асуув.

	Жильберта түгдрэн:

	— Чи явах ёстой юм бол яв даа, Матье! гэлээ.

	Түүнээс хэдэн хоногийн дараа Матье жирийн хувцаслан хуурамч паспорттой гарч оджээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Өмс дөө, үеэл минь (францаар) - дэргэдийн их найр болоход ван хаан тэнд буй хүмүүсээс хамгийн дотнодоо: «Өмс дөө» гэж айлддаг байжээ. Найр дээр ван хааны дэргэд эрэгтэйчүүд малгайгүй байдаг ажээ

	 Vоlоntе gеnеraolе (фр.) - Олон түмний хүсэл эрмэлзэл

	 Галлийн багш

